
        
            
                
            
        

    
	Д. Сүрьяа

ОРШИЛ

	 

	Монголын ард түмний аман зохиолын шилдэг хэсэг болох “Далан худалчийн үлгэр” хэмээн алдаршсан нэгэн хэсэг шог үлгэр нь XVIII— XIX зууны үед манжийн дарлал, дотоодын феодалын мөлжлөг ширүүсэж байсан үед ард олны дундаас зохиогдон аман яриагаар уламжлагдан эдүгээ хүрч иржээ. 

	Энэ үлгэрүүд нь өвөрмөц хэллэг, алиа хошин зохиомжоороо феодал язгууртан, лам ноёд, шунахай худалдаачин зэрэг дарлагч этгээдүүдийг урнаар шоглон, тэдний дээрэнгүй, бялдууч, мөлжигч, тэнэг зан төрхийг инээдэм болгон илчилсэн байдаг. 

	Энэ үлгэрүүдийн заримыг нэгтгэн зохиолч Ч. Ойдов 1943 онд “Далан худалч” гэдэг инээдмийн жүжиг зохион тоглосноос өөр одоо болтол тусгайлан эмхэтгэгдэн бичигдсэн зүйл байсангүй. Анх удаагаа хэвлэгдэж энэ үлгэрийн түүврийг зохиолч Д. Сүрьяа 1950— аад оны үед Хэнтий, Улаанбаатар, Дундговь, Өвөрхангай, Баянхонгор, Говь— Алтай аймгийн нутгаар сурвалжлан яриулж, газар бүр өөрөөр яригддаг эдгээр үлгэрийг аль нийтлэг байдлаар нь найруулан дөрвөн бүлэг болгон эмхэтгэснийг “Далан худалч Бэлэн Сэнгэ” нэртэйгээр уншигчдын сонирхолд зориулан хэвлэв. 

	Энэ үлгэрийн эмхэтгэлийг хэвлэхдээ шинжлэн судлагч нарт зориулан хаанахын хэн ярьсан, хэзээ юунаас үндэслэсэн зэрэг тэр үеийн зарим нэр зэрэгт тайлбар зүүлт хийсэнгүй болохоор тэр үеийн хуучин үг олон тохиолдож болно. 

	Чухам “Далан Худалч бэлэн үгт дархан Сэнгэ” гэдэг тийм хүн байсан юм уу гэвэл хараахан байсангүй бололтой. Харин тийм нэртэй бие нь үзэгддэггүй нэгэн үл мэдэгдэх зохиомол хүний хүний дүрээр уг үлгэр яригдсан байдаг болохоор “Бэлэн Сэнгээгийн үлгэр” гэж нэрлэв. 

	Энэ эмхэтгэлийн дотор “Бадарчины үлгэр” гэдэг өөр нэг хэсэг шог үлгэрээс орсон болох юм. Гэвч энэ эмхэтгэлээс Далан худалч хошин шог үлгэрүүдтэй уншигч та бүхэн танилцах болно. Та бүхэнд хэрхэн таалагдсан тухайгаа “Алтайн хөгжил” сонины газарт санал болгон ирүүлэхийг хүснэм. 

	Ч. Бямбажав 

	1969 он

	 


ДАХИН ХЭВЛЭХ ӨМНӨТГӨЛ ҮГ

	 

	Аавын минь бага насанд аав ээж ах эгч нар нь үлгэр их ярьдаг байжээ. Тэр үед малчин ардын оюуны болон урлаг уран сайхны хэрэгцээнд үлгэр туульс, магтаал ерөөл ихээхэн байр суурьтай байжээ. 

	Алтайчууддаа зориулан зохиолч, аман билиг зүйч Дэгээхүүгийн Сүрьяа болох аав минь “Далан худалч Бэлэн Сэнгэ” (1969 он), “Бадарчин Баадайн инээдэмт явдал” (1970 он) зэрэг ардын аман шог хошин үлгэрүүдийг эмхэтгэн “Алтайн хөгжил” сонины үйлдвэрт 49 жилийн өмнө хэвлүүлжээ. ШУА— ийн Хэл зохиолын хүрээлэн аавын энэ эмхэтгэлүүдийг 1982 онд тусгай дэвтэр болгон хэвлэсэн бөгөөд 1994 онд хоёр дахь хэвлэлийг Есөн эрдэнэ хэвлэлийн хоршоо хэвлэн гаргаж байв. 

	Ардын аман үлгэрүүд тэр дундаа хошин үлгэр болох Далан худалч, Бэлэн Сэнгэ, Бадарчин Баадай зэрэг үлгэрүүд амнаас ам дамжин, нутаг бүрд өөр өөрөөр яригддаг байжээ. Ардын аман зохиол нь ард олны дунд амаар зохиогдон тэдний мэргэн ухаан, цэцэн билгийн илэрхийлэл болж уламжлагдан дэлгэрсэн уран үгийн бүтээл юм. Нүүдэлчин монголчууд өөрсдийн өвөрмөц түүх, соёл, зан заншил, амьдралын хэв шинжийг үр удамдаа өвлүүлэн дамжуулахад гол үүрэг гүйцэтгэсэн монгол үндэстний баялаг өв уламжлал юм. 

	Аавын минь мэндэлсний 100 жилийн ой нь тохиож буй 2018 онд үр хүүхдүүд бид Далан худалч Бэлэн Сэнгэ номын гурав дахь хэвлэлийг уншигч танд толилуулж байна. 

	 

	Охин Сүрьяагийн Цэцгээ 

	Улаанбаатар хот 

	2018 он

	 


НЭГДҮГЭЭР БҮЛЭГ 
ДАЛАН ХУДАЛЧ ИХЭС ДЭЭДСИЙН ДУНД

	 


1. Далан худалч ертөнцөд хосгүй үнэнч хүн

	Тээр жил тэмээн жилийн хавар ямаан сарын хонин өдөр

	Ханш нээх цагаар хадам эхдээ золгохоор

	Да хүрээнд орж ирлээ би

	Өвөл нь өнтэй хавар нь хавтай

	Бяруу булчинтай, даага далантай сайхан жил боллоо гэж

	Хөдөөгийнхөн хөөр болж

	Хүрээнийхэн найр болж байтал... 

	Гай газар дороос, гахай модон дотроос гэгчээр 

	Богд ламтны нүд нь өвдөж, 

	Амбан ноёнтны чих нь хавдаж 

	“Буян хийвэл эдгэнэ, Бурхан тахивал сайжирна” гэж 

	Мэргэд нь айлдаад 

	Мэхэч нь төлгөдөөд, 

	Мэдээч нь мэл гайхаж гэнэ ээ! 

	Аль байдгаар нь аргалж ядаад 

	Аргаа барахдаа маани уншиж, 

	Да хүрээний дацан сүмүүдэд 

	Зул асааж, хүж унгатгаад 

	Хүн тоотой нь хүдэр духаа цоортол 

	Хүйтэн чулуун дээр мөргөж ядаад, 

	Хүрдний нь дуу эргүүлэгтээ чахарч

	Хүрээний лам нар гүрэмдээ халуурч

	Хүрэн жинстэн нь албандаа мангуурч

	Жасын нярвууд нь өргөлдөө дарагдаж

	Жандагийн эзэд нь өглөгтөө ядарч

	Уй гашуу гудамжийг нь дарж

	Уйлхай нүдтэнийг нулимс бүрхэж

	Учир тойм нь олдохоо байсныг хэлээд яах вэ. 

	Далан худалч ирж гэнэ ээ! гэж дуулаад 

	Тачигнатал инээх цаг болж гэж 

	Хүрээний борчуул нь хүрдээ эргүүлэхээ мартаад, 

	Хүүхэн чавганц нар нь мөргөл эргэлээ орхиод 

	Далан худалч! Далан худалч! Манайд оч! гэлцэж 

	Айл бүгд урьж, амьтан бүгд залж, 

	Ам нээсэн нь инээж, амар эрсэн нь нахилзаж байлаа. 

	Тэгээд би үлгэр ярьж амьтныг инээлгэхээр 

	Хүрээ гандан, хөлийн модчин, 

	Сэлбийн гол, илбийн зах хүртэл 

	Хорин шөнө, хоёр өдөр нойргүй яваад 

	Хойд шөнө арай хийж гэртээ иртэл 

	“Амбан ноёнтон, Богд ламтан хоёрыг 

	Инээлгэн баясгавал энэ өвчин нь эдгэнэ, 

	Илэрсэн гай нь арилна...” гэж 

	Мэргэ төлгө буусан учир 

	Шавь яаманд дээдчүүд нь цугларч, 

	Шар оройтод хамба нар хуралдаж, 

	Шадар түшмэл, шавь хошуугүй хэлэлцээд 

	“Далан худалчийг ирүүлж 

	Даамай сайхан худал яриулаад 

	Даргитал нь инээлгэе” гэж 

	Да хүрээний ихсүүд нь 

	Дам дамдаа шийдэж гэнэ дээ! 

	Маргааш өглөө нь маш эрт 

	Марзан шарыг маажиндаж байхад 

	Маамаа чавганцыг цацалдаж байхад 

	Манайд есөн цагаан хөллөсөн 

	Манзшир бурхны сүйх тэрэг хүрч ирэв. 

	Би ч Богдын ордонд морилон очлоо. 

	Богд лам, бошго зарлага

	Амбан ноён, албат харц цөм цуглаж, 

	Засаг дөрвөн аймаг, шавь таван хошууны

	Ихэс дээдэс, эмс хатад бүгд очиж, 

	Чин Ван толгойтой, 

	Чомбо лам дараатай

	Эрээн магнаг гошролдуулж

	Эс хамба шалхалзуулж

	Хэргэм ямбаа хэлхэлзүүлж

	Хэрэм булга сагсалзуулж

	Хэнхэг суудалдаа дарайлцаад

	Чамрын гурил, чанасан будаа

	Чавганы архи, шанцай хүртэл өрж

	Их найр эхлэх үед би орж явчихлаа! 

	Дэвүүрчид нь “Дээшээ! Дээшээ!” гэлцэв. 

	Наргианыхан нь “Наашаа! Наашаа! гэлцэв. 

	За Далан худалч чи

	Зард гарсан худалч юм бол

	Залуу хөгшингүй инээлгэхээр

	Зантай сайхан худал хэлээд аль! гэж

	Дээгүүр суудалтын дундаас

	Дэвир амт Даа лам

	Дундуур суудалтын дундаас

	Дүйнхэр жасын нярав

	Адгийн суудалтын дундаас

	Амбан ноёны заргач гурав

	Ам нийлүүлж хэлэв. 

	— Ээ Гончигсум, гурван эрдэнэ минь! 

	Энэ дэлхий өршөөж хайрлах минь яав даа! 

	Эрхэм дээдэс минь ээ! 

	Эсэн мэнд үлдэхэд хэцүү болжээ. 

	Цаана чинь цагийн муу ирж

	Цаглашгүй галав юүлээд

	Цаад наадгүй сүйдэж байна. 

	Юу болсныг айлтгавал:

	“Тэхийн эвэр тэнгэрийг цоо хатгаад

	Тэмээн сүүл газар хага хатгаад

	Гал ус, газар тэнгэр нийлж

	Галав юүлээд гарах орох газаргүй

	Гаслан энэлэн болж байхад

	Юуны чинь худал хэлэх сэлттэй юм бэ? 

	Худал гэвэл миний хувцсанд наалдсан

	Утаа тортгийг харцгаа! 

	Тун эс бол тооно өөдөө харцгаа!” гэв. 

	Тэнэгүүд нь тэгтэл тэнгэр өөд

	Мунхгууд нь мухар өөд

	Мундаг нь над өөд харцгаав. 

	— Чиний энэ чинь шал худал! гэж

	Шавь яамны шалдан Галдан зандрав. 

	— Хэн ч үнэмшихгүй юм ярив! гэж

	Хэнхэг хамба Дамдин хялавхийв. 

	— Би гэдэг хүн ихэс дээдэст байтугай

	Ижил дооддоо худал хэлж үзээгүй

	Хуурч мэхэлж яваагүй болохоор

	Үнэн учрыг хэлж, үзсэн харснаа ярья

	Эрхэм дээдэс минь соёрхоно уу? 

	— Богд эзэн хаан өөрийгөө

	Лууны хүү, лусын эзэн гэж

	Зарлиг буулган соёрхсон билээ

	Тэгээд тэмээний сүүлээр хийсэн

	Ялааны шилбүүрээр шидэт гэгээн

	Нүдээ тэс цохисноос болж 

	Лагшин чилээрхэж 

	Лай ланчиг хураасныг зүйрлэвэл

	Тэмээн сүүл газар хага хатгасантай

	Адил хэрэг биш үү? 

	Амбан ноёнтон өөрийгөө

	Асрын хүү, тэнгэрийн эзэн гэж

	Айлдан соёрхсон билээ

	Тэгээд тэхийн эврээр хийсэн

	Хөөргийнхөө халбагаар

	Гэгээн сонор чихээ ухаж байгаад

	Хулхиа цоо хатгасныг зүйрлэвэл

	Тэхийн эврээр тэнгэр цоо хатгасантай

	Адил хэрэг биш үү? 

	Үүнээс болж ядуу доодос нь янгинаж

	Эрхтэн дархтан нь эмгэнэж

	Гамшиг гачаал болсныг зүйрлэвэл

	Газар тэнгэр хилэгнэж галав юүлсэнтэй

	Адил биш үү? гэж учрыг тайлж

	Угийг нь гаргаж хэлсэнд

	Бүгдээрээ гайхаж 

	Бүлтгэр нүдээ эргэлдүүлэв. 

	Цөмөөрөө гайхаж 

	Цөөвөр хошуугаа цорвойлгов. 

	Богд лам нь “Бодолтгүй зөв” гэж

	Богино хуруугаа гозойлгов. 

	Амбан ноён нь “Аргагүй зөв” гэж

	Атигар хуруугаа гозойлгов. 

	Бүгдээрээ инээлдлээ. 

	Бүр сүүлд нь Богд инээлээ. 

	Адаг сүүлд нь амбан нь инээлээ. 

	Орд дүүрэн хөхрөлдлөө. 

	Олбог тойрон инээлдлээ. 

	“Амар сайхан боллоо” гэж

	Амсар дүүрэн найрлацгаав. 

	Ингээд намайг

	“Энэ ертөнцөд хосгүй үнэнч хүн” гэж

	Хойд урдгүй нотлоод “Амбан ноён

	Богд лам хоёрыг инээлгэсэн” гэж хүндэтгээд

	Хорин аяга хорз

	Далан аяга дарс сөгнөж

	Дархан ноёнтой мөр зэрэгцэж

	Даа ламтай эн чацуурч

	Наргиж наадаж байсныг

	Наад цаадгүй мэднэ гэлээ.

	 


2. Богд ламд бараалхсан нь

	 

	Урьд нэгэн цагт манай нутагт

	Нэрд гарч, зард тарсан

	Гахай жилийн зуд болж

	Ганц морьтой нь

	Гар хоосон болж

	Гаднаа хоньтой нь

	Ганзага мэрэх юмгүй үлдэж

	Хувин цайлгах сүүгүй

	Хусуур дуугаргах хусамгүй

	Хусран үнээд цайхгүй

	Хурган сүүлэнд нь мөлжүүргүй болтол

	Хаврын хавсраг үлээж

	Хамаг олон нь өлсгөлөн болж

	Хал үзэж, халуун чулуу долоох үед

	Хаан эзнээс өршөөл гуйж

	Хайр тэтгэм горьдон залбирч

	Өргөх бичиг үйлдэн зохиож

	Эрдэнэ далай вангийн хошуунаас

	Элч зарлагаар намайг илгээж билээ. 

	Далан худалч давиран цогиод

	Даагатай гүүгээ даргиулан шогшоод

	Да хүрээнд хүрээд ирлээ. 

	“Далай вангийн хошуунаас

	Далан долоон зовлон тоочихоор

	Далан худалч ирсэн гэнэ” гэж

	Богд лам сонсоод

	Бодол болж сууснаа

	“Албат нараа цуглуулаад

	Арга мэх зохиоё” гэж

	Ам нийлж ярилцаад

	Алга ташиж тохирч гэнэ. 

	Далан худалчийг бараалхаж ирэхэд

	Нүдээ боож сохор болоод

	Нүүрээ будаж эхнэр болоод байцгаая

	Далан худалч ирээд

	Богд лам нь аль болохыг

	Бодож олох хэцүү

	Тааж мэдэх бэрх болоод

	Танилгүй мухардахад нь

	“Богд ламаа болгоосонгүй

	Буруу хүнд бараалхав” гэж

	“Буцааж явуулъя” гэж хэлэлцээд

	Олбог тойрон оль сохор

	Танхим тойрон таг сохор болоод сууцгааж гэнэ. 

	Далан худалч түүнд яаж хууртагдах аж даа. 

	Богдын ордонд ортол

	Боодолтой сохор ч нэг хэсэг байлаа. 

	Болохоо байсан сохор ч нэг байлаа. 

	Болно гэж өөрөө дурласан сохор ч нэг байлаа. 

	Богдыг дуурайсан бодолгүй сохор ч бас байлаа. 

	Сохор бүхэн юмны адагт байдаг болохоор

	Сохор, сохрын дотроос

	Төрөлхийн сохор нь адагт нь байж таарна гээд

	Арваад сохрын аль сохрыг тэр гэх вэ? 

	Адгийн сохор амар байна уу? гээд

	Хадгаа гаргаж бичиг өргөдлөө барив. 

	Оль сохруудын дундаас

	Оногдсон сохор нь Богд өөрөө байлаа. 

	Боодолтой сохрууд нь босоод явахад

	Богд сохор нь үлдээд хоцорлоо. 

	Тэгэхлээр нь би ийн хэлрүүн:

	— Хувь заяа минь дутаж

	Хошуу нутаг минь хоосроход

	Хутагт лам маань бас

	Сохор байдаг байна шүү

	Одоо яана даа! гээд

	Орь дуу тавьж гарлаа. 

	Тэгтэл Богд лам ичсэндээ болоод

	Энэрэл өршөөлийн зарлиг буулгаж

	Энэ хошууг есөн жил дараалан

	Албан гувчуур, авлага зэтгэрээс

	Тайлсан тухай тамгатай бичиг өгч

	Намайг адислан гаргалаа. 

	Ингээд би нутаг хошуундаа

	Баяртай, бараатай хүрч ирээд

	Богд ламын боодолтой нүдийг далимдуулж

	Бошгын албанаас чөлөөлөгдсөнөө ярихад

	“Боллоо. Далан худалч минь

	Богдыг үүнээс илүү яаж чадах вэ?” гэсэн юм.

	 


3. Амбан ноёныг алгадсан нь

	 

	Эрт урьд нэгэн цагт юм сан

	Хулгана жилийн намрын эхэн

	Сарын шинийн гурваныг

	Хутагт лам ширээнд суусан

	Хувьтай сайн өдөр гэж

	Хурсан буяны дээж гэж

	Хураасан малын хишиг гэж

	Хүрээний амбанд айлтгал гэж

	Есөн цагаан бэлэг хүргэхээр

	Дайчин бэйсийн хошуунаас

	Далан тэмээ ачаатай

	Да хүрээний амбаныд

	Далан худалч би хүрч ирсэн юм. 

	Ачаа хөсгөө буулгаж

	Амбан ноёнд хишиг хүртээж

	Агт морь, атан тэмээ

	Ам цагаан хонь, алт мөнгө

	Амттан идээ, архи дарс

	Аль байдаг есөн цагаанаа бариад

	Алба багасгаж, элч цөөтгөхийг гуйж

	Айлчин гийчний ёсоор бууж билээ. 

	Амбан ноёнд хүн гэгдэж

	Албан ёсонд зочин гэгдэж

	Архи дарс, амттан идээгээр дайлуулж

	Аятайхан тав хонолоо. 

	Бид ч явах боллоо. 

	Амбан ч царайгаа хувилгав бололтой. 

	“Бэлгийн хариуг дараа өгнө

	Бичиг захиаг хошуу ноёнд чинь хүргэнэ” гэж хэлээд

	Биднийг хоосон гаргалаа. 

	“Бэлэг хүргээд хоосон буцах муу ёр” гэж

	Манай нөхөд дургүйлхэв. 

	“За тэгвэл есөн цагааныхаа хариуд

	Амбан ноёныг нэг алгадвал яана!” гэж

	Би тэдэнд хэллээ. 

	“Хэрэв амбан ноёныг алгадвал

	Чиний бөндгөр чинь амбан ноёны

	Үүдэн дээр үүрд өлгөөстэй байх болно” гэж 

	Манайхан ам алдав. 

	“За тэгвэл Далан худалч дийлэх нь үү? 

	Да лам хүрээний амбан дийлэх нь үү? 

	Үзнэ дээ” гэж ам өчиг тавив. 

	Маргааш өглөө нь маш эрт босож

	Амбан ноёны үүдэн дээр сахин

	Сууж байтал амбан ч гараад ирлээ. 

	Би ч тасхийлгээд авлаа. 

	Амбан ноён ч газар үхэтхийн унав. 

	Албат нар ч бужигналдаж эхлэв. 

	Элээ яалаа! Халаг хоохой! 

	Энэ тэр болцгоов. 

	Амбан ноён арайхийж өндийлгөөд

	“Ай чи яаж байна?” гэж асуув. 

	Тэгэхлээр нь би ийн хэлрүүн:

	“Өршөөгөөрэй эзэн тэнгэр минь

	Би гэдэг хүн архаг өвчнөөр

	Арван жил өвдөөд эм дом

	Эмч сувилагч элдэв дээдээр

	Аргалаад эдгэсэнгүй болохоор нь

	Эрхэм мэргэдээс асуувал

	Тэнгэр алгадвал чиний энэ өвчин

	Эдгэнэ! гэж хэлсэн юм аа. 

	Гэтэл над шиг

	Муу заяат, мухар толгойт

	Усан нүдэт, цусан зүрхтэд

	Тэнгэр яахан олдох билээ? 

	Арга буюу таныг манжийн хаан

	Эзэн тэнгэрийн хүү тэнгэрлэг

	Язгуурт их тэнгэр хэмээн

	Алдаршсан болохоор таныг л

	Алгадахаас өөр аргагүй боллоо. 

	Уучилж хайрлана уу! гэхэд

	Манжийн амбан ийн хэлрүүн:

	— Чамдаа ч би тэнгэр нь тэнгэрээ

	Өвчин чинь эдгэрэх болтугай! 

	Өш хонзон байхгүй болохоор

	Хамаагүй ээ! Явбаа! гэж хэллээ. 

	— Эзэн тэнгэр минь ингэж намайг

	Баярлуулах гэж дээ, одоо та бид

	Хоёр өглөг авлага, өш хонзон байхгүй

	Болохоор та ч морилж үз

	Би ч явъя даа! гээд гарч одлоо. 

	Тэгээд намайг хүрээ амбанд хүргэсэн

	Есөн цагаан бэлгийнхээ хариуд

	Амбан ноёныг алгадсан тухай 

	Манай нутгийнхан сонсоод “Чиний алга

	Есөн цагаанаас үнэтэй болжээ” гэж үнэлсэн юм. 

	Ингэж би амбан ноёнд алга буулгаж

	Явсан толгой доо! Ха ха ха

	 


4. Түншийн өрийг төлсөн нь

	 

	Манай хошууны ноён

	Мангуу тэнэг амьтан

	Малтай газрын ноён гэж нэг аваад

	Манжийн хааны хүргэн гэж нэг аваад

	Хошуу цэргийн захирал гэж нэг аваад

	Хуаран цэргийн жанжин гэж нэг аваад

	Чуулган даргын тушаал гэж нэг аваад

	Чухал цагийн алба гэж нэг аваад

	Төр засгийн зарлиг гэж нэг аваад

	Түмэн настны Лүндэн гэж нэг аваад

	Түншийн пүүст түм лангийн өртэй болж гарлаа. 

	Түншийн пүүсийн түм лангийн өрийг

	Төлөх гэж төмөр дөрөө сэтэртэл

	Төр тамга элэгдтэл, зар бичиг явуулж

	Зарлага элч давхиулж ядаад

	Хошуу отгоор нь хувааж ядаад

	Хувь хөрөнгөнд нь оноож ядаад

	Өрхийн тоогоор тулгаж ядаад

	Өглөгийн эзэнд бадарлаж ядаад

	Адаг сүүлд нь ахиж бодохоор болоод

	Арван отог, дөрвөн гоцгоос намайг томилжээ. 

	Данжаадын пүүст өр бодохоор

	Далан худалч би бас л явах боллоо

	Түншийн пүүст өр бодож

	Түм лангийн ханхайд сууж

	Данс дээгүүр тоо харж

	Дарсан газар нь цэг хатгаж

	Бичсэн нэгийг нь мэтгэж үзээд

	Бэхтэй цаасыг нь норгож үзээд

	Данжаадыг нь хөөргөж нэг үзээд

	Дансчныг нь түйвэргэж нэг үзээд

	Бодох тутам зөрүү гаргаж

	Болно гэхээр болохгүй гэж зөрсөөр байгаад

	Хорь хоног, хоёр шөнө нойргүй хонуулж

	Хэлэлцээ нийлсэнгүй гэж хэрүүл үүсгээд

	Хэрхэвч төлөхгүй гэж маргаан дэгдээв. 

	Хэрэв самуураад байвал 

	Хээр гарч сэлүүхэн газар тавтайхан бодъё гэж

	Данжаадад нь хэлэв. 

	Дараах өдөр нь данжаад нь дансчнаа аваад

	Аглаг хээр гарч, ахин сайн бодохоор явлаа. 

	Тэгэхээр нь би гэртээ очиж 

	Хонины олгойд цус дүүргэж өвөртөө хийгээд 

	Тэдэн дээр очлоо. 

	Данжаад гуай дансаа бодон бодсоор байгаад 

	Эцэст нь хүргээд, 

	— Түм лан дүйлээ! гэж хашхирав. 

	— Тэглээ. Яг түм лан болжээ. 

	За тэгэхлээр данжаад минь, 

	Түүнийг чинь ертөнцөд хамгийн үнэтэй

	Ховор эрдэнэ өгч төлье! Авах уу? гэж асуухад, 

	— Юу ч байсан хамаагүй авна аа... гэж данжаад хэлэв. 

	— За тийм бол ертөнцөд 

	Хүнээс илүү үнэтэй эрдэнэ байдаггүй болохоор 

	Түм лангийн чинь үнэнд 

	Түнтгэр хөх толгойгоо тушаана даа! гээд 

	Хутгаа суга татан авч 

	Хэнхдэг рүүгээ шааж олгойтой цусаа

	Хагалан гоожуулж үхэтхийн унав. 

	— Ай яаж болно оо! 

	Түм лан хамаагүй лаа! гээд

	Данжаад гуай данс сэлтээ шидэж орхиод

	Учир начиргүй зугтаан арилав. 

	Дараа нь би сэмхэн босож

	Өрийн дансыг шатаагаад явлаа. 

	Хэд хоносны дараа түншийн пүүсээр орвол

	Данжаад ийн өгүүлрүүн:

	— Түм лангийн өрнөөс болоод

	Түнтгэр хөх толгойгоо тушаагаагүй бол чи

	Далан худалчтай даанч адилхан хүнээ? гэж асуулаа. 

	— Хөөрхий муу Далан худалч

	Хүний муугаар үхсэн гэнэ билээ. 

	Арьяавал мааний бадми хум! 

	Сайн заяанд төрөх болтугай. 

	Тэгээд юу болов данжаад гуай? гэж асуухад, 

	— Түүнээс хойш би түм лан гэхлээр

	Толгой өвдөж, түнтгэр хөх толгой гэхлээр

	Дотор муухай болдог болсоон шүү! 

	Түүнийг битгий ярив аа! гэж билээ. 

	Манай хошуу өрнөөсөө үүрд салж

	Магнай хагартал баярлахдаа

	Далан худалч, далан удаа үхсэн ч

	Амьд хэвээрээ байна гэж нотолсон юм аа.

	 


5. Ташуур аянга болов

	 

	Би урьд залуу байхдаа

	Хүй мандал, хүрээ босгын хооронд

	Өртөө хийж улаа залгуулж

	Өглөө үдэш өөд уруугүй давхиж явахдаа

	Тээгийн чинээ даага унаж

	Тэвхэн чинээ шүдлэн зайдалж

	Гүйхээр нь тавьж

	Гүзээгээр нь ороолгож

	Харайхаар нь тавьж

	Хавиргаар нь давирч

	Буухиа даган бүрхийлгэж

	Элч даган эрэвхийлгэж

	Элдвийн юмыг үзэж явлаа. 

	Нэгэн өдөр манай өртөөнд

	Ууртай гэдэг нь могой шиг

	Уухилаа гэдэг нь бух шиг

	Ширүүн гэдэг нь хуурай шиг

	Сүржин гэдэг нь шуурга шиг

	Сүрхий нэг ноёнтон гуай хүрч ирээд

	— За би тэнгэр угсаат ноён хүн болохоор

	Залаа махнаас өөрийг иддэггүй

	Жороо мориноос өөрийг 

	Унадаггүй хүн гээд залж гарлаа. 

	За тэгээд Далан худалч нь 

	Заавал ганц морио түүнд унуулах боллоо. 

	Би ч улаа нэхэж гарлаа. 

	Жороо борыг минь уначхаад ноёнтон гуай

	Жолоо хумхилгүй жийж гарлаа. 

	Зуузай холбоод л би ч давирч гарлаа. 

	Тэгтэл ноёнтон гуай маань

	Тэс хөндлөн зөрж зогсоод

	Тэнгэр язгуурт, ариун угсаат хүнтэй

	Тэнэг муу зарц зэрэгцэж явах ёс байна уу? хө! 

	Хойноос дагаад яв! гэж хэлээд

	Намайг тасхийтэл ороолгоод авлаа. 

	Яасан догшин эд вэ? энэ чинь

	Далан худалч чамаас хариугаа авдаггүй бол

	Юуны хүү болох бол доо! гэж бодоод 

	Хойноос нь дагаад явж байтал 

	Гэнэт тэнгэр бүрхээд 

	Цахилгаан цахилаад сүйд болж эхлэв. 

	Би ч бэлэн болчхоод л ноёны араас дагаад байлаа. 

	Тэгтэл тэнгэр тасхийгээд 

	Ойрхон шиг цахилгаан манасхийв. 

	Би ч ноёны дагзан дээгүүр 

	Ташуураар тас буулгаад авлаа. 

	Ноёнтон гуай ч ойччихлоо! 

	Би ч бас тэнд нь буулаа. 

	Тэнгэр цэлмэж бороо арилаад 

	Ноёнтон гуай сэхээ орж босоод ийн өгүүлрүүн:

	— Тэнгэр язгуурт хүн гэсэндээ 

	Би золтой л ниргүүлчихсэнгүй. 

	Тэнэг муу харц чи ч үхээ биз? гэж асуухад нь:

	— Эзэн ноёнтон минь, энэ тэнгэр чинь 

	Эрээн барааныг ялгадаггүй тэнгэр байна даа! 

	Тасхийхэд нь тархин дундуур чинь 

	Гал манас хийх шиг болсон шүү гэхэд, 

	— Хэлээд яах вэ. Чойжин сахиус минь! гэв. 

	— Ташуур ч хүртэл аянга болж мэдэх нь байна, ноёнтон минь 

	гэхэд, 

	— Ташуур аянгын дэргэд юу ч биш гэж хэллээ. 

	Ийнхүү ташуураар аянга буулгаад 

	Морио амрааж, амьсгаа дарснаас хойш 

	Омогтой ноёны омог дарагдаж, 

	Олгойдсон хөлс нь сая нэг хатсан юм аа.

	 


6. Ноёныг нохой шиг хуцуулж, нохойн бөндөн амсуулав

	 

	Би урьд хорин галын мянган хөсөг хөдөлгөж 

	Зая бандидын ариун сангийн өмнөөс 

	Баруун зуу орж явахдаа

	Нандин бараа, нарийн гурил

	Нанжин чавга, нар хамба

	Хэв хадаг, хивс ширдэг

	Зааны яс, зандан мод

	Бараан даалимбуу, байхуу цай хүртэл ачаад нутагтаа буцаж явлаа. 

	Намрын сар өнгөрснийг хэлэх үү? 

	Нарийн хяруу хаялахыг хэлэх үү? 

	Хялганын толгой цантахыг хэлэх үү? 

	Хялмаатай үдшийн жаврыг хэлэх үү? 

	Үдшийн бүрэнхий, үнэгэн харанхуйгаар ноён гэгээний хийд дээр ирж нойр голтой, нойтон хөлстэй байхад нь тэмээгээ сөглөж, тэнгээ мултлаад майхнаа шааж маналзсан галаа түлээд: 

	Манан харыг уудалсхийж

	Маахуур боовоо хөшиглөсхийж байхад

	Гаалийн ноёны түшмэл ирж

	Гэгээн ноёнд бараалхалгүй

	Хилийн гааль хураалгалгүй

	Хэн хүн хийд дээр буух ёсон үгүй байтал хэнээс эштэй энд буув? гэж зандрав. 

	— Үүгээр явсан жинчин хүн, ноён санд дээж өргөж номын сахиусанд нь өглөг эс өгвөл замын аянд саад орж залуу насанд цөв болдог юм гэнэ билээ. Сэнгээ минь очиж бараалхвал дээр байхаа! хэмээн манай нөхөд намайг шаардав. 

	— За тэгвэл маргааш өглөө тэр ховдог ноёнд чинь нохойн бөндөн амсуулаад, нохой шиг хуцуулаад өгье гэж би ам гарав. 

	— Хэрэв чамайг тэгвэл бид есөн шөнийн нойроор мөрийцье! гэж тэд ам алдав. 

	Маргааш өглөө нь би

	Магнагтай торго, манхагтай эм

	Маажинтай чихэр, мааюуртай тос

	Маахууртай архи, хамрын тамхи

	Хатсан чавга хүртэл бэлгийн юм төхөөрөөд нэг хөөргөндөө нохойн хур баас нунтаглаж хийгээд нөгөө хөөргөндөө шар тамхи дүүргээд ноён гэгээнд бараалхахаар явлаа. 

	Гэгээн ноёныг дээшилж байхад

	Гэрэлт нарыг мандаж байхад

	Бандид ламын их хөсгийн эзэн

	Баян Сэнгээ бараалхахаар ирснийг

	Бараа бологчид нь айлтгаад

	Нөхөр сэлтийн хамтаар

	Гэгээн ноёнтой золгов. 

	Бэлэг дамбаа барьж

	Бие насаа даатгаад

	Бандид ламын сан

	Баян арвиныг нь магтаж нэг үзэв. 

	Баруун зуугийн бараа ховор живрийг гайхаж нэг үзэв. 

	Бачит Сэнгээ олбор долбортойг гайхаж нэг үзэв. 

	Гэгээн ноён атаархаж эхлэв бололтой. 

	— Бандид ламынхаас баян гэдэг юм манайхыг

	Баруун зууд байхгүй юм баян санд бий гэдэг юм. 

	Бачит Сэнгээ гээд юу базаах вэ чааваас

	Банчин пайтанг гүйцэх биш хөөрхий! гэж

	Гэгээн лам нь гэдэлзэж

	Нярав лам нь нялуурхан

	Сойвон лам нь сайрхаж гарлаа. 

	— За тэгээд бандид ламын их

	Хөсгийн эзэн баян Сэнгээ чи

	Баруун зуугаас базаалтай

	Сонин юм олов уу даа хө! гэж

	Гэгээн ноён надаас асуулаа. 

	— Сонин ч юмгүй дээ гэгээн ноёнтон минь

	Бандид ламын санд 

	Баруун зуугийн жого хорхой байдаггүй юм. 

	Баруун зууд хэчнээн эрэвч бас олдсонгүй. 

	Аз болоход Алшаа газраас авчирсан 

	Арван цэнгийн жого хорхойг 

	Арайхийж нэг пүүсээс олоод 

	Хорин цэнгийн алт хорголжин цагаан Пэлдэн, Хонин цагаан үрэл хүртэл өгч байж авсан юм сан. 

	Хэр зэргийн жого хорхой болохыг би мэдэхгүй юм. 

	Ноёнтон та болгоож нэг үзэж өгнө үү? гээд хөөргөнд хийсэн нохойн нунтаг баасыг ноёнтонд барив. 

	Гэгээн ноёнтон гуай гэдийж суугаад нэг халбагадав. 

	Гэрэлд харж сэгсэрч байгаад нэг халбагадав. 

	Тас хийтэл найтаагаад 

	Тамшаалж бас нэг үзээд ийн хэлрүүн:

	— Жого хорхой нь ч жого хорхой л байна. Манай сангийн жого хорхойг арай гүйцэхгүй юм байна гэж хэлэв. “Нэг дэх нь минийх боллоо” гэж нөхрийгөө ёвров. 

	— За тэгээд ердөө л энэ муу жого хорхойноос өөр сонин юмгүй шив дээ, Сэнгээ минь? гэж гэгээн ноён намайг басамжлан асуув. 

	— Манай нэг танил баян маань “Баруун зуугаас төвд угсааны гарз нохой олж иртүгэй” гэж захисан юм. Бас л ховор юм байна. Хоёрхон гөлөг дайралдав. Нэг нь “Өв өв!” гэж хуцах юм, нөгөөх нь “Хав хав!” гэж хуцах юм. Аль нь сайн байдгийг би огт мэдэхгүй юм. Данжаад нь хэлэхдээ “Өв өв” гэж хуцдаг болоод өөдөө чихтэй нь сайн” гэх юм. 

	Миний бодоход бол “Хав хав!” гэж хуцдаг, хавтгай чихтэй нь сайн болов уу гэж бодох юм. Аль нь сайн болохыг ноёнтон айлдаж хайрлана уу? гэхэд, 

	— Хай эцгийн чинь тархи! Түүнийг мэдэхгүй байж жингийн тойн болно гэнэ ээ! Манай сангийн гарз нохойг ёстой цэвэр гарз гэдэг юм. Тэр дандаа “Хав хав! гэж харанга шиг бүдүүн дуугарч хуцдаг юм. Харин чих нь хаашаа билээ мэдэхгүй юм! гэж хэллээ. 

	Ингээд хоёр дахь нь минийх боллоо. Тэгээд би тэндээс гарч ирэхдээ, 

	— Ноёнтонд нохойн бөндөн амсуулж нохой шиг хуцуулна даа гэдэг чинь энэ шүү дээ! гэж нөхдөдөө хэлэхэд тэд намайг “Ёстой далан худалчийн хүү мөн юм” гэдгийг нотолж билээ.

	 


7. Удган модонд хүлүүлж ужиг өвчнөө эдгээсэн нь

	 

	Би идэр залуу байхдаа элдэв дээдийг үзэж энэ толгой үхэхээс бусдыг үйлдэж өнгөрүүлсэн билээ гээд өгүүлэх нь: 

	Би тэр нэгэн жил

	Далай вангийн хошуунд

	Tахар зарлага хийхээр томилогдож

	Далан хоногийн хугацаатай

	Далан шарга адуутай

	Давхар ваадан майхантай

	Дааган халтар нохойтой

	Дан бие бэлтгэлтэй

	Ташуур, уурга бүрэнтэй

	Гүүтийн гол, Дуутын худгаас

	Үүр цайж, үнээ загьсуулж байхад гараад

	Гарсан шөнө галгүй цохиод

	Цаад шөнө нь цайгүй цохиод хүрч очлоо. 

	Далай ванг засаг гэж

	Тахар зарлагыг алба гэж

	Даагатай гүүгээ уналга гэж

	Хойшоо нэг давхиж, 

	Хоолой нэг туулж

	Урагшаа нэг давхиж, 

	Уул нэг давж

	Гүйхээр нь тавьж, 

	Гүзээгээр нь ороолгож

	Харайхаар нь тавьж, 

	Хавиргаар нь давирч

	Хал үзэж 

	Халуун чулуу атгаж явахдаа

	Далай вангийн бага хатантай

	Далдуур уулзаж, ялдуур танилцаад

	Яриа нийлж, янаг холбогдож

	Үдэш шивнэлдэж, 

	Үүрээр даллаж явлаа. 

	Гэтэл Далай ван ноёнтон

	Далд нэг мэдээд, дахиж нэг сонжоод

	Атаа өвөрлөн, амьсгал оволзож

	Амь тэмцэн, арга хэрэглэж

	Гүжир зохион, гүтгэлэг үйлдэж

	Хувилгаан ламаа хувалз гэсэн

	Хошуу ноёноо бэрд гэсэн

	Лам багшаа ландрам гэсэн

	Засаг ноёноо зальхай гэсэн

	Залуургүй танхай Далан худалч

	Засрах шинжгүй бэртэгчин Сэнгээ

	Төр шашныг доромжилж

	Түмэн буруу нүгэл үйлдсэн учир

	Ял зааж, ясыг нь янгинуулна гэж шийдээд

	Наян жингээр дөнгө зүүлгэж ч үзэв. 

	Нарийн сураар хөвч тавьж ч үзлээ. 

	Зоосны нүхээр шахаа хийж үзлээ. 

	Золтостой модоо савслага дүрж үзлээ. 

	Тэгэхэд нь би ёо гэж ёолсонгүй, 

	Ёх гэж гутарсангүй, 

	Хийсэн гэж өчсөнгүй, 

	Хэлсэн гэж мэдүүлсэнгүй болохоор

	Ганц модонд хүлж, галд шатааж

	Алахаар шийдээд нэг өдөр намайг авч ойд гарлаа! 

	Далан худалч хэзээ ч үхэж яваагүй болохоор үүнээс яаж айх аж даа. Далай ван ноёнтон дархан хиа нараа дагуулаад ойн захад байдаг удган модноос оосорлож хүлээд:

	— За муу зальхай бэртэгчин новш Далан худалчийн оронцог чи Далай вангийн гараас гарахаасаа өнгөрсөөн, харьж цайгаа ууж идээд, цаг мөч тогтоож байгаад гал ноцоож ганцхан сайн тарчилгаж ална даа чамайг! гэж хэлээд Далай ван дархан хиа нараа дагуулаад буцацгаав. 

	Зая муут Далан худалч

	Заргаа алдсан Бэлэн Сэнгэ

	Захын модонд хүлээтэй үлдэж, 

	Задгай хээр байхдаа

	Залуу хонгороо мөрөөдөн

	Эрээн мяраан эрвээхэй

	Эргэсээр тойрсоор цэцэг дээр

	Энд байгаа би чинь

	Бодсоор санасаар чам дээр... гэж дуулж байтал Далай ван ноёны шадар түшмэл салга ноён Батмөнх гуай сайвар морио унасаар, санамсаргүй над дээр хүрч ирээд ийн өгүүлрүүн: 

	Ганц модонд хүлүүлчхээд

	Гансран дуулж суудаг чинь

	Галзуу өвчтэй амьтан уу чи! 

	Гай зовлонд автагдаад 

	Гасалж суугаа хүн үү? Чи! гэж хашхирав. 

	— Ба ноён минь өршөөгөөрэй! 

	Барлаг зарц би чинь 

	Ууц нурууны ужиг өвчинд баригдаад 

	Удаан жил хэвтэрт байсан хүн юм сан. 

	Эм дом элдэв дээдээр аргалаад 

	Эдгээгүй юмсаан! Энэ насны ерөөлөөр 

	Эрхэм мэргэн оточ дайралдаад 

	Энэ удган модноос хүлүүлбэл 

	Эмгэг хууч чинь эдгэнэ гэлээ. 

	Тэгээд энэ модноос хүлүүлсэн чинь 

	Хоногийн дотор эдгэж сайхан болоод 

	Хорвоогийн сайныг үзлээ гэж баярлахдаа дуулж сууна даа! гэж хэлтэл Ба ноён баахан гайхаж байгаад:

	— Нээрээ юу хө! Нэр чинь хэн бэ! Нас чинь хэд вэ? гэж асуулаа. 

	— Би гэдэг хүн ихэс дээдэст байтугай ижил дооддоо худал хэлж үзээгүй өтөл дорой боол хүн сэн. Миний нэрийг бэтэг Сэнгээ гэдэг. Бичин жилийн барчидтай өдөр төрөөд гучин хоёрхон нас хүрч байна даа! гэв. 

	— Аа, тийм үү? Муу харц нохой! Бушуу буу хө! Би чамайг бодвол жирийн хүн биш, жинс зүүж төр барилцдаг хүн. Ууц нурууны ужиг өвчнөөр чам шиг ингэж өвдөөд, урьд газар Утай, Гүмбэн, Да хүрээ, Дайф эмч хүртэл явж эмнүүлээд эдгээгүй буцаж явна хө! Ашгүй аз болоход чи над тус хүргэх нь байна. Ба ноён нь нэг үзээд орхиё чи одоо буу! гэж зандрав. 

	— Больё доо! Хэн алинд маань утсан чинээ улаан амь хэрэгтэй болохоор, би ийм сайхан болоод байхад дутуу орхиод яах вэ дээ! гэхэд, Ба ноён уурлаж эхлээд ийн зарлиг болруун:

	— Дуртай, дургүйг чинь асуугаагүй тушааж байна чамд би! Олон юм яриад байвал, Одоохон учрыг чинь олчихно шүү! гэж хэлээд миний хүлгийг хутгаараа тас огтлон суллав. 

	— За тэгвэл яах вэ, заяа буян чинь дэлгэрэг! Би таныг бүрмөсөн эдгээж өгье! гэж хэлээд, ноёныг өөрийнхөө байсан янзаар шуудайд хийж модноос өнөөх янзаар хүлж орхиод, 

	— Сүжигтэй байгаарай, эдгэхээс нааш дуугардаггүй юм шүү! гэж хэлэхэд, 

	— Ба ноён нь ганц гялайлаа! Чи миний морийг хараад байж байгаарай! гэж хэлэхээр нь би Ба ноёны морийг унаад цааш явав. 

	Удсангүй Далай ван ноёнтон дархан хиа нараа дагуулан хүрч ирээд:

	— Аа муу Далан худалч, бэтэг Сэнгээ чи амьд байна уу? гэж асуухад нь:

	— Янздаа л байна гэж Ба ноён хариу дуугарав. 

	— Янздаа байна гэнэ ээ хө! Ясыг чинь шажигнатал хуйхална даа! гэж хэлээд модны дороос гал оруулав. Ба ноён сандарч:

	— Байзнаарай та минь! Би Далан худалч биш, Ба ноён нь байна! гэж хашхирахад:

	— Ба ноён болж бас залилах санаатай юу чи! гээд галыг улам нэмэв. 

	— Ба ноён нь байна! Ба ноён нь байна! гэж хэчнээн хашхирсан ч бас тус болсонгүй. Ингээд Далан худалчийн оронд Далай ван ноёнтон шадар түшмэдээ шатааж алаад буцацгаав. Маргааш нь би Ба ноёны бардан цоохор морийг унаад Далай вангийн үүдээр даргитал жороолуулаад гартал Далай ван ноён гайхаж ядаад ийн асууруун:

	— Би чамайг өчигдөр шатааж алсан байтал өнөөдөр яагаад ийм сайхан морь унаад үүгээр явж байна вэ? гэж асуув. 

	— Үхэгсдийн сүнсийг шалгадаг эрлэг номон хааныхаас намайг хилс гүжирт автагдаж амь үрэгдсэн гэж үзээд энэ сайхан морийг эмээл хазаартай нь төхөөрч өгөөд, энхжин болгож буцаалаа гэхэд:

	— Тэгээд эрлэг номон хаан чамд юу гэж зарлиг болгов оо? Далан худалч минь! гэж Далай ван дахин асуув. 

	— Энэ дэлхийн эрчүүдэд 

	Эхнэр нэг л байхаар заяасан байхад 

	Далай ван ноён давхар эхнэртэй байгаа нь 

	Даанч сүрхий нүгэл болжээ гэж 

	Дансандаа тэмдэглэж байна билээ. 

	Тэгээд намайг тэр 

	Илүү эхнэрийнх нь нэгийг аваарай гэсэн болохоор 

	Маргааш би аваад явна даа! гэж хэлэв. 

	Маргааш өглөө нь би

	Мандах нарнаар, манан татуулж

	Магнаг дээлийг хуу татуулж байгаад

	Залуу хонгороо өөрийн болгоод

	Зарлага тахраа заргүй хаяад

	Далан шаргаа туугаад

	Дагуул хатнаа хөтлөөд

	Далай вангийн нутгаас гарч явахдаа

	— Хонгор алаг морь хөө

	Хондлой дүүрэн тарган даа

	Холын амраг чамтайгаа

	Хоёулаа болоод жаргана даа… гэж дуулсаар нутагтаа хүрч очиж билээ.

	 


8. Чулуун хахууль

	 

	Манай танил Маамуу чавганц надтай уулзаад ийн өгүүлрүүн:

	— Магсар тайж, манай охиныг хүүдээ авч өгнө гэхээр нь мангуу тэнэг хүүтэй чинь хүүхнээ суулгаж, мал болгодог хүн хэн байх вэ дээ гээд хэлчихсэн чинь Магсар тайж өш хонзон өвөрлөж, хошууны өмнөөс Даашинхүүгийн өрд төлөх таван жороо морийг, тавин лангийн ембүүтэй гаргаж төл гэлээ. Хэрэв төлж эс чадвал охиноо хүүд минь өгөөд, оронд нь түүнийгээ аргалуулж болно гэж намайг тулгасан юм. 

	Би түүнийг чинь төлж чадахгүй гэж хошуу ноёнд зарга мэдүүлэх гэсэн чинь, ноёнд нь атгуулдаг юмгүй болоод заргаа алдах гээд байна, яадаг билээ. Сэнгээ минь! гэж хэлэв. 

	Түүнийг сонсоод би газраас хэсэг цагаан чулуу авч цаасанд боож өвөртлөөд хошуу ноёныд нь очив. 

	Тавдан засгийн хошууны

	Тамга захирагч ноён гуай

	Танхай бардан зантай

	Хууз хар сахалтай

	Хулганан онигор нүдтэй

	Хээл хахуульд дуртай

	Хэнгэрэг бүдүүн гэдэстэй

	Хэнхэг сүржин яриатай

	Шунахай хар сэтгэлтэй

	Шуламсын хувилгаан цолтой ийм хүн байсан юм. 

	Би шууд яваад ноёны өргөөнд ортол Тавдан засаг ноёнтон ийн өгүүлрүүн:

	— Харц хүн байтлаа хамаагүй юунд ноёныд орж ирэв хө! 

	Түшмэдэд айлтгаад хадаг бичиг барьж бараалхдаг ёсыг чи муу нохой дур мэдэн зөрчинө гэнэ ээ! гэж ирээд л тасхийж гарав. 

	— Жа ноёнтон минь! гээд л дуугартал, 

	— Жа! жа! гэнэ ээ чи, завжаар чинь шүлс бурахаас өөр юу байна чамд, гар хө! гээд л ташуураа барихын нь хамт би гарч явлаа. 

	Гадаа гарч ганзаганаасаа дээлээ гаргаж өмсөөд, хүрэн жинс, хүж отгоо зүүгээд түшмэд дээр нь очиж:

	— Баян Сэнгээ гэгч бараалхахаар ирснийг айлтгах ажаамуу? гэж дамжуултал ноёнтон гуай “Бушуу оруул” гэж айлдсан ажээ. 

	Би ноёныд дахин орохдоо ийн өгүүлрүүн:

	— Ноёнтон амгалан айлдаж байнам уу! Лагшин чинь тунгалаг уу? гэж нахилзан мэндлээд, 

	— Эрхэм ноёнтон соёрхоно уу? Би танай хошууны Цэ баяны дүү, Дайчин вангийн Да ноёны хүргэн, Шанзавын яамны түшмэл, Их шавийн баян Сэнгээ гэгч байна. Та намайг танихгүй байж ч магадгүй. Эрхэм ноёнтныг эрдэмтэй, ухаантай, энэрэнгүй сэтгэлтэй гэж манай Шанзавын яамныхан ярилцдаг юм. Тэгээд би танд бараалхан ирж далимд нь нэг өчүүхэн бага зүйл мэдүүлэхээр ирсэн юмсаан! гэхэд:

	— Ээ лам гурван эрдэнэ минь! Шанзавын яамны түшмэл минь дээшээ морил! дээшээ морил! гээд л бөндгөнөж гарлаа. 

	— Манай эгч Маамуу эмгэн танай хошуунд байдаг юм. Тэгээд би эгчдээ золгохоор ирээд танд бас золгоё гэж ирсэн юм гэхэд:

	— Ээ! сахиус минь! Маамуу чавганц чинь таны эгч юм бий! Мөн ч ухаантай, уужим сэтгэлтэй эмгэн шүү! Түшмэл гуай зоогло! зоогло! гэж байна. 

	— Эрхэм ноёнтонд айлтгалтай ирсэн юм сан. Таныг эрхбиш бүтээж өгөх болов уу гэж горьдож байнам! гээд өнөөх цаасанд боодолтой чулуугаа хадагтай хамт барьтал, ноёнтон ихэд баярлан инээмсэглэж:

	— Болно! болно бүтээж өгье. Танай хадам эцэг Да ноён даанч сайн хүн шүү дээ! гэж хэлээд л нахилзаж гарлаа. 

	— Манай эгч болох Маамуу чавганцад таван жороо морь, тавин лан мөнгөтэй гувчуур оноосон юм байхаа! Тэгтэл тэр эмгэнд таван жороо морь байтугай, тараг идэх үнээгүй юмсаан. 

	Ингэхлээр та үүнийг нэг хэлтрүүлж өршөөнө үү! гэсэнд ноёнтон сонсоод, 

	— Болно! болно! гэж хэлээд түшмэдээ дуудаж ийн өгүүлрүүн:

	— Магсарын отгийн Маамуу чавганцад оногдсон таван жороо морь, тавин лан мөнгийг зүй бус оногдуулсан учир бүрмөсөн тайлсугай гэсэн зарлиг хийж өг! гэж тушаав. 

	— Ухаантай хүн гэдэг бас өөр юм даа, ноёнтон минь! Танай тэр Магсар тайж чинь сүрхий бялдууч хүн юм байна шүү гэхэд, 

	— Ээ! Их түшмэл минь өршөөгөөрэй! Тэр золиг тийм тэнэг хүн байгаа юм. Очиж, очиж эрхэм түшмэлийн эгчид алба оноож байхыг нь харав уу? Чамайг дээ би нэг чадъя даа! гээд салгалж, савсганаж гарав. Удсангүй түшмэл нь надад өнөөх зарлигийн бичгийг гардуулан барив. Тэгээд би явахаар болж. 

	— Эрхэм ноёнтон танд тун их баярлав! Ухаантай хүн гэдэг ийм байдаг юм байна. Манай Шанзавын яамныхан таныг магтдаг нь аргагүй юм байна гэж хэлэхэд, 

	— Эрхэм түшмэл минь! Да ноёны хүргэн минь өршөөгөөрэй! Таныг би хэзээ ч мартахгүй гэж нахилзан нахилзсаар намайг үдэж мордуулав. Би тэндээс явж хувцсаа тайлж ганзагалаад, хуучин хувцсаа өмсөөд, Маамуу чавганцад өнөөх зарлигийг өгөөд үүнээс хойш ямар ч гувчуур төлөхөө байсан гэж хэлэв. Би ч буцав. Орой нь ноёнтон нөгөө цаасанд боодолтой юмаа аваад “Лав зуун лан байсан байхаа” гээд задалтал хоёр хэсэг цагаан чулуу байхыг үзээд:

	— Манай Да ноёны хүргэн арай ингэхээр хүн биш сэн гэж хэлээд амаа барихад хажуугаас нь түшмэд нь:

	— Сайн мөнгө заримдаа чулуу болчихдог ёсон байдаг гэнэ билээ! Хээл хахуульд хэт шунавал хээрийн чулуу ч үмхэж болно шүү ноёнтон! гэж хэлсэн гэдэг.

	 


9. Улиастайн амбанд үлгэр ярьсан нь

	 

	Тээр жил, могой жилийн шинийн нэгэнд Дархан чин ван агсны нэрийн өмнөөс Улиастай хотын амбанд сар шинийн мэнд хүргэхээр миний бие зарагдан явж билээ. 

	Далан хоёр угалзтай тампуу торгон дээл, давхар эмжээртэй магнаг хантааз, таван оньт тогосын отго, танан шигтгээт номин жинс, таван лангийн мөнгөн туухай тэргүүтнээр тансаг гоёыг чимсэн Далан худалч гуай нь тарган баян түшмэд болоод Улиастай амбаныд хүрч очихдоо, 

	— Амбан ноёнд амгалан айлтгаж, 

	Алтан хундаганд дарс өргөж, 

	Манж чин улсын ивээлээр 

	Мандан бадрахын 

	Сайн ерөөлийг дэвшүүлж 

	Сар шинийн мэндийг хүргэж 

	Дархан чин вангийн 

	Далан насыг өлзийхутаг гэж

	Да их амбан ноёны азай буурал толгойг 

	Амны хишиг гэж магтан ерөөгөөд 

	Амбан суудалд зэрэгцэн сууж

	Аягатай архинд зооглосхийж

	Хонин чонхор зооглосхийж

	Ховрын архи шимсхийж байхдаа

	Манай танай манж монгол

	Маахуур еэвэн, мах хярамцаг хүртэл магтан гайхалцаж өдрийг өнгөрөөд орой нь би үлгэр ярихаар боллоо. 

	Амбан ноёнтон намайг 

	Амттай сайхан үлгэр ярьж өг, 

	Ам дүүрэн инээцгээе

	Бахтай сайхан үлгэр ярьж өг, 

	Багалзуураа хөштөл инээцгээе гэж шахалзуулав. За тэгвэл амбан ноён та унтахгүй, уурлахгүй бол би үлгэрээ ярья л даа. 

	Далан худалч болсон хойно дандаа худал юм ярина гэдэгт амбан та соёрхоно биз гэхэд, 

	— Дандаа худал тусмаа л сайн гэж хэлэв. 

	Өгүүлэх нь:

	Эрт урьд нэгэн цагт би

	Эзэн хааныг ширээнд суугаагүй байхад

	Дайван хааныг балчир байхад

	Далай ламыг банди байхад

	Өөрийн аавыг гараагүй байхад

	Өвгөн аавын тэмээ хариулаад

	Өргөн говьд тэнэж явлаа... гээд үлгэр эхэлтэл, 

	— Эцгийн чинь тархи, юуны чинь өөрийн аавыг гараагүй байхад өвгөн аавын тэмээ хариулах чинь вэ? гэж амбан хэлэв. 

	— Өөрийн гүрнийг тогтоогүй байхад 

	Өвгөн манжийн хаанд алба залгадаг 

	Өчүүхэн монгол орныг зүйрлэвэл 

	Өөрийн аавыг гараагүй байхад

	Өвгөн аавын тэмээ хариулахтай адил юм гэж монголчууд бид ярьдаг юм аа. Амбан минь! гэхэд:

	— Тийм ч байж болно, үгүй ч байж болно, цааш нь ярь гэв. 

	Өвгөн аавын өндөр хүрэгч ингэ 

	Өглөө нь шилрээд орой нь ботголов. 

	Тэгэхлээр нь эхийг нь унаад

	Ботгыг нь дүүрээд явах гэсэн чинь даасангүй. 

	Тэгэхээр нь би ботгыг нь унаад, эхийг нь дүүрээд явсан чинь дэнхэн данхан гээд явахчаан боллоо гэтэл, 

	— Ээ элэнцэг чинь, эх нь даагаагүй юмыг ботго нь даагаад явна гэнэ ээ хө! гэж амбан дуу алдав. 

	Эрхэм дээд амбан минь ээ! 

	Энэ чинь аргагүй шүү дээ! 

	Өчүүхэн бага халх монгол 

	Өдий төдий сая хүн амтай 

	Манж чин улсын

	Албыг залгуулж аяыг дагуулж 

	Аль дутсаны нь хангаж байгааг 

	Зүйрлэн үзвэл ботгыг нь унаад

	Эхийг нь дүүрээд явахтай адил хэрэг биш үү? гэхэд, 

	— Үнэн ч байж болно, худал ч байж болно, цааш нь ярь гэв. 

	— За тэгээд эхийг нь дүүрээд ботгыг нь унаад, дэнж дээгүүр явсан чинь, дэнж бас даасангүй. Тэгэхээр нь дэрсэн толгой дээгүүр явсан чинь дэгэн догон гээд явахчаан боллоо гэхэд, 

	— Далан худалчаа арай дэндэж байгаа юм биш үү? Дэнж даагаагүй юмыг дэрсэн толгой даана гэнэ ээ гэхэд:

	— Тийм ээ амбан минь дэндэж байгаа юм. Манжийн хаанаас эхлээд дээдэс, эзэд бүхэн алба оноосоор байгаад дэнж дээр овоолсон ч даахааргүй албанд дарагдсан ар монголын албат олны зовлон ийм их болжээ гэж хэлэхэд амбан:

	— Далан худалч минь цааш ярь даа гэлээ. 

	— Дэрсний толгойг дэнжийн салхи ганхуулаад байхаар

	Хунхын хулсан толгой дээгүүр явсан чинь

	Хув хар ботгоны минь амаар хөөс бурзайсаар яваад Жанчхүүгийн даваан дээр арайхийж гараад харсан чинь цаана нь Бээжин хот харагдаж байлаа гэхэд амбан уурлан ийн өгүүлрүүн:

	— Чиний үлгэрээр бол Манж Чин улс маань дэрс хулс болж дуусах шив! гэж мишилзэв. 

	— Хэлээгүй байхад хэлсэн болж байгаа бол Амбан та л мэднэ байх даа гэж хэлмэгц амбан ухасхийн босож:

	— Их эзэн хаан Манж Чин улсыг ёсон бусаар дайрсан энэ муу нохойн гөлгийг новш болтол нь балбачихъя. Гаднаас банз шаахай оруулаад ир! гэв. 

	— Нэр ихт Төр алдарт Чин улсын амбан байтал сар шинэд мэнд хүргэж, насан хутаг ерөөсөн мэндийн хүнд халдаж шившиг болохгүй биз ээ! гэж хэлэв. Тэгээд Амбан бид хоёр төрийн хэргээр маргалдаж хоноод, маргааш өглөө нь би мэндийн хариу сонсолгүй маш эрт мордож буцаж ирсэн юм. Ингээд Улиастай хотын уургүй Амбаныг уурлуулж үзсэн юм.

	 


10. Амилсан бурхан

	 

	Нэг өдөр би Да хүрээний наймаа захаар явж байтал нэг бөөн хэрүүл дээр орчхов. Энд хэн яагаад хэрэлдээд байна гээд очтол “Дуйнхар жасын нярав лам гуай дунд голын Дунжид хүүхэнтэй суух гэтэл Дунжид хүүхний эх Дулам авгай болохоор дамнуурчны гудамжны Даадай хятадтай хүүхнээ суулгана гэж зүтгээд, Даадай хятад нь болохоор зүүн хүрээний Жуяар хүүхэнд санаархаад, Жуяар хүүхэн нь болохоор баруун хүрээний Бандихай төвөдтэй сууна” гэж давхиад гурвалжин дөрвөлжин хэрүүл болоод байсан юм санж. Тэгэхээр нь би ийн өгүүлрүүн:

	— Та нар ингэж маргаан хийгээд яах вэ дээ! Цаана чинь зүүн хүрээний их хүрд амилсан бурхан болчхоод амьтан бүгд л амь нас хойдох урьдахаа асуугаад л байна. Түүнээс очиж асуугаад талтай талгүй заяатай заяагүйгээ шийдчих л дээ! гэхэд:

	— Хүүе! тэгье! тэгье! амилсан бурхан гэдэг чинь яасан сайхан юм бэ! Хаана байна тэр чинь заагаад өгөөрэй гэцгээв! 

	— Зүүн хүрээний өндөр хогийн өвөрт байдаг Дүнчүүр маанийн хүрдэнд маргааш өглөө, улаан нарнаар очоод нэг эргүүлээд асуугаарай, тэгэхлээр л амилсан бурхан айлдаад өгнө! гэлээ. 

	Маргааш өглөө нь би нөгөө хүрдний хэмхэрхийгээр дотор нь ороод сууж байтал, Дуйнхар жасын нярав лам орж ирээд нэг эргүүлээд ийн асууруун:

	— Би Хамба ламаас хадаг барьж асуухад, ханийн заяа нийлнэ гэхээр нь Дунд голын Дунжид хүүхнийг авахаар шийдэж, хадамд нь хазаартай морь, хайнагийн шар, хамба торго хүртэл харамж болгож өгөөд байтал харин яг авахын даваан дээр Дунжид хүүхний эх Дулам авгай дургүйцсэн байна. Дунжидтай намайг суулгах талаар амилсан бурхан минь арга зааж хайрлана уу? гэлээ. Тэгэхлээр нь би хэлрүүн:

	— Хэрэв чи Дунжид хүүхэнтэй суувал, суусан өдрөө суга таягтай, ханилсан өдрөө хазгар доголон болоод хоёрхон жилийн дараа хорвоогийн мөнх бишийг үзүүлэх юм байна. Тэгэхлээр дэмий байх аа! гэхэд, 

	— Ээ мэргэн бурхан минь тэгвэл би чинь байя! Харин миний хувь заяаны хүн хэн болохыг зааж хайрла гэв. 

	— Чи одоо эндээсээ гараад явахад чинь хамгийн түрүүнд ямар л эм хүн дайралдана, түүнтэй суу! тэгвэл: Наян насыг насалж

	Нар сарыг гэртээ мандуулж

	Навч цэцэг шиг дэлгэрч

	Насан хутгийн мөнхийг үзэх юм байна аа! гэж айлдахад нярав лам:

	— Жа! гээд цаашаа гартал, гандан хүрээний галзуу авгай тайралдав. “Олзтой, омогтой баян чинээлэг байна гэж амилсан бурхан айлдсан хойно ямар ч байсан хамаагүй ээ!” гээд Дуйнхар жасын нярав гуай өнөөхийг дагуулаад явчхав. Дараа нь Дунжид  хүүхний эх Дулам авгай гэгч Дамнуурчин гудамжны Даадай хятадтай орж ирээд хүрдийг нэг эргүүлээд ийн асууруун:

	— Амилсан бурхан минь айлдаж хайрла! Эх нь охиноо мэддэг юм бол яасан ч тэр муу асман ламтай охиноо суулгахгүй. Харин энэ Даадай данжаад гэдэг чинь олз ихтэй, олон танилтай болоод баян буян хоёр нь таарч байгаа юм аа. Тэгээд би хүүхнээ Даадай данжаадтай суулгах гэсэн чинь хүүхэн маань дургүйлхээд болдоггүй ээ! Тэгэхлээр түүнийг Даадай данжаадад дуртай сэтгэлтэй болгож хайрлана уу? гэв. Тэгэхэд нь би хэлрүүн:

	— Хэрэв чи Даадай данжаадтай хүүхнээ суулгавал, орон чинь тарж, голомт чинь харлаад, гон бие, гозон толгой үлдээд горьгүй болох юм байна аа. Харин түүнд орвол Даадай данжаад та хоёр нийлээд суучихвал нийлсэн өдрөө нэрд гарч, суусан өдрөө суга баяжиж, амандаа алт, алгандаа бурам дүүргэж явах буянтай үйлс болох нь ээ гэхэд: 

	— Ай буянтай л бол Дунжид ч яах вэ, Дулмаа ч яах вэ. Надад хамаа алга гэж Даадай хятад хэлэв. 

	— Даадай бид хоёр таарна! таарна! Далай шиг баяжаад жаргана! жаргана! гээд Дулам авгай данжаадаа хөтлөөд гарлаа. Сүүлд нь Жуяар хүүхэн орж ирээд хүрдийг нэг эргүүлээд:

	— Амилсан бурхан минь айлдаж хайрла! Би баруун хорооны Бандихай төвөдтэй баян буян хоёр нь илүү юм гэж Даадай хятадаас салаад суух гэсэн юм аа. Тал ул нь ямар байна, айлдаж хайрлана уу? гэв. 

	— Жуяар минь ээ! Бандихай төвд ч гэсэн базаахгүй юм байна. Сар болоод салах юм байна гэхэд, 

	— Ээ дээ! Амилсан бурхан минь айлдаж хайрлаарай! Би гэдэг хүн есөн эрээс салсан юм сан. Одоо надад заяаны хань гэж байна уу? гэж асуув. Тэгэхэд нь би: 

	— Чамд заяаны хань байлгүй яах вэ. Цаана чинь зогсож байгаа луухаан хятадтай суувал буян, заяа хоёр чинь будаа тариа шиг арвин болно оо! гэхэд, Жуяар хүүхэн гараад цаашаа явах гэтэл илжиг хөтөлсөн нэг хөгшин луухаан дайралдахаар нь “Олзтой буянтай гэсэн хойно. Олигтой луухаан ч ямар хамаа байх вэ” гээд ганган Жуяар гараас нь түүнийг хөтлөөд явлаа. Хожим нэг өдөр би захаар ороод явж байтал Дуйнхар жасын нярав гуай галзуу авгайгаа хөтлөөд, Дулам авгай Даадай хятадаа дагуулаад, Жуяар хүүхэн луухаанаа сугадаад явж байхыг хараад:

	— Амилсан бурхнаас асуув уу? та нар! гэхэд:

	— Асуухаар барах уу даа! Буян заяа хоёр чинь учиртай байдаг юм байна, буруу зөрүү бүгд нийлээд явж байна гэцгээв. 

	— За тэгвэл авахгүй гэсэн авгайгаа авна гэдэг чинь энэ. Давахгүй гэсэн даваагаар давна гэдэг чинь тэр дээ! гэж хэлэхэд:

	— Далан худалч минь! Одоо цөм сайхан таарлаа! гэж хэлж билээ.

	 


11. Буянт данжаадтай буурал морь наймаацав

	 

	Би нэг өдөр Буянт данжаадынд очсон чинь тэр надад ийн өгүүлрүүн:

	— Ай Сэнгээ! Би хондлой дээр нь хоргол тавиад явахад унадаггүй хонин жороо морь нэгийг хоёр мянган лан мөнгөөр худалдаж аваад байна. Чи үз! гэж над морио үзүүлээд:

	— Сэнгээ, чи ийм морь үзээгүй байхаа! Хорвоод хоёрхон байна. Нэг нь эзэн хаанд, нэг нь надад байна гэж баярхав. 

	— Ээ чааваас! Буянт минь чи юу ч үзээгүй байна. Ийм морь ертөнцөд хоёрхон гэнэ шүү! Сэнгээд хорь, гуч байна. Тэр ч байтугай надад өдөрт тавин лангийн цагаан мөнгөөр баадаг хурмаст тэнгэрийн хулагч гүү хүртэл байна гэв. Буянт данжаад “Энэ яасан ч худал хэлж байна” гэсэн бололтой. 

	— Би түүнийг чинь үзэж байж л үнэмшинэ гэв. 

	— За тэг! Маргааш би аваад ирье гэж хэлээд маргааш нь муу хулагч гүүгээ хөтөлж ирээд Буянтын хаалган дээр очмогцоо гүүнийхээ бөгс рүү хоёр ширхэг тавин лангийн цагаан ембүү чихэж хийгээд хашаанд нь ортол Буянт данжаад миний хулагч гүүг үзээд, 

	— Ээ Сэнгэ ээ! Энэ муугаар юу хийнэ ээ! Тусгүй лаа! гэв. 

	— Тусгүй гэнэ ээ чи! Тэгвэл ямар болохыг нь үзнэ дээ чи гээд хойд олмыг нь нэг удаа чангалсан чинь нэг тавин лангийн ембүү газар ойччихов. 

	— Дахиад нэг үзэв ээ! гэж данжаад хэлэв. Би хоёр дахь удаагаа олмыг нь чангалтал хоёр дахь ембүү газар ойччихов. Би хоёр ембүүгээ авч өвөртлөөд

	— Харин өнөөдөр идэш тэжээл нь гайхалтай сайхан таарсан учраас хоёр дахин баадаг азтай өдөр байна даа гэхэд Буянт дамжаад:

	— Ай Сэнгээ чи шулуухан яаж өгнө өө! Наймаа таарав аа хө! Хоёр мянган лан дүйв аа! гэж хэлэв. 

	— Яршиг даа Буянт минь! Хоёрхон мянга уу? мөнгөөр баадаг морь ертөнцөд ёстой ганцхан байгаа юм гэхэд, 

	— Ай тэгвэл би буурал морио нэмж өгье гэж Буянт данжаад улам шавдаж шалав. 

	— Миний хурмастын хулагч гүү чиний хоёр мянгын буурал морийг хоёрхон сар л баана шүү дээ. ингэхлээр горьгүй байх аа! гэв. 

	— За яах вэ наймаа нааштай, цааштай хойно дахиад мянгыг нэмье! гэж Буянт данжаад хэлэв. 

	— Буурал морин дээр дөнгөж гурван мянга гэдэг ч чамлалттай байна даа, болино байгаа даа! гээд гүүгээ аваад явах гэтэл:

	— Ай Сэнгээ! Чи хүлээ! Чамд би бас нэг толгой торго нэмж өгье гэв. 

	— За яах вэ Буянт минь таньдаг нүүр хэцүү юм, чамд хулагч гүүгээ өгөхөөс яах вэ гээд гүүгээ түүнд өгөв. 

	Буянт данжаад надад буурал морио гурван мянган лан мөнгө, нэг толгой торготой өгөөд:

	— За Сэнгээ минь! Наймаа буцах гэдэг үхсэн хүнтэй адилхан шүү гэж хэлэв. 

	— Тийм ээ! Тийм! Харин ч хулагч гүүнд минь өдөрт нэг төмпөн овьёос, хоёр төмпөн ус өгөөд л байвал өдөрт л таван лан ембүүтэй гэж мэдээрэй гэж хэлээд, би чамд хулагч гүүг яаж уядаг, яаж усалдгийг зааж өгье гээд морины саравчинд оруулан гүүний бөгс рүү нь бас нэг таван лан чихэж хийгээд уяж орхив. Тэгээд би буурал морио, мөнгө торготойгоо аваад буцлаа. Буянт данжаад гэртээ ороод:

	— Энэ муу Сэнгээ мөн тэнэг хүн дээ! Надаас гуравхан мянган лан авлаа. Шидэт морь жилд түм лан баанаа! Би баяжинаа! Сайхан байнаа! гэж хэлээд баяр хөөр болж нэг хоноод маргааш өглөө нь нэг төмпөн овьёос, хоёр төмпөн ус өгөөд олмыг нь чангалсанд үнэхээр нэг ширхэг таван лан мөнгө ойчсонд улам их баярлаад дахин нэг төмпөн овьёос, хоёр төмпөн ус өгөөд маргааш нь үзсэн чинь боос гүү байсан учир унага хаяад түүнээсээ болоод халуурч үхсэн ажээ. 

	Буянт данжаад “Наймаа буцъя” гэтэл нэгэнт ам алдсаны зэрэгцээ гүү нэгэнт үхсэн учир арга мухардаж хоцров. Хожим хойно хоёр сар болсны дараа Буянт данжаадтай уулзаад:

	— Буянт аа! Шидэт мориноос олз ихтэй юу? гэж асуухад:

	— Ай шидэт морь нэг мөсөн баасаан! Миний аз дутсаан гэж хэлэв. 

	— Их санасан газар хорь хоног хоосон гэдэг энэ дээ гэж би түүнд хэллээ.

	 


ХОЁРДУГААР БҮЛЭГ 
ДАЛАН ХУДАЛЧ БА ДАЛДЫН ХАР МАЛГАЙ

	 


 

	1. Багш ламтайгаа буян хийлцэв

	 

	— Би нэг өдөр сахил хүртсэн лам багшдаа золгохоор Сан Бэйсийн хошууны их хийдэд очлоо. Манай багш намайг бараалхахаар ирсэнд ихэд баярлаж, миний насан заяаг наманчлан байж мэргэ төлгө тавьж үзээд ийн өгүүлрүүн:

	— Ээ дээ Сэнгээ минь чи хар болсноосоо хойш мөн ч их нүгэл хийж дээ! Одоо буян хийхгүй бол хойд насандаа очир тамд унаж тарчлахын ихээр тарчлах болжээ! гэж тэр айлдав. 

	— Аа багш минь! Тэгвэл би яаж буян хийх вэ? Та над зааж айлдана уу? гэхэд:

	— Амьтны амь хорлохгүй, хилэнц хураахгүй, хулгай хийхгүй, худал хэлэхгүй явж, эх болсон зургаан зүйлийн хамаг амьтанд тус хүргэж, бурхан гурван эрдэнэдээ сүсэглэн, маань мэгзэм их уншиж байвал буян хийж байгаа нь тэрээ! гэж багш маань айлдав. 

	— За тэгвэл би одоо багшийгаа л даган явж, буян хийж сурахаас биш, ганцаар яасан ч чадахгүй юм байна гэж хэлэхэд:

	— За тэг, тэг! Багш нь маргааш хөдөө гарч, айлуудаар хэсэн явж буян хийнэ. Ингэхлээр чи надтай хамт явж яаж буян хийдгийг сур! гэж хэлэв. Тэгээд би багш ламтай хамт буян хийхээр шийдэж, жодгор майхан, морь, тэмээ олж бэлтгээд ном судраа авч хөдөө тийшээ заларцгаав. Хэсэг яваад багш маань “Хоёулаа нэг айлд бууя” гэлээ. 

	— Айлд буугаад яах вэ дээ багшаа! Харин голын захад майхнаа шаагаад буучихвал та бид хоёрыг айл залж аваачна. Тэгвэл их хүндтэй лам болж очдог юм байхгүй юу? гэхэд багш маань, 

	— Чинийх зөв юм байна! гээд айлд ойрхон нэг голын захад майхнаа шаагаад буулаа. 

	— За багш минь одоо буянаа хийж эхлэх үү? гэхэд, 

	— Тэгье! тэгье! За чи буян хийхэд юу юуг гол болгодгийг мэдсэн биз! гэж багш маань хэлэв. 

	— Мэднэ ээ мэднэ! Та над цөмийг ярьсан болохоор түүнийг чинь би яг л сахиж байх болно гэлээ. 

	— За тэгвэл Сэнгээ минь чи буян хийхээсээ өмнө явж айлаас нэг шөлний юм олж ир! Төлөг ч яах вэ, борлон ч яах вэ гэлээ. 

	— За тэгье! гээд би өдөржин айл хэсэж айраг, архи ууж ханаад оройхон хоосон буцаж ирсэнд багш маань:

	— За хө! Шөлний юм олов уу? гэж асуув. 

	— Би нэг айлд очоод хэлсэн чинь тэр айл буян болог гэж нэг тарган эр хонь барьж өглөө. Баярлаад л өнөөхийг чинь хөтлөөд явах гэтэл нэг эмгэн дайралдаад: 

	— Хувраг лам байтлаа халуун зун хилэнц хурааж яах юм бол доо! гэхээр нь би “Багшийнхаа хэлснийг мартаж хилэнц нүгэл хийх гэж байгаа юм байна шүү” гэж бодоод өнөөх хонио тавьчхаад ирлээ гэхэд, 

	— Тэр муу өлөгчин чавганц дайралдаагүй бол тарган хонины мах идэх л байж дээ гэж амаа бариад:

	— Сэнгээ минь цай хийж ууя! Ус аваад ир гэв. Би домбо авч усан дээр очоод бас хоосон буцаж ирэв. 

	— За Сэнгээ цайгаа чана хө! Ам цангах гэдэг бэрх боллоо гэхэд, 

	— Багшаа өршөөгөөрэй! Би усан дээр очоод ус хутгатал жараахай орж ирлээ. Өнөөхийгөө асгаад дахиад хутгасан чинь усны өт хорхой зөндөө байна. Энэ олон амьтныг буцалгаж алаад цай хийнэ гэдэг чинь бас л нүгэл хилэнц болох нь гэж бодоод асгачхаад ирлээ гэхэд багш маань:

	— Ээ халаг хоохой минь! Ядаж ундгүй хатаж үхэх нь байна гээд тэр шөнөдөө хоол цайгүй хоноод маргааш өглөө нь:

	— Чи ядаж түлш түүж ир! Дулаацаж сууя гэв. Би яваад бас л хоосон буцаж ирэв. 

	— За Сэнгээ минь түлээгээ оруулаад түлээрэй багш нь дулаацъя гэв. 

	— Уучлаарай багш минь! Би ой дотор ороод сайхан хуурай мод авч үүрээд явах гэтэл олон хэдгэнэ ээрээд байхаар юу билээ? гээд асуусан чинь тэр хэдгэнүүд: 

	— Өчүүхэн бидэнд тус болж үз! Энэ модонд чинь бидний үүр байгаа юм гэхлээр нь би:

	— Багшийнхаа хэлснийг мартаж хамаг амьтанд тус хүргэж бай гэснийг огоорч нүгэл хийх гэж байгаа юм байна шүү дээ гээд өнөөх модоо орхиж хорхой шавжгүй мод олох гэсэн чинь огт олдсонгүй, тэгээд хоосон хүрч ирлээ гэхэд:

	— Ээ чааваас Сэнгээ минь яая даа! Одоо чи тэр айлд очоод манай багш хилэнцтэй хоол иддэггүй юм гэж хэлээд ядаж тараг сүү олж ир гэв. Би:

	— За гэж хэлээд бас л явлаа. Айлаар явж цадтал идээд оройхон бас хоосон ирэв. 

	— За хөө таргаасаа хий гээд багш маань аяга барив. 

	— Өршөөгөөрэй багш минь! Би тэр айлд очоод учраа ярьсан чинь үхрийн сүү, өрөм тараг өгөхөөр нь аваад явах гэтэл айлын нь өвгөн орж ирээд:

	— Өчигдөрхөн шөлний хонь эрээд явж байсан, өнөөдөр болохоор хилэнцтэй хоол иддэггүй гэдэг чинь хаашаа байна! Хувраг хүн худлаа хэлэмгүй юм гэхлээр нь би “Худал хэлж багшийнхаа захиасыг мартаж нүгэл хурааж байна шүү” гэж бодоод сүү таргийг нь буцааж өгөөд ирлээ гэхэд багш минь тэсэж ядан уурлаж, 

	— Сэнгээ минь! Яадаг билээ! Аль бүр хоосон суух уу? Эндээс явъя! Чи морь тэмээгээ ойртуулж ир! гэв. Би морь тэмээгээ ойртуулахаар яваад бас л хоосон буцаж ирэв. 

	— Чи яагаад морь тэмээгээ олж ирсэнгүй вэ? гэж багш минь зандрав. 

	— Өршөөгөөрэй багш минь! Би морь тэмээгээ барьж аваад хөтлөөд явах гэтэл өчигдөр та нарыг тээж ирэх гэж явахдаа хэдэн зуун голио дэвхрэгээс эхлээд хилэнт гүрвэл хүртэл гишгэж алсан юм. Өнөөдөр бас л өдий төдий амьтан гишгэж алах болно. Хувраг улс байж яасан нүгэл боддоггүй юм бэ? гэж тэмээ маань дургүйцлээ. Тэгэхлээр би “Бас л багшийнхаа хэлснийг мартаж тэмээ мориороо амьтан гишгүүлж нүгэл хийх нь” гэж бодоод морь тэмээгээ орхиод ирлээ гэхэд, 

	— Багш маань би ер чамтай буян хийж чадахаа байлаа гээд өөрөө яваад өглөө. 

	Хойноос нь дагаад хартал хөөрхий багш маань өлссөндөө болоод дэрсэн дотор гүйж явсан бозлог хулганыг цохиж алаад шарж суухад нь хүрч очоод:

	— Багшаа та юунд амьтан алж нүгэл хийгээд байна аа! Хойд насандаа очир тамд унах болж байна шүү. Наадахаа хаяарай! гэж хашхирахад:

	— Ээ Сэнгээ минь! Юуны чинь нүгэл буян ярих сэлттэй вэ? Багш нь хариугүй талийгаач болох гээд байна! гэж хэлэв. 

	— За тэгвэл нүгэлт Сэнгээ замаараа, багш лам буянаараа явъя даа! гээд би багштайгаа салах ёс үйлдээд гэртээ буцаж ирлээ.

	 


2. Далан худалчийн толгой далан түм хүрэв

	 

	Би нэг өдөр Да хүрээ ороод Далантай өвгөнтэй уулзаад: 

	— Да хүрээнд сонин юу байна даа? гэж асуухад: 

	— Да хүрээнд Далан худалчийн толгой далан түм лан хүрч байхыг би нүдээрээ үзлээ гэж хэлэв. 

	— Ашгүй дээ! Далан худалчийн толгой үнэ хүрч байгаа байж л дээ! Далантай гуай тэгээд ярь л даа! гэхэд тэр ийн өгүүлрүүн:

	— Шашин төрийг хосолсон Шанзавын их яаманд төрийн сайдууд цуглараад ингэж ярилцаж гэнэ шүү! 

	— Далан худалчийг олж устгахгүй бол болохоо байгаад байна гэж нэг сайдыг ярихад:

	— Болохоо байлаа гэнэ шүү! Далан худалч гэдэг чинь бүр дайсан болж гүйцээд байна шүү дээ гэхэд бас нэг сайд нь:

	— Далан худалч гэдэг чинь одоо Да хүрээг эзэлж аваад дахиад цаашаа давшиж байна шүү дээ гэхэд хамгийн сүүлчийнх нь:

	— Аягүй бол Далан худалч одоо биднийг эзлээд авахад ч бэлэн болоод байна гэцгээж байна гэнэ дээ. Эцэст нь Шанзав яамны их сайд нь хэлэхдээ:

	— Эрхэм сайдууд минь энэ хэргийг нарийн шүүж үзэх болоод байна. Тэр Далан худалч гэдэг чинь Манжийн хааныг мал гэсэн байна. Манай ноёныг хонь гэсэн байна. Хүрээ амбаныг хүзүүгүй тулам гэсэн байна. Богд гэгээнийг бодь сохор гэсэн байна. Лам хувраг, хутагт хувилгаад цөмийг Ландрамын шээс гэж доромжилсон байна. За тэгээд язгууртан ихэс, дээдэс бүгдийг дэс дараалан чадсан байна. Жишээлбэл: Амбан ноёныг алгадсан сурагтай байна. Ширээт ламыг шивэгчин хүүхэнтэй холбосон байна. Нэг ноёнд нохойн нунтаг баас идүүлсэн гэнэ. Бас нэг түшмэдэд чулуу атгуулсан байна. Тэр ч байтугай нэг эрхэм хүндэт ноёныг шатааж алсан гэж хэлэлцэх болсон байна гэхэд сайдууд нь:

	— Пөөх яасан муухай новш вэ? Тэр чинь! Одоохон олж ирээд Далан хэсэг огтчоод, дахиад сураггүй болтол нь устгая! Бушуухан олж ирээд хэрчим хэрчмээр нь хуваагаад толгойг нь зах зээл дээр тавиад олонд үзүүлж жигшүүлье! гэж шийдээд Далан худалчийг барихад далан шадар цэргээ даамал түшмэлтэй нь явуулж Да хүрээгээр нэгжүүлье! Тэгээд бас Далан худалчийн толгойг авчирч тушаасан хүнд эхлээд мянган лан, дараа нь хоёр мянган лан ч хамаагүй өгнө гэж зарлуулъя! гэж яг таг шийдээд явцгааж гэнэ дээ. Маргааш нь Да хүрээний далан шадар цэрэг нь даамалтайгаа гараад Далан худалчийг эрж эхэлж гэнэ дээ. 

	— Далан худалчийг барьж өгсөн хүнд мянган лан өгнө, Мянган лан! Мянган лан! гээд л гудамж гудамжаар тараад хашхирцгааж эхлэхэд Далан худалч хажуугаар нь бас нэг шадар цэргийн хувцас хэрэглэл олж өмсчхөөд л “Далан худалчийг барьж өгсөн хүнд долоон мянган лан өгнөө! Долоон мянга шүү! долоон мянга!” гээд л хашхирсанд өнөөдүүл нь:

	— Долоон мянган лан! Долоон мянган лан! гээд л хашхирцгааж гэнэ. Далан худалч нөгөө гудамжаар нь эргэхдээ “Далан худалчийн толгойг олж өгсөн хүнд арван мянган лан өгнөө!” гэхэд нөгөөдүүл нь бас л дуурайгаад л “Арван мянга шүү золигуудаа! Дуулав уу! Арван мянган лан өгнө шүү” гээд л хашхирч гэнэ. Тэг тэгсээр байгаад оройхон болоход “Далан худалчийн толгойг олж өгсөн хүнд далан түмэн лан өгнөө! Далан түм шүү!” гээд л Далан худалчийг хашхирахад мөн л “Далан түм! Далан түм!” гээд л хашхиралдаж гэнэ ээ. 

	Тэгтэл далан цэргийн даамал түшмэл гуай нь Далан худалчтай нэг гудамжинд дайралдаад: 

	— Далан худалчийн толгойг олж өгсөн хүнд долоон мянган лан өгнө гэж зарлаарай гэсэн байхад чи яагаад далан түм лан гэж худал залаад байгаа золиг вэ? гэж асууж гэнэ. 

	— Далан худалчийн толгойг аль болохоор л их үнэ хүргэх гээд л ингэж явна шүү дээ! гэхэд:

	— Тэр муугийн толгойг үнэд хүргээд яах гэсэн новш вэ? чи! 

	— Би өөрөө Далан худалч байна шүү дээ! Толгойгоо хаанаас долоохон мянгаас өгөх вэ дээ! Ядаж далан мянга хүргэх санаатай байна! гэж хэлжээ. 

	— Нээрээ чи Далан худалч мөн гэж үү? гээд царай руу нь хартал өөрийн нь шадар цэрэг биш, харин үнэхээр Далан худалч биеэрээ мөн байна гэнэ. Тэгэхлээр нь сэлмээ суга татан аваад ухасхийтэл Далан худалч далдын хар малгайгаа өмсчихсөн чинь үзэгдэхээ байчхаж гэнэ. Далан цэргийн даамал сандрахдаа, 

	— Далан худалч энд байна! Энд байна! Бушуулаарай! Бушуулаарай! гээд хашхирсанд цэргүүд нь цуглараад ирж дээ. 

	— Хаана байна аа, өнөө Далан худалч чинь? гэцгээхэд, 

	— Сая энд байсан, яг миний шадар цэргийн нэг Далан худалч болчхоод явж байсан гэж даамлыгаа ярихад нь:

	— Битгий худал залаад байгаарай, бид нарын нэг Далан худалч болсон гэнэ шүү! Одоо олдохоо байхаар нь бидний нэгийг барьж өгөөд мөнгө авах гэж арга хэрэглэж байна! гэж цэргүүд нь ам амандаа шуугьж гэнэ. Тэгэхлээр нь Далан худалч даамлын нь дэргэд очоод:

	— Далан худалч чинь би байна аа. Далан түм лан хүрснээс хойш барилгүй яах вэ, намайг бариад ав! гээд л даамлын дуутай адилхан дуугаар хашхирсанд:

	— Би бишээ, биш, наана чинь дуугараад байна гэж даамал хашхирч гэнэ ээ. Далан худалч далдынхаа хар малгайтайгаа явж цэргүүдийн ард очоод “цаадах чинь нэг хэлэхдээ Далан худалч би байна гээд, нэг хэлэхдээ биш гээд үймүүлээд байна шүү! Яриагүй Далан худалч мөн. Энэ чинь Далан худалчийн толгойг долоон мянгаар зарлаарай гэсэн байхад далан түм лан хүргэж худал хэлээд явж байсан юм. Тэр ч байтугай түрүүхэнд хоёр даамал явж байсан байна шүү. Манай даамал биш, наадах чинь Далан худалч мөн байна, бариад авцгаая” гэхэд, цэргүүд нь даамлыгаа барьж аваад явж гэнэ ээ. Маргааш нь Шанзав яамныхан 

	— Даамлаа бариад ир гэсэн үү? Далан худалчийг бариад ир гэсэн үү? гээд далан цэргээ тус бүрийг далан удаа банздаж гаргасан гэнэ. Ингээд Да хүрээний дээдчүүд Далан худалчийг олж ядаад, Далан худалч бол “Дархан худалч юм” гэж зарласан гэж Далантай өвгөн ярьж билээ. Энэ бол илүү дутуугүй үнэн болсон хэрэг шүү.

	 


3. Даншгийн наадамд очоод дархан цолоор шагнагдав

	 

	Далан худалч дархан Сэнгээ гэж намайг дууддагийг та нар мэднэ байхаа. Би энэ дархан цолыг бөхийн барилдаанд түрүүлээд авсан юм биш, харин би худал хэлэх тэмцээнд ороод бүгдийг ялсан учир энэ цолыг авсан юм. 

	Нэгэн намар долоон хошууны даншиг наадам болж ихэс, дээдэс элдэв бүхэн нь цөм цугларсан байв. Долоон хошууны ноёд цуглараад “Манай хошуудад хамгийн сайн худал хэлдэг хүн ямар хүн байдгийг илрүүлье! гэж зарлаад тэгээд далан худалчийг ирвэл барьж авъя. Ийм учраас хэн гарцаагүй худал хэлбэл түүнд нэг лан алт өгнө” гэж мөрийтэй зар тараасан байлаа. 

	Тэгээд долоон хошуунаас янз бүрийн худалч нар ирж, янз янзын худал хэлсэн боловч аль нь ч ялгаагүй цөм няцаагдаж буцацгаав. Хамгийн сүүлд нь би хүн харахын аргагүй хөсрий муу гуйлгачин өвгөн болж очоод, долоон хошууны даншиг наадмыг толгойлж байсан Түшээ гүн ноёнтонд бараалхан ийн өгүүлрүүн:

	— Эрхэм ноёнтоон! Эрт дээр үед намайг идэр залуу байхад та надаас нэг лан алт зээлж авсан билээ. Одоо би өтлөн доройтож үгүйрэн хоосорсон учир урьд зээлсэн нэг лан алтаа авахаар ирлээ гэвэл:

	— Хөсрий муу өвгөн чи худал хэлж байна. Би хэзээ ч гэсэн хүнээс алт зээлж авсан удаагүй. Лан алт бусдаас зээлэх тийм хөрөнгө мөхөс байгаагүй, чи юу хэлж байна? гэв. 

	— Ноёнтон минь! Гарцаагүй үнэн юм сан. Гэгээн цагаан өдөр, гэрэлт шар нарандаа шижир шар алтаа хэмжээд өгч байхад минь Далай ван ноёнтон, Дархан чин ван ноёнтон цөм харж байсан болохоор амьд гэрчтэй юм шүү! гэхэд дэргэд нь байсан Далай ван ноёнтон, Дархан чин ван ноёнтон хоёр хүртэл сандарч:

	— Энэ муу хөсрий өвгөн чинь яасан муухай худалч новш вэ? Бид хоёр хүртэл үүний гэрч болох гэнэ шүү! Бушуухан чирээд гарга! гэж зандрав. 

	— За ноёнтон минь! Би худал хэлсэн болоод нэг лан алтаа та нарт алджээ гэж бодъё. Тэгвэл гарцаагүй худал хэлсэн хүнд өгөх гэсэн нэг лан алтаа мөрий ёсоор надад өг дөө! гэв. 

	— Аа муу хөсрий чи худал хэлээгүй байж бас алт нэхнэ ээ? гэж Түшээт хаан зандрав. 

	— Тэгвэл та үнэхээр зээлж авсан нэг лан алтыг минь өг! гэв. 

	— Худлаа чамаас зээлж аваагүй. 

	— Тэгвэл худлаа хэлсэн хүнд өгөх алтаа өг дөө! гэж өдөржин нэхсээр байгаад эцэст нь тэд нар аргагүй мөрий зарласан учраас гарцаагүй худал хэлсэн надад нэг лан алт өгөхөөр тохиров. Тэгээд, 

	— Чи муу хөсрий өвгөн үнэхээр худалч юм бол гэрээс гартал худал хэлээд орхи! гэв. 

	— Ноёнтон минь, би худал хэлэх тэмцээнд түрүүлсэн болохоор шагналынхаа нэг лан алтыг авсныхаа дараа худал хэлье! гэхэд, 

	— Тэг! тэг! гэж хэлээд над нэг лангийн алтан ембүү өгөв. 

	— Хэрэв чи дахиад худал хэлж эс чадвал алтаа буцааж авна гэцгээв. Тэгэхэд нь:

	— Би таныг гэрээс гартал худал хэлж чадахгүй, харин гаднаас ортол чинь худал хэлж чадна гэхэд ноёнтон:

	— За тэгвэл би гадаа гараад зогсож байя, чи худлаа хэлээд орхи! гээд ноён гадаа гараад, 

	— Алив түргэлээрэй гэв. 

	— Би аль хэдийн таныг урьд хэлсэн ёсоор гэрээс чинь гартал худлаа хэлж амжсан шүү гэхэд ноён ялагдсандаа уурлан ороод:

	— Тэгвэл чи намайг босоод суутал худал хэлээр орхи гэв. 

	— Би таныг босоод суутал худал хэлж чадахгүй, харин суугаад бостол чинь худал хэлж чадна гэв. 

	— За тэгвэл би суугаад орхиё, намайг чи яагаад ч босгож чадахгүй гэв. 

	— За таны анх хүссэн ёсоор чинь суутал худал хэлээд энд дууслаа гэв. Ингээд Түшээ гүн ноёнтон надад гурав дахин ядагдаж сүүлд нь “Энэ лав өнөөх суут Далан худалч байж магадгүй” гэж сэжиг төрөөд:

	— Чи Далан худалчийн дүү биш биз? гэж асуухад нь би:

	— Дүү нь бишээ! Далан худалч бэлэн Сэнгээ, дархан аварга биеэрээ байна гээд хувцас багаа тайлж үзүүлтэл:

	— Хүүе хүүе, та минь, өнөөх гайхал Далан худалч чинь мөн байна гэлцэн хашхиралдаад санд мэнд болцгоон сур дээс бэлтгээд, 

	— Одоо үүнийг суудал дээр нь бариад ав! гээд ухасхийхэд нь би далдынхаа хар малгайг өмсөж амжсан тул тэд нар хоосон газар самардан унацгаав. Ингэж Далан худалч Даншиг наадамд очиж Дархан цолоо авсан юм гэв.

	 


ГУРАВДУГААР БҮЛЭГ 
ДАЛАН ХУДАЛЧТАЙ ТОХИОЛДСОН ХАЧИН ЯВДЛУУД

	 


 

	1. Шувуутын хийд дээр болсон явдал

	 

	Би нэг өдөр дөмөн цоохор морио унаад, гунан улаан буугаа үүрээд, Шугуйтын голыг өгсөж ан хийсээр яваад Шувуутын хийд дээр орж явчхав. Цогчин дугандаа олон шувууд цуглараад шинийн наймны хайлан хурж байсан болохоор би адис авалгүй өнгөрч болохгүй болоод дуганд нь ортол: 

	Харцага шувуу харанга дэлсээд

	Бүргэд шувуу бүрээ татаад

	Хэрээ хэнгэрэг цохиод

	Галуу гандан үлээгээд

	Цахлай цан цохиод

	Тас ловондоод

	Тахиа унзаддаад

	Тогоруу гэсгүй торлог барьж тонголзоод

	Тоодог шувууг “томоогүй загнав” гэж толгой уруу нь жанчиж байхад нь би гол шүтээнээс нь арай хийж адис аваад гарах гэтэл 

	Хун шувуу хурлаас хожимдсон гэж 

	Хунз цангаар торгуулж, 

	Дэглэй шувуу дэглэм эвдсэн гэж 

	Дээд суудлаас огцрогдож, 

	Өвөөлж шувуу өвчтэй хүүгээ хуралд даатгаж, 

	Өргөлд нь өвч бүрэн хэрэглэлтэй гэр амлаж, 

	Алаг нугас амь насаа даатган мөргөж,

	Мөнгөн тоть мөнх наслахыг ерөөн, 

	Мөргөлийн дуганд нь мөнх зул өргөж байхыг нь хараад мөн ч сүйд болдог золигууд юмаа гэж инээд хүрч байтал, 

	— Далан худалч гуай! бурхны өргөөнд морилж мөргөх ажаамуу? гэж дуганч лам, дугуй нүдэт бэгбаатар дургиж гарав. Бурхан тахилын нь өрөөнд орсон чинь Махгал, Манзшир, Майдар бурхнаас аваад есөн тахил ерөөлийн хан хүртэл, бурхан сахиусаа зүүгээд, шар шувуу шанам малгай өмсөөд шалсай будаж, шаазгай шувуу шалдан гуяа цухуйлган шар тостой гурил имэрч, сохор элээ, соотон ууль хоёр сор чимж, бадган шувуу балин засаад баахан завгүй бололтой байхад нь, вандан лхам бурхнаас нь баруун хөлөөрөө адис аваад тэндээсээ гарч хуврагийн дундуур явтал арын суудалд алагтуу язганалдаж, алтан хараацай шаагилдаж, улаан хошуут толгой уруу цохичихлоо. Эрээн тоншуул элэг рүү ёворчихлоо гэж энэ тэр бололцоход тоодог гэсгүй нь очоод торлогдож эхлэхэд толгой эргэмээр шуугиан болж, тун ч эвгүй санагдаад гарах гэтэл, хөөрхий муу хөх бух хөөтэй домбо үүрч ирээд хуврагуудад хув хар аяганд манжаа аягалж эхлэхэд цаанаас нь цагаан ууль, цар тавагт цав чанаж дүүргээд барьж эхэллээ. 

	Дээд ламд нь дэвхрэг, голио, дунд ламд нь дуут хэдгэнэ, адгийн ламд нь алаг батгана, арын суудалтад алтан хэнгэрэгт хачгаар цав барихад, цадсан нэг нь хойшоо гэдийгээд, цадаагүй нэг нь цаашаа өлбөлзөж, энэ тэр бололцон, 

	— Ээ яадаг билээ, элээ булаагаад авчихлаа, энд байсныг нь тоншуул тоншчихлоо гэж, тоо томшгүй хэрүүл болж байтал, 

	— Анчин гуай! Анчин гуай! Та илүү гэрт орж идээ зоогло! Сангийн гэрт орж сархад зоогло! гэж алтан хараацай намайг урив. Түүнийг дагаад тогооны нь гэрт орсон чинь тогос шувуу тостой хутгалдаад тогоо барьж байв. 

	Хөхөө шувуу хөлс нь гоожчихсон гал түлж, бор шувуу босгоны ёроолд бондгоносоор борви хумхилгүй түлээ зөөж, уран шувуу идээ засаж, улцан сойр боов тоолж, хажууд нь харж суугаа нярав 

	Ахууна гуай нэг уурлаж, нэг инээж сууснаа намайг хараад:

	— Даян дэлхийн алдарт анчин, Далан худалч бэлэн Сэнгээ амар байна уу? гэж мэндлэнгүүт л, 

	— Аль та минь бушуулаарай! Айраг авчир! Архи сөгнө! Хоол хий гэхийн хамт л нөгөөдүүл нь бужигнаж гарлаа. 

	Сарьсан багваахай сарны гэрэлд ан хийсэн гээд сангийн гэрт унтаж байсныг салам нүдээд сэрээгээд орхив. 

	Сарьсан багваахай ч ан хийхээр гараад өглөө. Алтан хараацай ч бас хожимдсонгүй бололтой, удалгүй хамар дээрээ гурван хуруу өөхтэй хар халзан батгана нэг, хавирган дээрээ дөрвөн хуруу өөхтэй халтар хэдгэнэ нэгийг аваад ирлээ. Нүд ирмэхийн зуургүй хаа гуяар нь эвдээд, инээх ханиахын зуургүй чанаад хар халзан батганын дал дөрвөн өндрийг хуйхалсан толгойтой нь над барив. Би өлсөж явсныг ч хэлэх үү, өөхтэй махтай учирсныг ч хэлэх үү үмхэж гарлаа. Дөнгөж дөрвөн өндрийг нь идээд цадчихав бололтой. 

	— Тэгтэл анчин гуайд айраг авчир! гэхийн хамт л чогчиго шувуу цордгор зурамд долоон хөхүүр айраг тэгнэн авчирч буулгахаар нь нэг хөхүүрийг нь миний өмнө тавиад сөгнөлөө. 

	Би ч яах вэ дээ! Гүүтэй айлын гүзээтэй хүү болсон хойно хулаар нь ч уулаа, хувингаар нь ч уулаа. Тэгтэл бас цогчин жасын нярав цоохор харцага гуай орж ирээд, гунжин оготнын саамаар исгэж нэрээд гурван жил дарсан арз гаргаж хундагалж гарлаа. 

	Аягүй бол согтох нь бололтой, орой болсныг ч хэлэх үү явмаар санагдлаа. Хөл дайваад, хүзүү чинэрээд ирлээ. Би уг нь улаан зээрд болохынхоо даваан дээр учиргүй агсам тавьдаг хүн хойно доо! Мордохынхоо үед мондиудад агсам тавимаар санагдахаар нь дуганы нь үүдэн дээр очоод:

	— Шувуутын хийдийн шувуунууд үхсэн хойноо лам бол доо. Шунахай нэг нь шударгыгаа мөлжиж, шулуудсан нэг нь дэргэдхийгээ тоншоод, дэндвэл дээлдээ, дээшилбэл аминдаа хүрэх новшнууд юм байна. Харав уу? Та нар гээд л хашхираад орхисон чинь хамаг шувуунууд нь хаана юу болов? Харав уу? Үзэв үү? Хар хур, гарр, гурр, сүр, сар, жийг, жүуг, сүйд майд болов. 

	Би ч мориндоо ташуур өглөө. Хэсэг яваад харсан чинь Шувуутын хийдийн алтан ганжир заримдаа ганц, заримдаа хоёр харагдаад байхаар нь “Юу билээ энэ чинь” гээд ажиглатал би арай хэт согтсоноо мэдээд нэг газар бууж, тэндээ нам унтаж орхижээ. Өглөө нь босоход өчигдрийн уусан айраг хамраар сэнгэнэж байж билээ. 

	 


2. Нэг сумаар долоон зээр, нэг үнэг

	 

	Би Шувуутын хийдээс гараад, дөмөн цоохор мориороо дэргүүлэн хатируулаад, Шумуултын даваагаар даваад, Шуургатын хөндийд ортол доохон талаас минь долоон зээр босоод давхив. Би хэзээний мэргэн бууч гэж гайхагдсан хүн хойно доо! Гунан буугаа гучин цэнгийн дариар цэнэглээд овоо хараагаа онилтол оонын хүзүү ч ороод ирлээ. Оготор гохыг нь дараад орхив. Хамгийн сүүлд явсан хар сүүлтийн ооно ч унаад орхив. Харин тэгсэн чинь миний сум цаашаа цойлоод л жун пад, жуд пад гээд л долоо дахин дуугарав шүү. 

	Одоо юу болж вэ? гээд харсан чинь бас л болоогүй бололтой цаашаа жун пад гээд л гүвээн дээгүүр давж одоод, гүвээний цаана гүп гээд л буух нь сонстов. Баярласаар л гүйгээд очсон чинь миний сум долоон зээрийн тус бүрийн бөгсөөр нь ороод хоолойгоор нь гарч цөмийг унагаад, гүвээний цаана хэвтэж байсан хөвсгөр улаан үнэгний хавиргаар нь хаваад, харьтаар нь ороод, сарьсан борвийг нь сэт цохиод, саарин хоншоорыг нь салам цохиод алчихсан байлаа. 

	Миний сум яагаад энэ үнэгийг ийм олон газраар нь шархтуулав гээд ажиглатал, өнөөх үнэг маань хошуугаа цавиндаа хийгээд цагариг болон хэвтэж байсан учир ийм болж гэдгийг мэдээд үүнээс хойш хэвтэж байгаа үнэгийг буудах хэрэггүй юм байна гэж нотлов. 

	Би нэг сумаар долоон зээр байтугай долоон чоно, гурван гур агнаж байсан удаа ч олон болохоор юуг нь гайхах вэ дээ, намайг ангаа аваад гэртээ ирэхэд манай айлын мангар Цэдэн, хойд айлын хоолой Сүндэв, саахалтын айлын Самбалхүндэв, мээрэн Дондог, Мижид бэйс хүртэл хувааж идээд худал үнэнийг нь нотолж байсан удаатай.

	 


3. Хангайн ууланд гарч хандгай буга намнав

	 

	Усан луу жилийн намрын эхэн сар байлаа. Тэр жил урьд хожид үзэгдээгүй гайхамшгийн зун болсныг та нар мэднэ дээ. 

	Хангайн нуруунд гарсан чинь морьтой хүнээс өндөр ногоо ургасан байв. 

	Ой дотор ороход ногоо нь ч аль юм бэ? Мод нь ч аль юм бэ? танихад хэцүү болж, өндөр ургасан ногооны дунд зулзаган мод, шарилж өвс шиг харагдаж байсан болохоор тун ч гайхалтай байсан хэрэг шүү дээ. Хангайн ногоо хэчнээн өндөр ургасныг хэмжиж үзэхээр дөрвөн алд уурга босгоход, ургасан ногооноос дөнгөж мухар сөөм илүү гарч байсан юм. Тийм өндөр болоод өтгөн ургасан ногоон дунд явж, ан хийх гэдэг санамгүй бэрх зүйл байсныг би мэдээд уулын таг оройд гарвал ногоо нь сийрэг байх байгаа гэж дээшээ авиртал, бүр ч явах аргагүй боллоо. Хэчнээн явавч нэг ч ан амьтан дайралдсангүй. Ан амьтан байлаа ч гэсэн түүнийг агнах гэдэг маш хэцүү байсныг яана гээ. Зөвхөн ногооны толгой сагсалзан хөдлөхөд л тэнд амьтан байна гэж гадарлахаас цааш юу ч олж харахгүй байлаа. Би анд яваад хоосон буцаж үзээгүй болохоор баахан сэтгэл зовоод элдвийн арга бодов. Тэгтэл надад мэргэн арга санагдав. 

	Энэ их хур бороотой жил “хужир мараа дутагдсан бугууд хутга сэлэм ч байсан идэхэд бэлэн байгаадаа” гэж бодоод шургааг мод огтлон авч засаад үзүүрт нь жад хийж, жадныхаа үзүүрийн зэвийн оронд чулуун давсаар зэв хийгээд яв цав бэлэн болгож модонд хөндлөн зоож орхиод ойрхон нэг жалгад орж морио чөдөрлөөд дэргэд нь нам унтаж өгөв. 

	Хэчнээн унтсаныг бүү мэд! нэг мэдэхэд өглөө болчихжээ. Босонгуут өнөөх шинэ маягийн занга тавьсныгаа эргэж үзэхээр очтол түүнд дөрвөн буга, нэг хандгай өлгөгдөн үхжээ. 

	Хужирссан бугууд миний жадны чулуун давсаар хийсэн зэвийг үмхэж хэмлэхэд дараагийн буга араас нь мөргөхөд жадны үзүүр шилэн хүзүүгээр нь нэвт хатгана, дараагийн буга давстай үзүүрийг үмхэж бас л түрүүчийн адил мөргөгдөн шорлогдсоор байгаад ийнхүү цөмөөрөө миний давст занганд орж үхсэн байлаа. 

	Миний энэ аргыг мэдсэн хүн гайхахгүй байж яахан чадах вэ. Над шиг унтаж байгаад л өдий төдий хандгай буга намнадаг анчин байхгүй болохоор, намайг “Даян дэлхийн алдарт анчин Далан худалч дархан Сэнгээ” гэж цол олгосон юм аа.

	 


4. Лусын хааны найран дээр өнгөрүүлсэн нэг өдөр

	 

	Би нэгэн сайхан өдөр намар цаст Хэнтийн нуруунд гарч хэрэм, булга агнахаар хэдэн нөхдийн хамт хэрэглэл төхөөрөмж бүрэнтэй, хөсөг тэмээ хангалттай базааж гарлаа. Явах замдаа Хэрлэн голын захад бууж хэд хоног айлчлан айраг ууж зугаацахаар шийдэв. Хээтэй, гуутай Хэрлэн гол хэзээний миний нутгийг хэлэх үү, Хэнтийн нурууны шугуй суунаглаж харагдахыг хэлэх үү, үнэхээр ч сэтгэл булаам сайхан байлаа. 

	Бид нар морь, тэмээгээ амрааж идүүлээд айл хэсэж, айраг гүзээлж, архи сөгнөж явсаар байтал нэг мэдэхэд хоёр гурван хоног болсон байлаа. “Ингэж хэт наргих аян замд саадтай болдог” гэж ярилцаад удалгүй явахаар боллоо. Би хэл мэддэг хилэн хар морио хэд хоногийн өмнө чөдөрлөөд тавьчихсан юм сан. Тэгээд түүнийгээ эрээд гарсан чинь олсонгүй. 

	Маргааш нь мөрдөж явсаар байгаад онгон Хэнтийд хүрэв. Бас л олдсонгүй. “Одоо яадаг билээ. Явгарах аюулд орж мэднэ” гэж айхдаа морио улам шуналтай эрж гарлаа. Арайхийж нэг морины мөр олоод мөрдөж явтал бороо ороод, дараа нь таг харанхуй будан татаад, би мөрөө үзэхээ байж бүр сүүлд нь зүг чигээ алдаж эхлэв. Яах ийхээ мэдэхгүй явж, хадан цохио руу халтирч унаад, харанхуй хавцал руу гулгаж эхлэв. Яадаг билээ, үхдэгийн даваан дээр нэг зөөлөн юман дээр уначхав. “Юу билээ?” гээд хартал өндгөө дараад хэвтэж байсан тас шувууны дээр буучихсан байв. 

	Сая нэг ухаан ороод босох гэтэл өнөөх тас маань намайг аваад дээшээ нисэж гарлаа. Миний айсан, сандарсан хоёрыг юу гэж бодно та нар. “Одоо л муу Далан худалч амьдаараа шувууны хоол болж сэг, сэвсгүй алга болох нь” гэж бодохоос ухаан балартав. Тэгтэл хүний хувь заяа их юм болохоор гэнэт сэхээ орж бүсэндээ байсан хазаар ногтоо аваад тасын биетэй өөрийгөө хамт хүлж эхлэв. Тас маань улам л дээшээ хөөрөөд байдаг. Тэр намайг хад руу унагах юм уу, хагалж идэх юм уу, халил дунд шидэх юм уу гэтэл харин тэгэх шинж үгүй бололтой шүү. Тэгэхлээр нь хазаарынхаа жолоогоор тасын толгойг ногтлоод толгойг нь дуртай зүг рүү чиглүүлдэг болж эхэллээ. Тэгээд сэтгэл уужраад ийш тийшээ хартал тэнгэрийн үүл тэр доор маналзаад түүний цаана газар байгаа эсэх нь бараг мэдэгдэхгүй болж гайхалтай дээр хөөрсөн болохыг би мэдэв. 

	Дахиад сайн хартал сансрын үүлний дээр диваажингийн орны хаалга харагдаж байхыг үзэв. “Юун төлөө тэнгэрийн оронд хүрч ирлээ дээ, амьд мэнд дээрээ диваажингийн хааныд очиж үзье” гээд тэр зүг тас хөлгөө чиглүүлэв. Удсангүй хаалган дээр нь очоод “Нохой зуух уу?” гэсэн чинь хаалгач нь хатсан нуухаа арчсаар гарч ирэв. Би шууд явж хааны нь өргөөнд орсон чинь хаантан гуай нь хатгалга тусаад, хатан нь болохоор шүд нь өвдөөд, зарц нар нь тэнгэрийн хааныхтай хонь хургаа нийлүүлчхээд, түүнийхээ хойноос яваад таг чиг болсон учир ус ч үгүй унд ч үгүй байцгаав. 

	— Өө хөөрхий! Диваажингийн орон гэдэг чинь жаргалын орон гэж ярьдаг маань шал худал юм байна. Харин бүр заваан газар байна даа! гэж хаалгачид нь хэлтэл, 

	— Харин тийм ээ! Манайхан чинь мангасын хаантай мал хөрөнгө, газар нутаг булаацалдаж долоон жил дайн хийгээд хамаг байдгаа дуусгаж хаан, хатан, хаалгач бид гурваас өөр бараг юм үлдсэнгүй. Тэгээд хүний оронд очиж хоол хүнс, эр цэрэг залгуулахаар зуурдын сансрын зургаан жанжин аль хэдийн нь яваад одоо болтол алга байна гэж хаалгач нь яриад, 

	— Чи тус болж манайд нэг ус ойртуулж өгөөд яваач гэж гуйв. 

	— Больё доо! Диваажингийн хааныд байтугай ээждээ ус авч өгч үзээгүй гэж хэлээд “Аягүй бол эд нар зарцаа хийгээд авч мэднэ” гэж бодоод өнөө муу тасаа унаад л явж өгөв. 

	Огторгуйд гараад доошоо хартал тэр доор нэг баян айл найр хийж байгаа харагдлаа. “Арайхийж нутгийн бараа харах нь” гээд тэр рүү явж очтол газар бүр ч бараа сураг алга. Харин үүлэн ертөнц дээр байдаг лусын хааных тэнгэрийн дагинатай хүүгээ гэрлүүлэх их хурим хийж байхад нь буучхав аа! Намайг орохын хамт л, 

	— Хангардийн хөлөгтэй, харь газрын зочин, хаан Сэнгээ та дээшээ морил, дээшээ морил! гэцгээж, дээжтэй цай дээдсийн гүнцэг бариад, дараа нь: 

	— Хаан хүү, хатан дагина хоёрт минь ерөөл дэвшүүлэн хайрлана уу? гээд л лусын хаан бөхөлзөн нахилзан байж хадаг, хундага хоёрыг Далан худалч надад барив. 

	Тэгэхлээр нь би гэгээн ордноос нь аваад гэрэлт цамхаг хүртэл, гэзэг чимгээс нь аваад гэдэс гүзээ хүртэл нь, гал голомтоос нь аваад гар домбо, галын хайч хүртэл нь ерөөгөөд хар нүдэн хундагыг нь нэг мөсөн тогтоож орхиод “Эр бор харцага минь уу” гээд л аяыг барьж гарлаа. Тэгээд найр жигдэрч арз гэдгийг ч аяга аягаар, айраг гэдгийг ч хул хулаар нь хөөсрүүлж гарлаа. Найр ч сунжирч эхлэв. Найман түмэд нь ч найгуулж гарав, найрын даамал ч жингэнүүлж гарлаа. Далайн цаанаас авчирсан дарс гаргаад сөгнөж эхлэв:

	Хорин жил хадгалсан хорзын шүүс ч гаргаж ирлээ. Хаан хатан, дээд доодгүй согтож эхэллээ. Тэгтэл гадаа нь хэрэг биш болж тас няс, пид пад болоод л зодоон цохион, хашхираан шуугиан гарч сүйд майд болоод явчхав. 

	— Юу болов? Юу болов? гээд гартал тэнгэрийн хааны охиныг хүргэж ирсэн есөн эрдэнэт догшин цагаан лууны нь чандмань эрдэнийн эврийг лусын хааныхны нэг нь хулгай хийж авснаас болоод цагаан луу нь догширч сүйд майд болж эхлэв. Бүр сүүлдээ лусын хааны орд харшийг будаа болтол нурааж, гал манан хадуулж гарлаа. “Одоо ч биш болох нь байна. Амьд мэнд байгаа дээрээ явъя” гээд үзтэл тас маань сандрахдаа уяагаа тас татаад явчихсан байв. 

	— Одоо яадаг билээ, очиж очиж лусын хааны гадаа нус ч үгүй, нулимс ч үгүй үхэх нь болжээ гэж цэл хөхөрч мэл гайхаж байснаа “Ямар ч байсан дүүрсэн хэрэг” гээд тэнгэрийн хааны догшин цагаан луун дээр нь мордож орхилоо. Өнөөх маань тонгочиж байгаад лусын хааныхыг зомгол болтол хэмхэлж хаяад л тэнгэр өөдөө гарч өглөө. Арайхийж сэхээ ороод хартал тэнгэрийн хааны дагина төрхөмдөө буцаж очихоор миний хойгуур сундалдан суугаад явж байв. 

	Миний хойноос лусын хааныхан муна хэдрэг, нум сум, юу байдгаа бариад элдэн явах нь харагдав. Тэдний хашхирахыг сонсвол:

	— Харь газрын Далан худалч ирээд хааны охиныг оргуулж аваад явчихлаа, та минь яваарай, яваарай! Тархийг нь бяц цохиод бариад ав! гэлцэж баахан хөөгөөд гүйцсэнгүй хоцорлоо бололтой. 

	Би тэндээсээ явж тэнгэрийн хааныд очиж охиныг нь хүргэж өгөөд, ядарсныг ч хэлэх үү, согтсоныг ч хэлэх үү нам унтаж өгчээ. Нэг сэрсэн чинь би Хэрлэн голын захад хилэн харынхаа дэргэд унтаж байлаа. “Юу билээ? Энэ маань зүүд үү?” гэж бодтол зүүдэлсэн хэрэг огт биш байв. Харин лусын хааны охин намайг өөрийнхөө ид шидээр газар буулгаж өгөөд буцахыг завдан байхыг би олж харав. 

	— Далан худалч гуай, аян замдаа сайн яваарай! Би “үхэвч лусын хааны хүүтэй суухгүй” гэсэн юм. Та надад тус болж тэндээс салгаж өглөө. Санасан бүхэн чинь бүтэх болтугай! гэж ерөөгөөд тэнгэр өөдөө солонго татуулан гарч явахыг би үзэв. Тэгээд би морио авч унаад Хэрлэн голыг өгсөж явахдаа “Тэнгэрийн хаан, диваажингийн орон, лусын хаан цөмийг үзсэн боловч миний төрсөн нутаг Хэрлэн голын хаана нь ч хүрэхгүй болоод хавьтаж ойртохын хэрэггүй хараалын орон юм байна” гэж бат итгэсэн юм аа.

	 


5. Толгойгүй цэрэг туршуулд гарав

	 

	Би идэр залуу байхдаа Богд хаант монгол улсын цэрэгт албан хааж хятадын хар цэргийн эсрэг баатарлагаар тулалдаж явсныг мэднэ шүү дээ. Тэр үед ийм нэг сонин учрал болсон юм. 

	Намайг цэрэгт ороод дөнгөж долоо хоноод байхад миний биеийг цэргийн ахлагч болгоод бүрэн зэвсэг, хөтөлгөө морь өгч, нэг өдөр туршуулын албанд томилов. Би өөрийн арван цэргийн хамт туршуулд мордохоор бэлтгэв. Тэр үед хэчнээн хүйтэн байсныг би та нарт юугаар зүйрлэх билээ дээ. Биднийг туршуулд мордохын өмнө цэргийн пайтан ирж намайг буудалд очиж хоолоо идээд түргэн явахыг сануулав. Биднийг буудлын тогооч, сүүл хөшиглөсөн шар будааны халуун шөлөөр хооллосонд хүн бүр л долоон аягаас нааш цадахааргүй сайхан байв. Өлсөж байгаад халуун будаа идсэнийг хэлэх үү, буудлын гэрт задгай гал түлснийг хэлэх үү, халууцсан цэргүүд хөлсөө арчсаар л тэндээс гарч мориндоо мордон хоромхон зуур алс одов. 

	Би тэднийг ахлах ёстой байсан учир юуны урьд харанхуй болохоос өмнө хайч солих болзоот газар очихоор түрүүлж давхив. Бүрэнхий болохын өмнөхөн би тушаалд заагдсан газраа хүрч, гал ноцоон ганзагандаа байсан арван цэргийн аяны саахуугаа авч цас дүүргэн задгай галд шарж тавиад нөхдийгөө харав. Тэд айсуй бололтой харагдсан болохоор цайг нь буцалган бэлтгэх нь зөв болж гэж мэдээд цай хийж бэлэн болтол манай нөхөд ч ирэв. 

	Тэр үед би аягаа гаргаад халуун цай аягалж уухаар амандаа ойртуултал миний ам байдаггүй. Юу билээ гээд цааш нь тэмтэртэл миний толгой байхгүй болсныг мэдэв. 

	— За та минь! Дүүрлээ шүү! Миний толгой алга болчихжээ гээд хашхирах гэтэл дуу гарах юм юу ч үгүй байв. 

	Дэмий л миний толгой байдаггүй байна шүү гэсэн дохиог гараараа зангахад манай нөхөд миний толгой байхгүй болсныг хараад мэл гайхан, цэл хөхрөв. 

	— Ээ! Ахлагч минь! Халаг тэнгэр минь! Чи буудалд халуун будаа идээд мордохдоо малгайгаа мартаад толгой нүцгэн мордож байснаа мэдэж байна уу? Тэгээд чи толгойгоо тас хөлдөөсөн байна шүү гэж манай арван цэргийн дундаас нэг хашир эр надад хэлэв. 

	— Аа нээрээ би золигийн будаанаас болж малгайгаа мартаад толгойгоо хөлдөөчихжээ гэдгээ мэдээд толгойгоо эрж олохоор тэр даруйдаа үг дуугүй мордов. Хэдийгээр шөнө байсан боловч тэргэл сарны гэрэл цагаан цасан дээр тусч байсан болохоор миний ирсэн зам тодхон байсан нь мэдээж шүү дээ. Тэгэхээр толгойгоо олно гэдэгт би үнэндээ итгэж байсан юм. Гэвч би хааны цэрэг байтал толгойгүй болсондоо ихэд гуньхарч, ирсэн замаараа мөрдөн хөөж зав чөлөөгүй давхисаар байсан учир өөрөө ч юу ч анхаарсангүй. 

	Тэгтэл надад бас л гай тохиолдож эхлэв. Миний хажуугаас дайсны туршуулын арав гаруй хуй хуй цэрэг уухайлан дайрч яах ийхийн зуургүй намайг нөмөрч авах нь тэр ээ. 

	— За одоо Далан худалч бэлэн Сэнгэ үүгээр дуусах болжээ гэж бодохоос элэг цөс эмтрэх шиг болов. Гэвч нэгэнт толгойгүй болсон хойно муу биеийг хайрлах юу байх вэ. 

	“Арван цэрэгтэй халз тулалдъя” гэж шийдээд сэлмээ суга татан авч гардан тулалдаанд оров. Тэд нар сарны гэрэлд миний толгойг тас цавчих гэж оролдоод нэгэнт толгойгүй байхад нь гайхсан бололтой зог тусав. 

	Би түүний нь ашиглан дайран орж тэдний бөндгөрүүдийг цавчиж гарав. Нэг хоёр гээд л тоолсоор тав зургаан цэргийн толгойг тас цавчихын үед дайсныхан гайхахдаа энэ хүн үхдэггүй хүн бөгөөд толгойгүй байтал ийм хэцүү байлдаж байгаа болохоор биднийг цөмийг хядаж болох эр байна гэж мэдмэгц, учир зүггүй айн сандарч цааш зугтаж одов. 

	Ингэж шөнийн тулалдаанд толгойгүй цэрэг ялалт хийнэ гэж би огт санаагүй боловч, харин толгойдоо найдахгүйгээр айх эмээхийг мэдэхгүй байсан болохоор би дайсны зүг даанч ширүүн орсон хэрэг байжээ. Хэдийгээр би тулалдаанд ялсан боловч толгойгүйгээр явах гэдэгт гутамшиг болно гэж бодоод цаашаа толгойгоо эрэхээр яаравчлан явав. Тэгтэл сар шингэж гүн харанхуй болсон учир харгана бутны дундаас өчүүхэн хар толгойг эрж олох гэдэг нэн бэрх болсон тул тэр шөнийг би хээр талд тэсэж өнгөрөөх хэрэгтэй болов. 

	Арай хийж үүр цайлгаад дахин цааш мөрдөн явж байтал миний толгой бутны ёроолд наран тал нь намайг хараад наг наг инээж, сүүдэр тал нь сүнгэнэтэл уйлж байхыг нь үзэж, түүнийг ухасхийн аваад ором дээр нь тавьтал яв цав наалдаж, урьдын адил Далан худалч бэлэн Сэнгэ, хааны гавьяат цэрэг хэвээр үлдэв. 

	Тэгээд би буудалдаа буцаж ирэхэд намайг толгойгүй мөртөө, дайсны туршуулын залирхаг арван цэрэгтэй тулалдаж ялсан гайхамшигт явдлыг сонсоод “Үхэшгүй цэрэг” гэдэг цол хэргэм өгч надад хошуу цэргийн бүрэн эрх олгосон удаа бий юм аа.

	 


6. Ганцаараа мянган цэрэгтэй тулалдав

	 

	Та нар намайг идэр залуу байхад Богд хааны цэрэгт явж баатар гавьяа байгуулсныг цөм мэдэх байх аа. 

	Би хааны тушаалаар Хэрлэн барс хотын орчим явлаа. Тэр үед зуны дэлгэр сайхан улирал байсан учир надад өдөр шөнө, өглөө үдэш ялгаагүй урагшаа довтлох сайхан завшаантай үе байлаа. 

	Хоёр өдөр, хоёр шөнө довтлон явж тэнд хүрэх ёстой байсан юм. Тэгтэл Манжийн хааны төрийн жанжин намайг саатуулахын тулд гамингийн мянган цэрэг миний эсрэг хүч түрэн довтолж байсныг огт мэдсэнгүй учир би гэнэт дайсны цэргийн аманд орлоо. “Одоо яадаг билээ. Хааны итгэлт цэрэг байтал дайсанд олзлогдож чухал тушаалыг нь алдаад сүйрэх нь энэ болж” гэж бодоход магнайны хөлс аяндаа гоожих болов. 

	Намайг ямар ч арга мэх бодож амжаагүй байтал дайсны хошууч анги намайг бүслэн авч амьдаар нь олзлохоор шийдсэн бололтой жад сэлэм, нум сум, буу саадаг бүгдийг миний зүг онилж арван зүгээс уухайлан орлоо. 

	Богд хааны цэрэг болсон хойно яаж тулалдахгүй байж болох аж. Эхлээд нум сумаа онилон тавьж үзлээ. Хэд хэдийг ч намнаж орхив бололтой. Тэгтэл дайсан этгээд тун ч их заналтайгаар урагшаа бархиралдан гүйсээр намайг тойрон авахад бэлэн болов. Яг тэр үед би өөрийгөө хамгаалахаар шийдэв. Юуны төлөө Далан худалч билээ, далдын хар малгайгаа өмсөж орхив. Дайсны цэрэг тойрон гүйлдэж ирээд миний зогсож байсан газар бие биетэйгээ мөргөлдөн, гар гараа хий хоосон сарвалзуулан, нэг нэгээ барьж зогсоцгоон гайхаж, зарим нь хөл доороо, зарим нь ар талдаа тэмтрэн бэдэрцгээв. Тэд нар муухай хараан шүд зуун үймэлдэж байхад нь би тэднийг нэг нэгээр нь араас нь жадалж гарлаа. 

	Үл үзэгдэх жаданд хатгагдан үхэж байгаа цэргүүд сүүлдээ нэг нь нөгөөгөө сэжиглэн хоорондоо хутгалдаж гарлаа. 

	Тэр далимаар нь би дайсны зуун цэргийг жадалж алаад хошууч ангийг нь бараг дуусгаад байтал дараах зуут нь хүрч ирэв. Тэгэхлээр нь би далдынхаа хар малгайг хуу татан аваад, тэдэнд биеэ үзүүлэн өмнөөс нь хэд хэдэн сум тавьж тэдний анхаарлыг биедээ татахын тулд уухайлж эхэлтэл, дайснууд миний зүг шүд зуун довтолж ирэхэд нь дахиад далдынхаа хар малгайг өмсөөд дайснуудыг мөн л сэмхэн нэг нэгээр нь жадалж эхлэв. Ийнхүү Богд хааны үл үзэгдэх ганц цэрэг дайсны хамаг цэргийг жадлан алсан учир, тэд сандран гайхахдаа өөрийн үхдэл цэргээ хаяад ухаан жолоогүй цааш зугтаж одов. Би тэдний хойноос нэхэн хөөх хэрэггүй байсан учир цаашаа оногдсон аяллаа үргэлжлүүлэхээр мордтол, манай туршуулын цэрэг надтай дайралдаж, миний гайхамшигт тулалдааныг үзээд хаанд мэдүүлсэн байжээ. 

	Хэрлэн барс хот орж яаралтай тушаалаа хүргэж өгөөд буцаж ирэхэд хааны зарлигаар бүх цэргийн дунд алдаршуулан хөхүүлж ганцаараа мянган цэрэгтэй байлдан ялсан “Гайхамшигт хүчит дайчин баатар, далдын шидэт Сэнгээ баатар” гэж цол хайрлан мянганы ноён болгон өргөмжилсөн юм.

	 


7. Жигүүрт мориор аялсан нь

	 

	Гал могой жилийн хаврын эхэн сард би Галдан хааны цэргээс халагдан нутгийн зүг морины жолоог эргүүлэв. Миний морь бол Галдан хааны түмэн агтын түрүүч, Хөх нуурын усан аргамаг угсааны морь байсан учир би түүнд онцгой хайртай байлаа. 

	Энэ морийг хаан надад “Гарамгай сайн байлдсан” гэж шагнасан юм. Би морио унаад галгиулж явсаар Алтайн ууланд ирэв. Нэг сайхан өдөр урсгал усны дэргэд бууж морио сойгоод амарсанд би ядарсны эрхээр нам унтаж орхижээ. Нэг сэртэл өглөөний нар мандаж байсныг бодоход би лав өдөр, шөнө хоёр унтсан бололтой байв. Хөөрхий миний морь ийм удтал сойлгоотой байсандаа тэсэж ядан цовхчиж байхыг үзээд, түүнийг цадтал идүүлэхээр нэг сайхан ногоотой ар газар чөдөрлөн тавиад, тэр хооронд би уулаар зугаалан явж, энэ тэрийг үзэхээр явтал миний морь янцгаах сонсогдов. 

	Хартал нэгэн аварга бүргэд миний морийг эмээл хазаартай нь ишиг шиг шүүрэн авч дээшээ хөөрөн нисэв. 

	— Ээ халаг минь, хайрт морь минь! Бүргэдийн саварт автагдан өрөвдмөөр дуугаар янцгаан тонгочих нь харагдав. Хайран сайхан морио ингэж шувууны хоол болгож өгөөд эзгүй хээр явган хоцрох гэдэг над үхсэнтэй адил санагдав. 

	Би тэсэхүйеэ бэрх уурлан бачимдсаныг хэлээд яах вэ. Тэр даруйдаа нумаа авч сумаа онилон тавьтал миний сум аварга бүргэдийн хөлийг тас цохисон учир морь маань шувууны савраас салж доошоо малгай шиг унав. Тэр лав газарт бяц унах нь гарцаагүй болов. Миний нүднээс нулимс асгарч эхлэв. Хөөрхий морио дахиад хартал миний морь жигүүртэй болоод шувуу шиг далавчаа дэвсээр бууж явах нь харагдав. 

	Миний аз мөн аугаа их юм шүү. Би түүнийг исгэрэн дуудсанд тэр миний дэргэд энх мэнд бууж ирэв. “Яагаад миний морь жигүүртэй болдог билээ?” гээд бодтол тэр маань уг язгуураас сайн морь учраас нууц жигүүртэй байсан бөгөөд эзэндээ баярлахдаа жигүүрээ гаргадаг ид шидтэй байсныг би сая мэдэв. 

	Тэгээд би тэндээсээ үзүүртэй модноос дээхнүүр, үүлтэй тэнгэрээс доохнуур шувуун саарлаа унаад “Галдан хааны цэргийн жанжин” цолтойгоор нутагтаа хүрч ирэхэд манайхан намайг “Их жанжин баатар Сэнгээ” гэж нэрлээд сааль сүү өргөн, цацал адис болсоор угтан авч билээ. 

	 


8. Дархан хааны найран дээр

	 

	Дархан түшээт хааных хаврын жасаа уншуулж, даллага авхуулаад долоо хоногийн найр зарлан, хутга тавилгүй мах идэж, хундага тавилгүй архи ууж байхад нь би тэдний найр дээр буучихлаа. 

	Дархан түшээт хаан гэгч “Далан насан сүүдэртэй, даамай мэргэн ухаантай” гэж даяар олонд алдаршсан болохоор би настныг хүндэтгэн, найрыг ёслохын тулд даллага дээр нь оров. Цасан буурал толгойтой, цагаан мөнгөн сахалтай Дархан хаан ноёнтны амрыг айлтгахад:

	— За Далан худалч бэлэн Сэнгээ шалан панз, шавар хунз минь, чи манай найр дээр ирсэн чинь их сайн боллоо. Ингэхлээр чи над худал үнэн ярьж хурим найрыг минь хөгжөөж аль гэлээ. 

	Тэгээд би Дархан хаантай ам нийлж, дарс архиар нь хундага дүүргэж суугаад, өөрийнхөө үзсэн харсан сонин явдлуудаа ярьж гарлаа. 

	 

	1. Өвлийн хөхөө

	 

	Ноднин зун би хотныхоо цасыг арилгаад зогсож байтал хашааны орой дээр нэг хөхөө ирж суугаад хүнгэнэтэл донгодож эхэлдэг байна шүү хө! Тэгэхлээр нь өнөөхийг чинь үхрийн хөлдүү баасаар цохиод орхисон чинь хашааны ёроолд ургасан халгай дунд ойччихов оо гэхэд Дархан хаан:

	— Далан худалч минь ээ! Наадах чинь өвөл зун хоёр нь хутгалдаад өөдөө уруугаа нь мэдэгдэхээ байлаа гэв. 

	— Дархан хаан ноёнтон минь ээ! Би таныг төрийн түшмэл гэж боддог байсан юм. Гэтэл лам дээл өмсөөд маанийн эрх зүүснийг үзвэл гэвш лам ч баймаар, отго жинсээ зүүснийг нь харвал ноёнтон ч баймаар болоод шашин төр хоёр хутгалдаж үнэн худал хоёр холилдсон болохоор өвөл зун хоёр хутгалдах нь энүүхэнд шүү дээ гэж хэлэхэд:

	— Уухай хө! Чи яасан цэцэн юм бэ хө! Цааш нь ярь гэж тушаав. 

	 

	2. Санамсаргүй тохиолдсон ан

	 

	Манайх уржнан жил улаан Шандын говьд байхдаа нэг өдөр зусланд гарч буув. Тэр өдөр халуун байсныг яана гээ. Хаяагаа шуугаад гэртээ хэвтэж байтал тэртээ дэнж дээгүүр хэдэн тарган ооно гараад ирж явааг харав. Би хэзээний цуутай анчин хойно доо яаж түүнийг зүгээр өнгөрөөх вэ! Тэр даруй буугаа шүүрч аваад цэнэглэх гэтэл гол төмөр нь цан хүүрэг болоод таг битүү болчихсон байхаар нь арай хийж галд ээж арилгаад, хот цэнэгээ аваад үзтэл нэг ч ширхэг тугалган сум байсангүй учир сандрахдаа тэмээний хөлдүү хорголоор буугаа цэнэглээд хөл нүцгэлэн ногоон зүлгэн дээгүүр мярааж гарав. 

	Өнөөх оонууд маань гүвээний цаана цасны барааныг дагаад ногоон таанын толгой шүүрээд зогсож байх нь тэр дээ. Надтай ингэж тохиолдсон хойно тэр муу ооно яаж амьд гарах аж даа. Би тэр дор нь л буудаад унагаж орхив. Тэгээд би нэг гаанс тамхи татаад амсхийсний дараа өнөөх ооноо төхөөрөхөөр очсон чинь харин тэс хөлдчихсөн байлаа. Арай чамай арьс мах хоёрыг нь салгаж аваад ирсэн чинь хаврын өдрийн уртыг хэлэх үү, тарган оонын хуршсан махыг хэлэх үү! Манайхан ч тогоо тогоогоор нь чанаж эхлэв. 

	— Мөн ч сайхан байж билээ гэхэд, Дархан ноёнтон бурхандаа мөргөн залбираад:

	— Далан худалч минь ээ! Ийм анчин байвал ч сүйд болно доо. Хөлдүү хорголоор халуун зун ооно ална гэнэ ээ! Чи бид хоёр ч таарч дээ гэв. 

	— Ноёнтон минь ээ! Та юу гэж бодно оо, хашир анчин гэдэг чинь зун нь бэлтгээд, намар нь агнаад өвөл нь хөлдөөгөөд, хавар нь ангийнхаа үүцийг ханзалж идэхэд хаан гуай ч хүртэл хамар амаа олохгүй иднэ шүү дээ гэхэд Дархан хаан ийн өгүүлрүүн:

	— Ээ дээ Далан худалч минь хэлээд яах вэ. Ганц тарган оонын мах жамирах сан даа! гэж амаа бариад, 

	— Цааш нь ярь гэв. 

	 

	3. Гайхамшигт мөргөлдөөн

	 

	Би урьд Алтай ханд гарч ав гөрөө хийж явахдаа аргаль угалзнууд яаж мөргөлддөгийг сайн ажигласан юм. Нэг уулын хөтөл дээр гартал улаан нар тусахын хамт л хоёр том угалз мөргөлдөж эхэллээ. Өглөө нь харахад л хоёр эвэр тас няс хийж байв. Үдийн хэрд харахад мухар цээжнүүд лүг хийж байснаа, оройхон буцаж ирэхэд л хоёр сүүл нь үлдээд шал шал хийтэл мөргөлдсөн хэвээр л байж билээ. Мөн ч сүрхий мөргөлддөг амьтад шүү ноёнтоон гэхэд Дархан ноёнтон инээж:

	— Далан худалч минь ээ! Наадах чинь аль хэдийнээ хүзүүнийхээ хавьд очоод хэтэрчихлээ гэв. 

	— Дархан хаантан гуай! Та чинь даллагынхаа бүтэн хонин чонхроо зооглохдоо даргар халзан толгойноос нь эхлээд дал дөрвөн өндрийг нь дамнуулаад, дараа нь үе сүүлэнд нь хүрч байхдаа чухам хаана нь хэтэрсэн бол доо? гэхэд:

	— Хэтэрсэн ч байж болно. Үгүй ч байж болно. Чи яасан бэлэн үгтэй новш вэ хө! Цааш нь ярь! гэв. 

	 

	4. Нэг сумаар хоёр туулай агнав

	 

	Би тэндээсээ буцаад л явж байтал замын хажуугаас хоёр бор халзан туулай гараад л нэг нь баруун тийшээ, нөгөө нь зүүн тийшээ пурхийв. Буугаа шүүрэн аваад үзтэл цорын ганц сум үлдсэн байлаа. Тэгэхлээр нь гайхахдаа ганц сумаараа тэг дундуур нь буудаад орхисон чинь хоёр туулай хоёулаа дороо нам унав. “Энэ хоёр туулай яагаад хоёулаа ганц суманд оногдов?” гэдгийг очиж шинжлэн үзтэл тэр хоёр туулай суманд оногдсон биш харин миний буун дуунаас айхдаа хоёулаа зүрх нь хагарч үхсэн байлаа гэхэд Дархан хаан:

	— Гийгүүлж дээ, чиний тэнэг сум л тэг дундуур нь буудахад л хоёр туулай намнана байх даа гэв. 

	— Дархан ноёнтон минь ээ! Нэг сумаар хоёрыг буудах зөндөө шүү дээ! Та ч хүртэл тавгийн идээ байгаа дээр нь гээд л далан насныхаа ойг, даллагатайгаа хамтруулаад нэг төхөөргөөр хоёулыг буудсан байхад над шиг анчин хүн нэг сумаар хоёрыг буудах ч зөндөө шүү дээ гэв. 

	— За, за! Тийм ч байг, үгүй ч байг, цааш нь ярь гэв. 

	 

	5. Гутлын зодоон

	 

	Тэгээд би тэр өдөртөө ан хийж явсаар орой бүрэнхий болж од түгсэн хойно гэртээ ирээд өлссөнийг хэлэх үү, хотгор бор иргийнхээ хоёр далыг өвчүүтэй чанаж идээд унтлаа. 

	Тэгтэл шөнө дундын үед манай гэрт пид пад, пас пяс болоод зодоон гарч эхлэв шүү! Согтуу хүн ирээд агсам тавьж байна уу, юу болов гээд босоод харсан чинь миний хоёр гутал зодолдож байв. Яагаад энэ хоёр зодолддог билээ гэж ажиглавал:

	— Чи бид хоёр адилхан л өдрийн турш шалбааг шавар гатчин газар алгадсаар явж ирэхэд цаадах чинь чамд яагаад тос түрхээд намайг яагаад тоостой нь орхидог юм бэ? Чи муу бялдууч, зусарч гээд л тас няс бололцон нүдэлдэж байсан юм санжээ. Нээрээ тэгээд бодтол би нэг гуталдаа гарынхаа тосыг түрхээд нөгөөг нь хоосон орхисон нь үнэн байв. 

	Тэгэхлээр нь би нөгөө гомдолтойд нь тос түрхээд хойш нь тавьсан чинь сая чимээ аниргүй болоод амар сайхан унтаж билээ гэхэд Дархан хаан:

	— Ха! ха! ха! хачин юм болох нь ээ хө! Чиний муу хөмөн гутал хүртэл хөөрцөглөдөг болох нь ээ гэв. 

	— Дархан ноёнтон минь ээ! Яльгүй зусарч баяжихад саад гэдэг үг бий шүү дээ. Та ч хүртэл сая адуучин, хоньчин хоёроо орж ирэхэд адуучиндаа архи хийж өгөөд хоньчноо хоосон гаргасныг харвал миний муу хөмөн гутал тостой тосгүйдээ гомдолцох нь бага хэрэг. Харин тэр гомдсон хоньчин чинь хүний хүү болсон хойно таныг бялдууч гэхгүй яах вэ дээ гэхэд:

	— Уухай хө! Би бялдууч болж байна уу? За цааш нь ярь гэлээ. 

	 

	6. Өлсгөлөн чонотой тохиолдсон нь

	 

	Би өнгөрсөн намар хонь хариулж явахдаа хонь чоно хоёрыг хоёулыг айхтар сайн хариулдаг байлаа. Намайг угаасаа хашир хоньчин гэдгийг чоно гуай мэдээд “Яасан ч үүний хониноос авч чадахгүй, хоосон горьдсонд орвол Далан худалчаас үнэнээ хэлээд гуйя” гэж шийдсэн бололтой. 

	Тэр нэг гуриатсан чоно над дээр шулуухан хүрч ирээд, 

	— Далан худалч гуай минь ээ! Би гэдэг амьтан тун тэсэхээ байлаа. Та над өршөөж нэг хонь хайрлаач ээ! гэж гуйлаа. 

	Би буугүй явсандаа ширүүлж чадсангүй арга ядахдаа ийн өгүүлэв:

	— Хэрэв чи надад зуун удаа ташуурдуулбал нэг хонь өгч болно гэлээ. Тэгтэл өнөөх чоно маань, 

	— Хонь л олдвол зуу ташуурдуулах ч яах вэ гэж ам гарав. Тэгэхлээр нь тэр чоныг модноос хүлж байгаад сүүлнээс нь бариад л ташуурдаж гарлаа. Би хорсохдоо түүнийг тоогүй олон ташуурдсан байлгүй яах вэ, нэг мэдэхэд өнөөх чононы маань нүцгэн бие нь арьснаасаа мулт үсрээд л гаслан гангинасаар жилийж одов. 

	Би завшаанд нь сайхан арьстай болж үлдлээ. Удсангүй өнөөх арьсгүй чоно маань дахин хүрч ирээд л:

	— Далан худалч дархан Сэнгээ минь ээ! Өчүүхэн намайг өршөөж хайрла! Би чинь сүйд боллоо, надад арьсыг минь өгч үз гэж гуйв. 

	— За тэгвэл чи надад махнаас бүрмөсөн гарна гэж андгайл! Тэгвэл нэг хонь өгье гэж хэлэхэд өнөөх чоно:

	— Махнаас гарч үхсэнээс арьсгүй явж үхсэн нь дээр гэсэн юм даа гэхэд Дархан хаан:

	— Хөөрхий буян болог! Тэр муу чоныг тэгж зовоогоод яах вэ, арьсыг нь өгчих байж дээ! гэв. 

	— Тэгвэл ноёнтон та над хэргэм тушаалаа өгчих л дөө! Танд буян болог! гэв. 

	— Юу гэнэ ээ хө! Тэнгэрийн зарлигаар заяасан төрийн хэргэмийг чамд бас өгөх үү? Задарсан муу нохой даварч байна шүү гэж зандрав. 

	— Тэгвэл тэр чоно арьстай ч тэр, арьсгүй ч тэр заяасан юм гээд л хонийг минь идсээр байх болно шүү дээ! гэхэд Дархан хаан:

	— Заяа заяагаараа болог, цааш нь ярь гэв. 

	 

	7. Тарваганы ичээнд өвөлжив

	 

	Би тэр жилийн намар Тэргэл, Хорголын нуруунд гарч тэх, янгир, тэмээн гөрөөс хүртэл агнаад тарвага ичээнд орохоос өмнө бас нэг хэдийг агная гээд ууланд гарч ирээд өдий төдий тарвага агнаад буцах болж байлаа. Би унаж, ачиж явсан морь тэмээндээ олсон ангаа ачаад гэрийн зүг явахаар чөдөртэй морио эрээд гарлаа. Тэгтэл морь маань олдсонгүй. Би эзгүй хээр хоол унд ч үгүй бүтэн хоног яваад хөл чилж ядарсан учраас цаашаа явах аргагүй болоод байтал гүвээний цаана гүп цап, гүп цап гэх чимээ гарав. Аз болоход айлын бараа харах нь байна. Баян айл эсгийгээ хийхээр ноосоо саваадаж байхад нь буучих нь байна. Очиж аяга цай олж ууя гээд гүвээгээр давж очтол юуны нь баян айл байх вэ. Харин олон тарвага ноохойгоо саваадаж байхад нь би дайралдчихав. Тэд нар намайг хармагцаа:

	— Ээ ашгүй Сэнгээ гуай ирлээ гээд л баярлацгааж надад уурга шиг урт цагаан саваа бариулаад орхив. Би угаасаа ноос саваадахдаа гарамгай хойно доо хэдхэн цохиод л хөвсийлгөж орхив. 

	— Тарваганууд надад домбо, домбо цай, гүзээ гүзээ тос авчирч барив. Би ядарч явсныг хэлэх үү, цай ууж, хөлс гоожоод ядаргаа гарахын хамт л хангинатал эвшээгээд нойр хүрч эхлэв. Тэгээд ядарсандаа болоод би тэндээ нам унтчихсан юм байжээ. Тарваганууд намайг ичээндээ оруулаад хучиж орхисон байв. Би ч дулаахан хучлага доор унтаад л байлаа, унтаад л байлаа. Нэг мэдэхэд тарваганууд намайг зүг зүгээс чангаан:

	— Сэнгээ гуай! Сэнгээ гуай босох боллоо! Босох боллоо! гээд дуудах шиг болов. Юу билээ гээд босоод гарсан чинь хавар болж, ногоо соёолж байхыг харав. “Яагаад энэ билээ?” гээд бодтол би тарваганы ичээнд өвөлжөөд хавар болоход сая босож байснаа мэдэв. Харин ч сайхан унтаж өвөлжсөн билээ гэхэд Дархан хаан эвшээлгэн:

	— Тарвага та хоёрын унтахыг бодохоос нойр хүрч байна хөө, Далан худалч минь хагасыг нь маргааш ярь гээд орондоо орж нойрсов. Би ч амар сайхандаа жаргаж хонов.

	 


ДӨРӨВДҮГЭЭР БҮЛЭГ 
ДАЛАН ХУДАЛЧ МЯНГАН МУУТЫН НУТГААР АЯЛСАН НЬ

	 


 

	1. Манай ноён толгойтой юу? 

	 

	Мянган муутын их ноён догшин ууртайгаараа гайхагдсан хүн байжээ. Ноёнтон гуай дандаа гартаа ташуур барьж хавьтсан бүхнийг шавхуурдаж, харсан бүхнийг загнадаг учраас өмнөөс нь эгц хардаг хүн нэг ч байдаггүй юм байжээ. 

	Нэг өдөр их ноёнтон ав гөрөөнд явахаар болж буу, зэвсэг, нум сум, занга, саадаг, хавх хөвч бүгдийг төхөөрүүлээд хоёр зарцаа дагуулаад сүртэй гэгч нь гарч өгчээ. Хоёр зарц нь ноёноо жуузанд суулгаад их л хүндлэн авч явахдаа ноёнд ямар нэг эвгүй зүйл хийж тархиа хага цохиулчихгүй юм сан гэж их л айж явж гэнэ. 

	Тэгтэл ноёнтон гуай нь:

	— Намайг бушуу газар буулга хө, ам цангаад хатаж үхэх нь. Би цай ууж амарна гээд л зандарч гэнэ. Хоёр зарц нь сандарсаар ноёноо газар буулгаад, гацуур модны ёроолд ширдэг дэвсээд, домботой цайгаа гарган аягалж эхэлтэл:

	— Би ноён хүн болохоор та нартай адилхан газар сууж үзээгүй юм хө! Намайг бушуухан өндөр юман дээр суулга! гээд л зандарч гэнэ. Хоёр зарц нь сандрахдаа яах учраа олохгүй гайхалцаж байтал өнөөх нь:

	— Бушуул! Бушуул! Модны ёроолд би халууцаад байна, дээр сууж сэрүүцье гээд л ташуураа далайж гэнэ. Тэгэхээр нь хоёр зарц нь ийн өгүүлрүүн:

	— Эрхэм ноёнтон гуай та энэ гацуур модны орой дээр суувал болох сон болов уу? гэж асуухад:

	— Тэг! тэг! бушуу! бушуу! гээд л бас ташуураа далайж гэнэ. 

	Тэгэхлээр нь хоёр зарц нь гацуур модны үзүүрийг олсоор бугуйлдан бөхийлгөж авчраад ноёныхоо хүзүүгээр оосорлон уяад буцааж тавьтал ноён нь тэртээ цаана нь пидхийтэл газар уначхаж гэнэ. “Ноён маань бас яагаад буугаад ирэв дээ! Бас л нэг юм нь таарсангүй байж дээ” гэж бодоод, хоёр зарц нь айсаар дэргэд нь очоод:

	— Ноёнтон гуай цайгаа зооглох уу? гэсэн чинь өнөөх нь таг дуугүй байж гэнэ ээ. “Ноёнтон маань яагаад ийм номхон болчхов оо!” гээд царай руу нь харах гэтэл ноёны толгой аль хэдий нь алга болсон байж гэнэ. 

	— Манай ноёны толгой хаачдаг юм бэ? гээд хоёр зарц нь гайхаж ядаад нэг нь нөгөөгөөс ингэхэд, 

	— Манай ноён ер нь толгойтой байл уу? гэхэд нөгөөх нь:

	— Ууц таллаад л умар умар гэж байхад нь би нэг удаа өмнөөс нь харсан юм. Тэгэхэд улаан нүүр малис малис гэж байсан даг. Чухам ямаршуу толгойтой байсныг нь бүү мэд! гэж гэнэ. Нөгөөх зарц нь болохоор, 

	— Харин бүү мэдээ! Би бас санахгүй байна. Будаа идээд л бувар бувар гэж байхад буурал сахал нь бавас бавас гэж байхыг нэг удаа харсан юм. Чухам ямар янзын толгойтой байсныг огт мэдэхгүй юм. Дархан хиагаас нь асууя? гэж шийдээд хиа дээр нь очиж:

	— Манай ноёны толгой алга болчихжээ. Эрээд эрээд олдохгүй юм, чухам ямаршуу толгойтой байлаа? гэж асуухад хиа нар нь хэлэхдээ:

	— Банздаад бай! Банздаад бай! гээд л бавтнаж байхдаа л барвайсан хар ам нь онгойж байсан шиг санах юм. Урдаас нь эгц харж байгаагүй болохоор бас сайн мэдэхгүй юм. Харин хатнаас нь асуувал мэдэх байх гэж гэнэ. Хатнаас нь очиж асуусанд хатан нь:

	— Харин юу билээ дээ, үнсье хөө гээд үстэй хошуу цорвойж байсан шиг санах юм. Чухам ямар шүү. толгойтой байсныг мэдэхгүй юм гэж гэнэ. Тэгээд цөмөөрөө ярилцаад ноён маань эрхбиш толгойтой байх ёстой гэж шийдээд нөгөө хоёр зарц нь тэр газраа очоод ноёныхоо толгойг эртэл хажуудах модны нь ёроолд халиун буурал толгой нь хэвтэж байж гэнэ. 

	Харин тэгээд ноёны толгой алга болсноос хойш айх сандрах юмгүй болж арайхийж нэг ухаан орцгоосон гэнэ.

	 


2. Мэргэн ноёны зарлигаар бяруу ч үгүй, ваар ч үгүй болов

	 

	Мянган муутын их ноёны толгой алга болсны дараа хоёр дахь ноён нь ширээнд сууж, хамаг олон нь түүнийг ухаантай, уужим сэтгэлтэй хүн гэж урьд хожидгүй магтах болж гэнэ. 

	Ингээд ноёноосоо юм бүхнийг асууж шийддэг болж гэнэ ээ. Нэг өдөр ноёны мэргэн түшмэл ноёнд бараалхан ирээд ийн асуужээ. 

	— Манайх нэг эрх танхи хүүтэй юмсаан. Түүнийгээ ажил хийж сургахаар нэг үхэрчнийг дагуулаад явуулж, ганц бяруугаа хариулгасан юм аа. Нөгөөх маань бяруугаа услахыг мартаад хэчнээн ч хоносон юм бэ? Бүү мэд! Бяруугаа усална гэхлээр нь би ваартай усаа тавиад өгчих гэсэн юм. Тэгтэл цангасан бяруу ваартай усыг уухдаа толгойгоо дотор нь хийчихжээ. Тэгээд яаж бяруу, ваар хоёроо амьд мэнд салгаж авахыг гайхаж цөхөрлөө! Ноёнтон минь! Нэгэн мэргэн арга айлдаж хайрлана уу? гэхэд ноёнтон нь ийм айлдруун:

	— За тийм бол бяруу ваар хоёрын заагаар балт сүхээр цавчвал хоёулаа амьд мэнд гарна гэж айлдаж гэнэ. 

	Түшмэл очоод балт сүхээр цавчаад орхисон чинь ваарын дотор бярууны толгой тор хийтэл унаад үлдчихэж гэнэ. Тэгэхлээр нь бяруу ч нэгэнт өнгөрсөн болохоор одоо ваараасаа бярууны толгойг яаж гаргахаа олж ядаад мэргэн ноёноосоо дахин ирж асуусанд ноён нь бас ийм зарлиг буулгав. 

	— Ваараа балт сүхээрээ балбаж орхивол чинь аль аль нь амар мэнд сална гэж гэнэ. Мэргэн түшмэл нь тэр ёсоор ваараа балт сүхээрээ балбатал ваар нь хагараад дотроос нь бярууны толгой бас бяцарчихсан гарч ирж гэнэ. Ингээд бяруу ч үгүй, ваар ч үгүй болоод мэргэн ноёндоо очиж ийн өгүүлрүүн:

	— Мэргэн ноёнтоон! Таны зарлигаар би ваар, бяруу хоёроо амьд мэнд салгаж авах ёстой байтал хоёулаа авах танаггүй болоод бяруу ч үгүй, ваар ч үгүй боллоо. яагаад ингэснийг мэдэхээ байлаа гэсэнд мэргэн ноён нь би биеэрээ очиж үзье! гэж гэнэ ээ. 

	Мэргэн ноёнтон морилон очиж үзээд, 

	— Та нар бяруу гэж надад хэлсэн. Тэгтэл энэ чинь үхэр байсан байна шүү дээ гэж гэнэ ээ. Тэгэхэд нь өнөөдүүл:

	— Аа! Тийм байсан байлгүй. Манай мэргэн ноён буруудах учиргүй гэж ярилцаад уг хэрэг дуусаж гэнэ ээ.

	 


3. Мэргэн түшмэлийн алдар

	 

	Би мянган муутын нутагт байхдаа нэг өдөр анд гараад явж байтал нэг сайхан улаан үнэг нүх рүүгээ гүйгээд орчихлоо. 

	Нүхэн дээр нь очоод үзтэл хоёр амтай нүх байв. “Энэ хоёр нүхний алиныг нь утвал дээр бол доо” гээд харж суутал нэг түшмэд гуай хүрээд ирлээ. 

	— Түшмэд гуай! Амар байна уу? гэсэн чинь, 

	— Чи түшмэд гэнэ ээ хө! Би мянган муутын цэцэн түшмэл гэж байснаа одоо мэргэн ноён болох гэж хэргэм цолоо авахаар явж байна гэлээ. 

	— Аа та тийм их цэцэн мэргэн юм бол энэ үнэгийг яаж агнавал алж болох аргыг зааж хайрлана уу? гэхэд:

	— Ээ! мангуу тэнэгээ, нүхэнд орсон үнэг алж чадахгүй байж бас ан хийх санаатай юу? За яах вэ ноён болохоосоо өмнө чамд үнэг яаж утдагийг заагаад өгье! гээд мориноосоо бууж намайг, 

	— Аргал хомоол цуглуул! гэж тушаав. 

	Мэргэн түшмэл гуай үнэгний нэг нүхийг малгайгаараа таглаад миний нохойны хүзүүнээс морио уяад дээлээ тайлж эмээл дээрээ тохон тавиад их л тухлаг бэлтгэл хийсний дараа үнэгний нэг нүхэнд аргал хомоол чихэж хийгээд утаж гарлаа. Удсангүй үнэг ч нөгөө нүхээрээ бурхийж гарахдаа түшмэдийн малгайг сагалдаргаар нь хүзүүндээ оруулаад алга болж өгөв. Хойноос нь миний нохой үсрэн ухасхийхэд ноёны морь нохойд хөтлөгдөн үнэгний хойноос бас алга болж өгөв. Түшмэд гуай хойноос нь жирийлгэж гарав. 

	Юу болсон бол гээд хойноос нь хартал аль аль нь бараа сураг алга байв. Тэгтэл нар орой болсон учир бүрэнхий харанхуйгаас наана учрыг олохоор би яаравчлан цааш явж өнөөх үнэг, нохой морь, ноёны малгай сэлтийг цөмийг олж үнэгийг агнаад буцаад явж байтал харанхуй бүрэнхий дундуур түшмэд гуай миний өмнөөс гарч ирэхэд нь:

	— Амар байна уу? түшмэд гуай гээд дахин асуутал:

	— Амар мэнд ч яах вэ. Харин малгай өмссөн үнэг, морь хөтөлсөн нохой, ноён дээл нөмөрсөн морь гурвын бараа харав уу? гэж асуув. 

	— Аль хэдий нь аргамж нартай байхад мэдэхгүй, чадахгүйн даваагаар ноён хэргэмтэй үнэг, нохой хөтөчтэй морь гурав хатируулж явна билээ гэхэд:

	— Тэр муу үнэг үү? Бараг түшмэд болох шахаад байгаа юм гэв. 

	— Магадгүй шүү ноёнтон гуай, мэдэхгүй, чадахгүй хоёр нийлээд мэргэн түшмэл болох нь амархан гэнэ билээ гээд, 

	— За! түшмэд гуай та морь, Дээл, малгай гурваа ав! Би үнэгээ аваад явъя даа! гэхэд, 

	— За яах вэ мэргэн түшмэд миний алдар сүр их учраас энэ үнэгийг чи амархан агнажээ гэж тэр хэлэв.

	 


4. Эрхэмсэг хатан

	 

	Урьд нэг баян худалдаачин эрх танхи хатантай юм байжээ. Тэгээд тэр баян худалдаачин, алс хол газар гурван жилийн аянд явах болж гэнэ дээ. Аянд явахдаа сайн сайхныг ерөөж, ихийг бүтээхийн бэлэг дэмбэрэл тавьцгаан, хатныгаа “Их юм хийж, их юм сураад байж байгаарай” гэж захиад өнөөх баян худалдаачин аяндаа гарч явжээ. Баян худалдаачин гурван жил болоод буцаж ирж гэнэ. Тэгээд намайг аянд явсан энэ гурван жилд хэн юу хийснийг дуудаж асуухад, адуучин нь хэлэхдээ:

	— Би азарга, азаргаар адуу өсгөсөн гэжээ. Хоньчноосоо дуудаж асуухад:

	— Би хот дүүрэн хотгор бор ирэг нэмсэн гэж гэнэ. Дараа нь үхэрчнээсээ асуухад:

	— Би уулаар дүүрэн улаан үхэр өсгөсөн гэж гэнэ. Хамгийн сүүлд хатнаасаа:

	— Чи юу хийж бүтээв? гэж асуухад хатан нь ийн өгүүлрүүн:

	— Гунжин үнээний махыг гурав хоног идэж үзлээ. Гуншаа дамшиг нэрийг авав. Дөнжин үнээний махыг дөрвөн хоног идэж үзэв. Дөмөг нэрэлхүү нэрийг авлаа. Дотуур цамцаа долоо хоног оёж үзлээ. Уран цэмцгэр нэрийг авлаа. Гутлаа гурван сар уллаж үзлээ. Гув шув нэрийг авлаа гэж хэлэв гэнэ. Тэр баян худалдаачин гэрийнхээ дотор байдлыг хартал гэр нь тоосонд дарагдаж үзэмжгүй болсныг ажиглаад:

	— Манайх чинь ширдэгтэй байл уу? гэж асуухад:

	— Таныг явахад ширээн доогуур ширмэл ширдэг, бурхны доор булган хивс, орны өмнүүр одтой ширдэг осолгүй л байсан гэжээ. 

	— За тэгвэл царил зээтүү аваад ир! гэж тушаагаад баян эзэн царил зээтүүгээр малтаж үзэхэд, төө зузаан шорооны цаана төгөл цагаан ширдэг байж гэнэ. 

	— Яагаад энэ вэ? гэж хатнаас асуухад хатан ийн өгүүлрүүн:

	— Харин би хичээн цэвэрлэж байсан учраас зөвхөн ширдэг нь дарагдаад бусад нь байгаа нь их хэрэг гэжээ.

	 


5. Гэндэн Гандан хоёр

	 

	Мянган муутын их гэвш Гэндэн, бага гэвш Гандан хоёр хээр гарч нямба хийгээд, халзан болтлоо ном бясалгахаар хорин хэдэн жил суусны дараа тэр хоёрын санчгийн нь үс бууралтаад ирж гэнэ. Нэг өдөр Гэндэн гэвш нь Гандан гавждаа ийн хэлрүүн:

	— Чи бид хоёр насныхаа ихэнхийг өнгөртөл ном үзэж бясалгав. Одоо үлдсэн насаа сүсэгтэн олонд тус хүргэхэд зориулъя гэхэд өнөөх нь:

	— Гэвшийн хэлдэг түмэн зөв байна. Та бид хоёрын номын ид шид олонд үзэгдэхгүй бол ийм их ном үзсэний эрдэм нь талаар болох биш үү? гээд хоёулаа ном бясалгалаа орхиод олон сүсэгтэнд тус хүргэхээр хөдөө гарч явцгааж гэнэ ээ. 

	Гэндэн гэвш, Гандан гавж хоёр замаар ороод занхайлгаж явтал зам нь хоёр салаа болоод нэг нь хойшоо, нэг нь урагшаа эргэсэн байж гэнэ. 

	— За хоёулаа нэг нь урагшаа, нэг нь хойшоо явъя! Чи бид хоёрыг энэ замаар дөнгөж явж эхэлтэл ямар нэгэн хүн морь хөтөлж авчраад залж аваачна байх, тэгээд хоёулаа урьд, хойдгүй ухаан эрдмээ үзүүлээд жилийн дараа энд уулзаж хэн нь их эрдэм сурсан, хэн нь их олз олсноо зэрэгцүүлж үзье! гэж ярилцаад хоёр тийшээ явж гэнэ. Гандан гавж нь баруун замаар ороод хэчнээн явавч нэг ч хүн дайралдсангүй, сүүл сүүлдээ ядран эцэхдээ хамаг хувцсаа тайлж үүрээд Үнэгтийн даваагаар давж явахдаа: Давааны ёроолд дамраа гээгээд

	Даваан дээр гарч хонхоо гээгээд

	Орой дээр нь гарч очроо гээгээд

	Энгэр рүү нь ороход эрхээ гээгээд

	Эргэж буцах замдаа чавираа гээгээд

	Тал дунд нь орохдоо тагшаа гээгээд

	Буцах замдаа бурхнаа гээгээд сүүл сүүлдээ хөл нь холгож, хөлс нь гоожиж ядрахын туйл болоод явж байтал нэг худаг дайралдахад нь ус уух гээд тонгойтол дотор нь өөрийн нь дүрс харагдсанд, 

	— Ашгүй дээ! хөөрхий муу Гэндэн гэвш энд байж байна гээд, 

	— За чи над нэг тагш ус өгөөд орхи! Би чинь хатаж үхлээ гээд хашхирсанд сүүдэр нь мөн өмнөөс нь сарвайхаар авах гэж тонгойгоод, толгойгоороо ус уруу унаад Гандан гавж талийгаач болж гэнэ. 

	Удалгүй нэг адуучин хүрч ирээд өнөөхийн хүүрийг “худаг бузарлав” гээд уснаас гаргаад ойролцоо газар хаяад явчихжээ. Гэндэн гэвш нь тэндээсээ гараад хэчнээн явавч бас айл ч олдсонгүй, хүн ч ирсэнгүй учир явсаар байгаад тэр шөнө нэг модны ёроолд унтсан чинь могойд хатгуулаад маргааш нь хөдөлж чадахаа байгаад арайхийж мөлхөж явсаар өнөөх худаг дээр очиход нь Гандан гавж нь үхчихсэн байхаар нь “Хөөрхий амьтан ийм богино настай юм байжээ” гэж гашуудан “Буян болог нутаглуулъя” гээд үүрээд явж байтал, дэргэд нь хэдэн тэмээ байхаар нэгийг нь барьж аваад, өнөөх хүүрээ дүүрээд явж байтал тэмээ нь гэнэт туйлсан учир Гэндэн гэвш газар хага унаж ертөнц хальж гэнэ ээ. 

	Тэгээд хоёр их ламтанд бурхны ном ач тусаа өгөөгүйг Далан худалч би биеэр үзсэн юм даа.

	 


6. Хэрэг шүүсэн нь

	 

	Далан худалч бэлэн Сэнгэ, би Мянган муутын нутгаар аялж явтал нэг өдөр Мянган муутын их баян Бадгаа, нэг зарцаа дагуулан явж байснаа надтай уулзаад ийн хэлрүүн:

	— Бид хоёр ноёныд очиж зарга мэдүүлэхээр явж байна. Тэгтэл ноён бид хоёр хоорондоо тааруухан учир би заргаа алдах гээд байна. Тэгэхлээр Далан худалч гуай та над тус болж бид хоёрын заргыг шударгаар шүүж өгнө үү? хэмээн бөхийн мөргөв. Тэгэхээр нь би:

	— Эзгүй хээр хэрэг шүүх гэдэг амаргүй боловч юу болсныг чинь болгоож сонсъё! гэсэнд Бадгаа ийн өчрүүн:

	— Энэ Задгай гэдэг барлаг зарц хүн, манай хонийг нэг жил хариулаад хөлсөнд нь нэг ирэг авна гэж надтай тохирсон юм. Гэтэл одоо болохоор гурван эр хонь өгнө гэж та ам алдсан гэж намайг гүжирдсэн юм гэсэнд Задгай хэлрүүн:

	— Энд хоёрыг тэгж хэлэлцэж байхад гэрч болох хүн байгаагүйг далимдуулаад энэ баян Бадгаа намайг хохироох гэж байгаа юм аа гэж мэдүүлэв. 

	— За тэгвэл та хоёр үйл хэргийг минь үнэн мөнөөр шүүж өгнө үү гээд мөргө! гэж намайг хэлсэнд гурвантаа мөргөн андгайлав. 

	Тэгээд тэр хоёрыг ажиглан харвал баян Бадгаа тарган бөгөөд дээд оочдоо өтгөн хар сахалтай бол өнөөх зарц Задгай нь эцэнхий бөгөөд уруу царайтай, унжуу хамартай байсанд над нэг мэргэн бодол төрөөд ийн хэлрүүн:

	— За тэгвэл та хоёр миний үйл хэрэг үнээн! гээд хэлээ хамрынхаа үзүүрт хүргэ. Хэн урьдаар хүргэсэн нь заргаа аваг гэж энэ уулын лусад та хоёрт амлаж байна аа? гэсэнд, Баян Бадгаа хэчнээн чармайвч хэлээ хамартаа хүргэж эс чадав. Харин Задгай тун төвөггүй хэлээ хамартаа хүргэж долоож байхыг хараад би хэлрүүн:

	— За та хоёр бие биедээ гэрч болж нэг нэгийгээ хар! гэсэнд гэр хоёр хэлээ гозолзуулан харцгаав. 

	— За тэгвэл Бадгаа та энэ зарц Задгайд гурван хонио өг! Эс өгвөл бөгсөөр нь үзүүртэй гадас дээр гучин мөч суулгаа гэж энэ уулын лусад айлдлаа гэсэнд арга буюу баян Бадгаа гурван ирэг хонио зарц Задгайд өгч уг хэрэг шударгаар төгсөж билээ хэмээн Далан худалч хөөрч билээ.

	 


ТАВДУГААР БҮЛЭГ 
ДАЛАН ХУДАЛЧИЙН ҮНЭН ТҮҮХ

	 


 

	Далан худалчийн хүү дархан худалч

	Дархан худалчийн хүү бэлэн худалч

	Бэлэн худалчийн хүү бэрх худалч

	Бэрх худалчийн хүү бэлэн Сэнгээ

	Би мөн бөлгөө хэмээн өгүүлэх нь:

	 


1. Лам болсон нь

	 

	Би гэдэг Бээжин, Жанчхүү, Да хүрээ, Далан хошууг тойрон явж Лхас молом, Лхам голог хүртэл хэсэж, халх орныг хөндлөн гулд 32 удаа хэрэн явсан билээ. Ингэж явахдаа би элдвийг үзсэн толгой. 

	Ан гөрөө хийж ч явлаа. 

	Адуу, тэмээ маллаж ч явлаа. 

	Амбан ширээнд сууж ч явлаа. 

	Алагдах ялд унаж ч явлаа. 

	Авгай аваад жаргаж ч явлаа. 

	Тэгтэл харин лам болж үзээгүй юм байна гэж над санагдаад орхилоо. 

	Лам болоод үзье хөө

	Ланчиг нүглээ арилгая хө! гээд би

	Гэрээс гараад хэтийг зорив

	Айлаас гараад алсыг замнав. 

	Бадарчин болоод холыг зорив

	Банди болоод жирийж гарлаа

	Явган явж, чавган харайсаар

	Да хүрээнд дамбайлгаад буучихлаа, удсангүй

	Гандан хүрээнд очоод хувраг болчихлоо, тэгсэн чинь

	Гүйдэл сайтай гээд дуганч болчхов, удалгүй

	Хэрэгт сайн гээд гэсгүй болчхов бүр сүүлд нь

	Хэзээд сайн гээд гэвш болгочхов оо! 

	За тэгээд заяа буян ийм гээд

	Замын хүзүү урт гээд

	Залгах үе байна гээд

	Залхаах ёс бий гээд

	Гэлэнгүүдийг нь гэнэдүүлж үзээд

	Гэцлүүдийг нь сүрдүүлж үзээд

	Хуврагуудыг нь хулхидаж үзээд

	Хувхай толгойг нь шалбалж үзээд

	Банди нарыг нь балбаж үзээд

	Бага шиг нэгийг нь чарлуулж үзээд

	Хийддээ хэцүү лам гэгдэж

	Аймагтаа айхавтар гэвш гэгдэж

	Баруун хүрээнд багш гэгдэж

	Зүүн хүрээндээ зүгээргүй гэгдэж

	Гавж нартай нь цэцэрхэж

	Гаарамба нартай нь номчирхож

	Мөрний эхэнд сууж

	Мөргөлийн адил хүртээж

	Унзад уншлага эхэлж

	Унзай гэж ном хүртээж

	Цорж гэж цордойж

	Ловон гэж лонтойж

	Лам гэж лантайж үзлээ. 

	Гүү морь унадаггүй

	Гүзээ мах иддэггүй

	Хилэнцэгтэй хоол зооглодоггүй

	Хийдээс хол явдаггүй

	Хэв сахисан сайн лам гэгдэж

	Шашны сүмд ариун гэгдэж

	Шар ордонд хамба гэгдэж

	Манан хөөрөг гялалзуулан

	Маанийн эрих цувалзуулан

	Шар хамба шалхалзуулан

	Шанам малгай сагсалзуулан

	Хүж гүгэл үнэртүүлэн

	Хүрэн тэрэм гошролдуулан суутал

	Сар жил ч талийгаад ирлээ. 

	Сахал салмай ч бавайгаад ирлээ. 

	Дамрын дуунд чих дөжрөөд

	Тахилын цөгцөнд нүд эрээлжлээд

	Хэнгэргийн дуунд дотор балартаад

	Хийдийн шуугианд уур хүрээд

	Хилэнцэггүй хоолонд дур гутаад

	Хэлтгий заханд хэнхдэг саарьтаад

	Лам байх дэмий санагдаад явчихлаа. 

	Тэгтэл нэг өдөр зах дээр суудаг

	Задгай Лувсан гэгч ирээд

	Захиа, бичиг нэгийг өгөхөөр нь

	Задлаад унштал

	Эр дүү нар чинь эм дагаад талийлаа

	Эм дүү нар чинь эр дагаад жилийлээ

	Эцэг эх хоёр чинь өнчин болоод хоцорлоо

	Элбэрэл байвал ирж асар

	Энэрэл байвал эргэж тойр гэсэнд

	Лам болж лаглайн суухаа больё

	Гэвш болж гэдийн суухаа больё

	Хөдөө гарч хөгшин эцэг эхийнхээ

	Хөл гарыг нь хучиж өгье гэж шийдээд

	Зах зээр очиж залуу ат

	Замын хүнс, гарын бэлэг

	Ганзаганы юм төхөөрч аваад

	Авдар сав данхайлгаж

	Ачаа хөсөг дэнхийлгэсээр

	Алсын зам аяны алхаагаар

	Алтан тагна хаана вэ хөө

	Алтайн нуруу алив хөө

	Улаангом хаана вэ? Хөө

	Уулын тагна алив хө! гээд л гарч өглөө.

	 


2. Их замд

	 

	Зул сар өнгөрч зудын эрч буурч

	Цагаан сар гарч цайны сүү эхэлж байхад

	Цайдам хөндий, Цагаан нуур гээд

	Цаашаа гарч өглөө гэнэ. 

	Хуучин танил хууз Балдан

	Урьдын танил улиг Галдан

	Багын танил Банзар зурхайчийнд очиход

	Хүрээ суудалтай хүж үнэртэй

	Халзан духтай хамба яриатай гэгдэж

	Хээтэй хадаг хиртэй самбай зөрүүлж

	Сар шинэд мэнд хүргэж

	Сайн мууд ерөөл дэвшүүлж золгосоор байгаад

	Золтой л сөхөрчихсөнгүй

	Дээшээ суу гэхэд нь дээр нь гарч

	Дээжтэй цай барихад дээрхэд нь залбирч

	Хул шавхаж, хундага хоосолж

	Хөхүүр суллаж, бүлүүр шувтарч

	Банш, бууз, бантан, хөц хүртэл идэж

	Баахан наргиж нэг үзээд

	Бага их, балчир бүдүүнгүй танил гэхээр нь

	Дээд хүүхэнд дээлийн торго

	Дэргэр малгай, дэл залгаа

	Дунд хүүхэнд дугуй малгай

	Дурдан бүс, дугуй боов

	Адгийн хүүхэнд ам даавуу

	Атга чихэр, бариулын эсгий

	Бамбуу цай хүртэл барьж өгөөд

	Байдаг жаахнаа дуусаад

	Баглаа тэнгээ хоосолчихлоо

	Шинэ жил өнгөрөв бололтой

	Ширээ тэмээ ч өлдөв бололтой

	Хануйн гол хаана вэ? 

	Хаврын урь юу вэ? гээд

	Цаашаа гарч өглөө

	Зам зуу нэг баян айл байхаар нь гадаа нь яваад очтол

	Цэргийн майхан шиг цэнхэр бор морь

	Уяатай байхаар нь хараад хорхой хүрээд явчихлаа! 

	Гэрт нь ороод эзнийг нь сурагласан чинь

	Хожоо гарвал наймаалдаг

	Хорхой хүртэл тулгадаг

	Хөдөө гарвал уудаг

	Хүрээнд суувал хурдаг

	Далай даагаар нутагтай

	Дамын Цэвээн эцэгтэй

	Хануй хүнүй нутагтай

	Ханхар Лувсан алдартай миний морь хө! 

	Наашаа суу! наргия! Наймаа хэлэлцэж даргия! гэхлээр

	Адил шүдний морин дээр

	Арван цай, арван даалимба нэмж өгье гэхээр 

	Арай юу бол доо! Тан Хайдав, тархи нь халзан Ойдов, тамжил Таван, тагар Зайсан хүртэл азаргаар адуу, авдраар мөнгө, цэнгээр алт, тэнгээр бараа авчраад аваагүй буцсан хө! гэхээр нь

	Жаран харыг шөнөжин тоглоод

	Жаргал зовлонгоо өдөржин яриад

	Бороотой өдрийг өнжин шалаад

	Болох бүтэхээ болзон яриад

	Болдог дүнгийн морин дээр

	Ботготой ингээ нэмж өгөөд арай болохгүй гэхлээр нь

	Арван цай, арван даалимба дээр

	Адаг сүүлд нь боодлоор нь торго

	Богцоор мөнгө шидэж байгаад

	Цэнхэр бор морь худалдаж аваад

	Цээлхэн хүзүүг нь илж байгаад эмээллээд авлаа. 

	Тэндээсээ гараад би могой цэнхэртээ мордон цохиод

	Мордсон шөнөө шувт цохиод

	Бөн бөн жороолуулаад

	Бөжин бөжин сайварлуулаад

	Жижиг чулууг жирэлзүүлээд

	Том чулууг торолзуулаад

	Тоогүй толгодоор мяралзуулаад

	Тоотой толгодоор товолзуулаад

	Талд нь тавиад

	Тайганд нь хатируулсаар

	Дамбадаржааг дайран гүйлгээд

	Дашдоржийнхыг тойрон гүйлгээд

	Данзанравжааг уншин жирийлгээд

	Даваа нь ихийг өгсөн хулжуулаад

	Нэг айлын гадаа буугаад орхив. 

	Удсангүй уяан дээр нь байгаа

	Удган цэнхэр хэнийх вэ? 

	Гадаа шон дээр уяатай

	Ганган цэнхэр хэнийх вэ? гээд

	Асуух дуун сонсогдохоор нь

	Дээндий хуандайд нутагтай

	Дэгжин Сэнгээ алдартай

	Да хүрээнд суудалтай

	Дархан Сэнгээ цолтой

	Бээжин наймаа танилтай

	Бэтэг Сэнгээ хочтой

	Дээгүүр түшмэл танилтай

	Дэлдэн Сэнгээ зартай

	Миний морь хө! тэгээд яах нь вэ

	Морины сайныг асуувал

	Айлд хоноод аргамж хэрэглэдэггүй

	Адуунд тавиад ижил хэрэглэдэггүй

	Алдаад тавивал уурга хэрэглэдэггүй

	Гэрээс уяад гэдэс алддаггүй

	Гэдсээ аваад мэхэс хийдэггүй

	Уруу газар удган жороо

	Өөд газар өндгөн жороо

	Өвөр араар алдартай

	Өрнүүн хурдан цолтой морь хөө гэхэд

	Өнөөдүүл чинь өлөн нүдээ өлийлгөөд

	Өрвөгөр үсээ сэгсийлгээд

	Өш хонзон гозойлгоод

	Өөдөөс минь шавж ирээд

	Хулгайд алдаад оргүй болсон

	Хошуугаар зарлаад сураггүй болсон

	Ганган цэнхэр морь минь

	Гарцаагүй мөн байна хөө

	Цусаа гоожуулж

	Цурвуулаа чирсэн новшийг

	Сур дээсээр хүлээд

	Сухай модоор банздаад

	Суман зангид хүргүүлнэ гээд

	Дээс сур дэлгэж ирээд

	Дэгээ цалам бэлтгэж байгаад

	Тээг болтол минь хүлээд

	Тэвх болтол минь боогоод хаячхав аа!

	 


3. Хэлмэгдэв

	 

	Өнчин олон дүү нартай юм сан

	Өтөл дорой эцэгтэй юм сан

	Өчүүхэн бие хоосон юм сан

	Өргөн олноор гэртэй юм сан

	Өршөөж намайг тавьж үзээч

	Энэ морийг би Хануй Хүнүйгээр нутагтай

	Ханхар Лувсан гэдгээс

	Адил шүдний морин дээр

	Атан тэмээ нэмж өгөөд

	Арай болохгүй гэхлээр нь

	Арван цай

	Арван даалимба өгөөд

	Адаг сүүлд нь богцоор мөнгө

	Боодлоор торгой өгөөд авахад минь

	Хэрсүү Яндаг, хэлэмгий Дондог

	Хэрдэг Түндэв, хэрмэн Дондов хүртэл

	Гэрч болж байсан юм сан гэж

	Учирлаж нэг гуйгаад, уйлж нэг үзтэл

	Эвий! Эвий! Эрийн ганц хүн

	Эргийн ганц тоорой

	Амьтны үр, ангирын зулзага

	Амь зуухад ялгаа юу байх вэ гээд

	Авгай чавганц нар нь өрөвдөөд

	Аргагүй намайг суллаад

	Халуун цай, хар шөлөөр дайлуулаад гартал

	Сармай Дондог, сахуу Пунцаг

	Таг Тавнан, тагар Зайсан дөрөв нийлж байгаад

	Сайн морийг минь дээрэмдээд

	Сайхан эмээлийг минь тоноод

	Зүг чиггүй алга болсон байлаа

	Оронд нь гээд орхиод явснаас нь үзвэл

	Домбо болсон хөлтэй

	Дохиур болсон толгойтой

	Хэнгэрэг болсон гэдэстэй

	Хэдрэг болсон нуруутай

	Батгана үргээх сүүлгүй

	Барьж мордох шанхгүй

	Уул харах нүдгүй

	Лууль шувтрах шүдгүй

	Улцан цагаан азарга

	Уяатай байсныг нь аваад

	Заяын гэгээнд зарга мэдүүлж

	Залан Цэвээнд элч давхиулж

	Зартай бичгээр зарлага мордуулж

	Наад түшмэлд нь нарийн хургаар

	Цаад түшмэлд нь цалин мөнгөөр

	Хээл цутгаж нэг үзээд

	Хэргийн гэрчийг дуудуулж нэг үзээд

	Замын ганц нь заргаа алдаж

	Зард гарсан тэд нар хожиж

	Дээдхэд нь дээрэмдүүлж

	Дээрэнхийд нь тонуулаад

	Байдгаас бие, баригддагаас чулуу

	Балбадгаас азарга, бяцардгаас ташуур үлдээд балрав. 

	Тэндээсээ гараад баруун солгойгүй балбасаар

	Байдаг чадлаараа дарвисаар

	Гана гулгадаг, Гунж халгидаг

	Гурван гурт, дөрвөн зөрт

	Салаа мод, сайрын бэлчир

	Дөрөө хавчих, жороо алдахаар гараад

	Хангайн хэц, Янгийн даваа

	Халзан согоот, Хар туулайт

	Гэхчлэн газраар явсаар байгаад

	Сартуул гүнгийн хошууны

	Санжаа бөөгийнд хүрээд очлоо

	Сайн танил гэж сархад сөгнүүлж

	Марташгүй танил гэж мах чануулж

	Хөхүүрээр авчруулж, хөнөгөөр сөгнүүлж

	Гуя хөшиглөж, гоймон гулгуулж хоноод

	Маргааш өглөө нь улцан цагаан азаргаа

	Урд хамар дээр нь гараад улиг дулиг

	Харсан чинь алга

	Хойд хамар дээр нь гараад

	Хол ойргүй харсан чинь

	Холбоо толгойн хооронд

	Хог бутны завсарт

	Хоёр чоно шомбодоод

	Хорин хэрээ гонирдоод аль

	Хэдийн дуусчихсан байлаа

	Ингээд хамаг байдаг хогшлоо дууслаа.

	 


4. Бөх болов

	 

	Далан худалч алдартай гээд

	Дархан Сэнгээ цолтой гээд

	Толь Гэндэн хочтой гээд

	Тогоруу Ёндон өхөөртэй гээд

	Тоож үзэх нь хэн билээ

	Замын уртыг хол гээд

	Залгаа хошууг тэртээ гээд

	Залуу насыг хөөрхий гээд

	Зайлах газар хаана билээ

	Хорвоо ертөнц арвин гээд

	Хоёр зууг наслах биш

	Хоолой хүзүү урт гээд

	Хом дээс залгих биш

	Үйл нүгэл зузаан гээд

	Үхэр тугалд хувилах биш

	Буян заяа их гээд

	Бурхан сахиус болох биш дээ

	Бэтэг Сэнгээ замаар орж

	Бэлэн мод гартаа барьж

	Аргагүй хол газрын нэр

	Алтан дэлхийн уудмын нэр гээд

	Алсын бараа ширтсээр

	Хойд зүгийг чиглэсээр

	Хоёр гутлаа үүрсээр

	Хан хөхийн хаяа гол

	Харгай мод, Даргайн нуруугаар гараад явж байтал

	Тэсийн хүрээн дээр яваад орчхов оо

	Тэгтэл энд дээр дооргүй дэгжирхэж

	Дээл малгай алаглуулж

	Дэл засан гулалзуулж

	Даншиг наадамд давалзуулж байхад нь би

	Таараад буучихсан байлаа

	Даншиг наадам цогцолж байхад

	Даян аварга нь зодоглож байхад

	Дааган морь нь уралдаж байхад

	Далан худалч нь гуядаад хүрлээ

	Толь Гэндэн удамтай

	Тогоруу Ёндон дараатай

	Тонгорог Сэнгээ цуутай

	Том бөх ирлээ гэж

	Тоотой бөхийн тоонд орж

	Торгон зодгийн сэжүүр атгаж

	Торхийтэл нь тонгорч нэг үзээд

	Товхийтэл нь хавсарч нэг үзээд

	Тоодог зааныг нь сөгдүүлж нэг үзээд

	Сээрэн дунгуй сэгсэрч нэг үзээд

	Сэлүүхэн газар нь суйлж нэг үзээд

	Сэтэр арсланг нь гуядаж нэг үзээд

	Тавын даваанд данхайж үлдээд

	Тас хөндлөн шавж нэг үзээд

	Хүзүү бүдүүнтэй, хүрээ барилдаантай

	Хүйтэн харцтай, хөшүүн мэхтэй гэж

	Хүн тоотод гайхагдаж нэг үзээд

	Хүүхэн чавганц нарт магтагдаж нэг үзээд

	Үзүүрийн бөхөд үлдээд үзэлцэж гартал

	Даян аварга нь амлаж аваад

	Дал мөрнөөс минь шүүрч аваад

	Далайсан чулуу шиг өргөж байгаад

	Далд ортол минь шидэж орхилоо. 

	Мөрий бай хуваахад нь

	Мөндлийн чинээ даага

	Хорголын чинээ эмээл

	Хомоолын чиний шүдлэн аваад

	Хорь Гулдай, хойлог Галдаа хоёртой

	Хонон өнжин наймаа хэлэлцээд

	Хорголын чинээ шүдлэн дээрээ

	Мөндлийн чинээ даагаа нэмээд

	Хонгор морийг нь сойж байгаад

	Хорин шүдийг нь тоолж байгаад

	Хойдох урдхаас нь сураглаж байгаад аваад уначихлаа

	За тэгээд хонгор халзандаа мордон давхиад

	Хот айлаар хэсэн цохиод

	Хонины нохой шуугиулан цохиод

	Хонин өнжин архидаж

	Овоо бөх гэж овоонд залагдаад

	Сайн бөх гэж санд уригдаад

	Саахалтын айлд танил гэгдэж

	Сайн хүүд нь мэх зааж

	Садан төрөлд нь ах гэгдэж явсаар

	Нэг мэдэхэд зуны сар дуусаад ирлээ

	Зулзган мод ч шарлаад ирлээ

	Намрын сар гараад ирлээ

	Навч цэцэг гандаад ирлээ

	Наргианы сүүлч шувтрав бололтой

	Галуу шувуу ч буцав бололтой

	Газрын хол ч санагдав бололтой

	Одоо ингээд явдаг гээд

	Ор ганцаа оосорлоод автал

	Туг сүүлийг нь тугалд өгөөд

	Туух нурууг нь жилбэнд өгөөд

	Дөчин шүдийг нь хазаарт өгөөд

	Дөрвөн хөлийг нь чөдөрт өгөөд

	Дөнгөн данган амь нь үлдсэн байхаар нь

	Дөрвөн нөхөөст гутлаас нь арилжаад дуусчих ваа! 

	За тэгээд залуу багад хээгүй нь дээр

	Залгаа хошуунд цуугүй нь дээр гээд

	Хөөмий малгай духдуулж өмсөөд

	Хөдсөн дээлээ хөөргөж бүслээд

	Хөхөө өвлийн хүйтэн

	Хүйтэн сарын жавар дундуур туранхай бие

	Богдын шавь, тулсан мод Туулын бургас гээд л алхаж гарлаа. Төдхөн яваад гэртээ хүрээд ирлээ. Манайх гэдэг айл хэв янздаа, хэзээний байдагтаа, эр дүү нар хоймор дүүрэн, эм дүү нар гэр дүүрэн, эцэг эх хоёр эсэн мэнд байцгаалаа.

	 


5. Гэрлэв

	 

	За тэгээд аль будилахыг тэр гэх вэ? 

	Амь зууж аж төрмөөр санагдлаа. 

	Адуу маллаж айл толгойлмоор бодогдлоо. 

	Ажаа эмгэний Тожоо хүүхэнтэй 

	Толгой холбож тоонотой гэрт утаа тавьж, 

	Тостой шөлөнд хошуу нийлүүлж эхэллээ. 

	Намайг гэрлэхэд аав минь

	Арван хониор өмч тасалж

	Алд хадгаар гал тахиад

	Арвин буян чинь дэлгэрч яваг

	Алдар нэр чинь бадарч яваг

	Адуу мал чинь багширч яваг

	Авдар сав чинь бялхаж яваг гэж

	Ам дүүрэн ерөөл айлтгаад

	Айлын чинээ айл болгоод

	Аж төрөхийн үүдийг нээж өглөө

	За тэгээд залуу нас ч тогтоод ирлээ

	Заяа буян ч тэгшрээд ирлээ. 

	Гэгээн ламд хоёр хонь

	Гэлэн ахад нэг хонь

	Өвлийн хүнсэнд хоёр хонь

	Өндөр жасад нэг хонь гэж

	Өглөгийн эзэнд барьсаар байгаад

	Өнөө хэдээ ч дуусаад авлаа. 

	Зангийнд зарц, 

	Залан гуайнд адууч

	Тайжийнд тахар

	Тавнангийнд ахар гэж

	Таван мөч савсаар байтал

	Алаг нүдэнд цэхэр суугаад

	Асуух нуруунд бөгтөр суугаад

	Алхаа гишгээнд маажиг суугаад

	Ам хэлэнд чалчаа суугаад ирэхэд

	Гэр тойрон гэдэс нүцгэн

	Гал тойрон гар нүцгэн

	Шал тойрон шалдан нүцгэн

	Шар хүүхэд шаваад ирлээ. 

	Амьдрах гэдэг хэцүү боллоо гээд ярьж суутал гаднаас жинхэнэ Далан худалч бэлэн Сэнгэ ороод ирж гэнэ. Тэгтэл өнөөх хуурамч далан худалч маань гэнэт таг болоод, 

	— За би чинь ингэж л хөглөж явсан бадарч даа... гэж хэлээд Бэлэн Сэнгэ гуай дээшээ суу! Ийшээ морил! Би ч одоо явъя даа, зам хол, газар бартаатай гээд бушуухан явж гэнэ ээ. 

	Ингэж далан худалч болох гэж хөглөсөн хүн олон байсан гэнэ. Тэд далан худалч шиг сэцэн мэргэн, уран удган үг хэлж эс чадан зөвхөн өөрийн явсан суусан паянг ярьдаг байснаараа ялгаатай юм санжээ. Тэгээд иймэрхүү яриаг бас “Толь Гэндэн, Тогоруу Ёндон”˗гийн явдал хэмээн нэрлэсэн нь ч буй.

	 


ЗУРГААДУГААР БҮЛЭГ 
ДАЛАН ХУДАЛЧИЙН ТУХАЙ ШОГ ЯРИАНУУД

	 


1. Далан худалчийн үлгэр монгол даяар тархсан нь

	 

	Хотонтын хөндийд хонины бэлчээр сайн гэж хорин хотын далан өрх, намрын отор хийдэг байж гэнэ. 

	Тэдгээр айлуудын баруун захын чандмань гурван гэрийн баруун хойд талын бор гэр бол Бадам ноёны хоньчин Баясгалан өвгөнийх байж гэнэ. 

	Нэгэн орой хонь хотолж хотгор сүүж амсхийх үес Баясгалан өвгөн гэртээ орж бадарсан галаа түлээд бантантай цайгаа чанаж, хүү охин, эхнэр дөрвүүл тулга тойрон суугаад, тухлаг нэгэн ундаалж суутал гаднаас Далан худалч Бэлэн Сэнгэ айлчлан ирсэнд Баясгалан өвгөнийхөн ихэд баярлан, зочноо дээш нь суулгаж, цай аягалаад, малгайг нь авч авдар дээрээ тавиад “Манайд хоноод маргааш яваач” гэж гуйсан гэнэ. 

	Тэгээд Далан худалч Бэлэн Сэнгэ тэднийд тав тухтай унтах зуур, ноёныг яаж чадсан, амбаныг яаж алгадсан хийгээд Лусын хааны найр дээр очсон, Дархан хааны найр дээр үлгэр ярьсан зэрэг олон сайхан адал явдал ярьсанд, ам дүүрэн инээлдэж амар сайхан жаргаж хоносон гэнэ. 

	Маргааш өглөө нь бахь байдаг янзаараа, хонь бэлчээж, хотгор сүүж холхиж эхлэх үест, Бадам ноёных эсгийгээ хийх үлэмж сайн өдөр байсан тул өглөө эрт ноёнтон морилон ирж, үзтэл юу ч болоогүй юм шиг хов хоосон, таг дуугүй байсанд Бадам ноён багтартлаа уурлан Баясгалан өвгөнийг хөхөлзүүлж байхад, эсгий хамжилцахаар ирсэн олон хүн, урьд шөнө манайд Далан худалч морилон ирээд даамай сайхан үлгэр ярьсан тухай ам нийлүүлэн ярьсанд “Тэр худлаа! Далан худалч манайд хоносон” гэж ам амандаа шуугьж гэнэ. 

	Тэгсэн чинь үнэхээр Далан худалч Хотонтын хөндийн далан өрх айлд нэгэн зэрэг ирж хоноод, далан янзын үлгэр ярьсан байж гэнэ. 

	Хэнийд ямар үлгэр ярьсныг хүн бүхэн бүртгэн нэрлээд ам булаалдан ярьж байхыг Бадам ноён сонсоод:

	— Тэр Далан худалч тэгээд яагаад манайд очсонгүй вэ? гэж асуусанд Баясгалан өвгөн:

	— Өглөө эрт босоод, малгайгаа авч өмсөөд танай ноёныд очно! гээд явсаан гэсэнд, Бадам ноён эсгийгээ хийхээ түр хойш тавиад гэр рүүгээ харайлгаж гэнэ. Гэртээ очоод асуусан чинь “Нэг үл таних түшмэл таныг асуугаад, эсгий хийж байгаа тэр газар бий!” гэсэнд “За тэгвэл тийшээ очъё гээд явсан” гэж гэнэ. Бадам ноён буцаад харайлгаж гэнэ. Тэгээд Далан худалчийг хаанаас ч олж үзэж чадсангүй гэнэ. 

	Харин тэр хооронд Далан худалчийн үлгэр даяар монголоор тархаж амжсан юм гэнэ ээ.

	 


2. Хайран тогоо

	 

	Далан худалч Бэлэн Сэнгэ нэг өдөр өөрийнхөө таньдаг айлд очихоор алхаж явтал өмнөөс нь өөрийн нь үе тэнгийн нэг танил авгай айлаас том ширмэн тогоо аваад гэр рүүгээ явж байснаа Далан худалчийг хараад даапаалах санаатай тогоогоо толгой дээрээ хөмөрч бариад өмнөөс нь ирж гэнэ. Тэгэхлээр нь Далан худалч түүнийг нь мэдээд хоёр алгаараа чихээ таглаад толгойгоо тонгойн түргэн түргэн алхалж хажуугаар нь өнгөрөх гэтэл өнөөх авгай:

	— Хүүеэ! Далан худалч гуай, та тийм их сүрхий худал хэлдэг юм бол намайг үнэмштэл нэг худал хэлээд өг л дөө! гэж гуйсанд Далан худалч их л сандарсан байдалтай, 

	— Юунаа чамд худал хэлэх манатай. Цаана чинь тэнгэрт түймэр авалцаад, амь наана, там цаана гэж явна. Одоо чиний толгой дээр гал унах нь яадаг билээ! гээд гүйсэнд өнөөх авгай:

	— Юу гэнэ ээ. Нээрээ юу? гээд санд мэнд дээшээ өлийж харах гээд тогоогоо унагаад хагалчхаж гэнэ ээ. Тэгэхэд нь Далан худалч:

	— За одоо болов уу? гэж асуусанд өнөөх авгай:

	— Хайран тогоо минь! хэмээн дуу алдах сонсогдсон гэнэ ээ.

	 


3. Ёс алдсаны буруу

	 

	Далан худалч нэг өдөр алс газар аялан явж байтал тал дээр ганц гэр айл байхаар нь бууж танилцахаар гадаа нь очоод, 

	— Нохой хорь оо! гэсэнд гэрийн дотроос нэг хүн:

	— Манай нохой зуудаггүй юмаа, айлт байхгүй гэж гэнэ. Тэгэхлээр нь Далан худалч:

	— Өө тийм үү? Тэгвэл би зуудаг нохойтой, хорих эзэнтэй айлд бууна аа гээд мориныхоо жолоог залтал гэрийн дотроос өнөөх эр:

	— Ингэхэд чи хэн бэ? гэж асуув гэнэ. Тэгэхээр нь:

	— Би Далан худалч Бэлэн Сэнгэ байна аа! гээд мориндоо ташуур өгөн давхисанд, өнөөх залуу эр гэрээсээ гүйж гараад харсанд үнэхээр Далан худалч мөн байсанд их гэмшин:

	— Ёс алдсан миний буруу хэмээн хашхирсан боловч Далан худалч эргэж ч харсангүй, тэртээ гүвээн дээгүүр даван одов гэнэ ээ.

	 


4. Гэлэнмаагийн гэнэдсэн нь

	 

	Далан худалч тэндээсээ цааш явсаар нэг айлд буусанд, нэг дүлий өвгөнийг урдаа сөгдүүлсэн залуухан гэлэнмаа хонх дамар тачигнуулан ном уншиж адис тавьж байхыг харав гэнэ. Далан худалч шуудхан гэрийн нь зүүн талд хормой шалбуурдан суутал, өнөөх гэлэнмаа:

	— Чи яагаад надаас адис авахгүй байна? гэсэнд Далан худалч:

	— Би өдий хүртлээ гэлэнмаагаас байтугай гэлэн ламаас адис аваагүй юм сан. Яадаг билээ? гэж гэнэ. Тэгэхлээр нь өнөөх гэлэнмаа хялавхийж:

	— Ядаж чи, ум ма ни бад ми хум! гэдэг байгаадаа гэсэнд Далан худалч:

	— Ядаж чи амар байна уу? гэдэг байгаа даа! гэж гэнэ. Гэтэл гэлэнмаа:

	— Тэгвэл чи Ламаа юу? Гомоо юу? гэсэн үг юу гэсэн үг вэ? хэл хөө! гэж Далан худалчтай маргах санаатай их л өндөр дуугаар асуусанд Далан худалч тачигнатал инээд алдаад:

	— Чамайг халдагатай лам уу? Халдагагүй лам уу? гэж асуусан үг байна гэсэнд өнөөх гэлэнмаа их л зэвүүцэн, 

	— Тэгвэл хоёул ном хаялцах уу? гэсэнд Далан худалч:

	— Би гэдэг хүн, бор зүрхтэй, богино жолоотой гэлэнмаатай бүү хэл, Богд ламтай ном хаялцаж явсан толгой доо! гэсэнд гэлэнмаа:

	— Чи ер нь хэн гээч хүн байна аа? Нэрээ хэл! гэсэнд, 

	— Би, далай даяар дуурьсагдах Далан худалч Бэлэн Сэнгэ гэдэг байна. Дахиад ном хаявал хариулахад бэлэн байна гэсэнд өнөөх гэлэнмаа үнэхээр “Далан худалч мөн байна” гэж сая таниад их л гэмшингүйгээр:

	— За одоо би номоо түр цэглээд, танд цай чанах уу даа! гээд суудлаасаа боссонд Далан худалч мөн адил босоод:

	— Үүнээс хойш бурхнаа зөв өрчхөөд номчирхож байгаарай! гээд буруу зөрүү өрж тавьсан бурхныг нь зөв болгож тавиад гараад явж гэнэ. Гэлэнмаа ихэд ичингүйрэн зовниж “Үүнээс хойш бодолтой байхаас биш болшгүй дээ! Муухай гэнэдлээ дээ” хэмээн амаа барив гэнэ.

	 


5. Ухаан сорьсон нь

	 

	Хээр талд хоёр морьтой хүн бие биеийнхээ араар хурган ухарч хөндөлдөн байхыг Далан худалч холоос хараад “Хоёр эр зодолдож байна уу даа” хэмээн яаран хүрч очив гэнэ. Тэгтэл тэр хоёр хүн Далан худалчийг хараад ийн хэлрүүн:

	— Манай ноён бид хоёрын аль нэгийг түшмэдээ болгож авна гэж ам алдаад, 

	— Тэгвэл та хоёр унаж яваа морьдоо уралдуулсугай, тэгээд хэн хожсонд нь энэ тавин лангийн ембүүг шагнаад, мэргэн түшмэдээ болгож авна. Тэгэхдээ харин түрүүлж ирсэн морины эзэнд биш, сүүлдэж ирсэн морины эзнийг нь хожсонд тооцно гэсэн юм. Тэгээд энэ шав тавьсан газраа ирээд эргэн үсэргэх гэтэл, хэн нэгнээсээ сүүлдэж гарах гээд, өглөөнөөс үд хүртэл ийнхүү бие биеийнхээ араар хурган орсоор өдий хүрлээ. 

	— Одоо яах вэ? Далан худалч Бэлэн Сэнгэ минь, бид хоёрт нэг арга зааж хайрла! гэж гэнэ. Тэгэхлээр нь Далан худалч тэр хоёрт хандан:

	— За та хоёр мориноосоо бушуу бууцгаа! гэсэнд тэр хоёр зэрэг үсрэн бууцгаав гэнэ. Тэгэхлээр нь Далан худалч:

	— За одоо мэдлээ! гээд өөрийнхөө морийг хоцроож хүний морийг түрүүлүүлэхийн тулд хайр найргүй ташуурдан ухасхийж тоосруулан одов гэнэ. Мэдээжийн хэн нэг нь сүүлдэж ирсэн нь үнэн боловч, тэр хоёрын ухааныг сорих гэж ноён нь алсаас харж байсан болохоор, 

	— Энэ бол та хоёрын ухаан биш Далан худалчийн ухаан тул хэнд нь ч шагнал өгөхгүй гээд харин шагналыг Далан худалчид хүртээж гэнэ ээ.

	 


6. Сайн морь муу гүүшаан болсон нь

	 

	Далан худалч Бэлэн Сэнгэ нэг өдөр Вангийн хүрээний гудамжаар усан тэлмэн жороо хар морио унаад галгиулж явтал нэг баян данжаад хараад, 

	— Ямар сайхан морь байна аа? гэж шохоорхон “Худалдаж аваад тэргэнд оруулбал надад төдий чинээн сайн болваа!” гэж бодоод Далан худалчийг дуудан ирүүлээд:

	— Ай чи энэ морио над худалдваа! Би чиний хэлсэн үнийг ам татахгүй лаа! гэсэнд Далан худалч:

	— Тэгээ тэг! Тавин лангийн ганц ембүү өгөөд ав! гэсэнд данжаад их л баярлан, нэг ембүү авч өгөөд морийг авч саравчиндаа уяад:

	— Энэ морийг яаж тэжээвэл сайн бэ? гэж асуусанд, Далан худалч:

	— Ай миний морь тэжээл үл иднэ. Гагцхүү итгэлтэй сайн хүн ногтоор нь хөтлөн явж идээшлүүлэхгүй бол жороо явдал нь аяндаа алга болно гэсэнд данжаад:

	— Тэр юухан байх вэ гээд хоцорч гэнэ. 

	Данжаад тэр өдөртөө “Миний моринд өвс болоод ус өг!” гэж тушаасан боловч морь сураагүй учир өвс, ус идэж уусангүй хоосон зогссонд шөнө болсон хойно нэг шушмаадаа даалган өгч “Миний морийг Далан худалчийн хэлснээр ногтоор нь оосорлон талд гаргаж, шөнөжин идээшлүүл, маргааш тэрэг хөллөнө” гэж тушаасанд шушмаа нь тэр ёсоор толгой дээгүүрээ дээл нөмрөөд, өнөөх морийг нь урт цулбуураар оосорлон гартаа ороож бариад явахад нь Далан худалч жалганд нуугдан харсаар яваад, хувцсаа тайлж чармай нүцгэн гэтэж очоод сэмхэн мориныхоо ногтыг мултлан тавиад, өөрөө ногтыг толгойдоо углаж дагаж явсаар нэг удаа хүчтэй чангаасанд шушмаа:

	— Чи яасаан? хэмээн эргэж хараад, хамхуул толгой дээрээ тавьсан нүцгэн хүн зогсож байхыг хараад:

	— Ай муу гүүшаан1 болсоон, би яаяа? хэмээн орь дуу тавьсаар хуаран руугаа ухаан жолоогүй гүйн одов гэнэ. Уг нь тэр данжаадад нэг хятад хүн ярихдаа “Монгол морийг хатуу гараар эдлэхгүй бол муу гүүшаан болдог” гэж ярьсан юм санжээ. Түүнд итгэсэн данжаад нь “Тэр морь муу гүүшаан болсон нь үнэн байх” гэж итгэсэн ажээ. Хэд хоногийн дараа Далан худалч усан тэлмэн хээр морио барьж аваад хондлойг нь цагаан будгаар зэгэл саарал болгож будчихаад, түрүүчийн адил гудамжаар жороолуулан унаж явахыг өнөөх данжаад хараад, 

	— Чамд бас жороо морь байна? гэж асуухад нь Далан худалч:

	— Надад олон жороо морь байна! Та бас энэ морийг авахгүй юу? гэсэнд өнөөх данжаад, 

	— Ай сайн морь муу гүүшаан болдог байна шүү! Одоо манайх жороо морь авахгүй лаа! гэсэн гэнэ ээ.

	 


7. Ерөөлийн оронд чулуу бэлэглэсэн шалтгаан

	 

	Далан худалчийн нэг танил нь нутгаасаа эхнэр буулгаж аваад буцаж явахад нь Далан худалч замд цавхийтэл тааралдав гэнэ. Тэгээд тэр танил нөхөр нь Далан худалчтай замд харгалдсандаа ихэд бэлгэшээн:

	— За Бэлэн Сэнгэ минь бид хоёрыг сайхан үгээр ерөөж хайрлаач! гэж гуйсанд Далан худалч мориноосоо буун, нөгөө нөхрийнхөө чихэнд шивнэн:

	— Чи энэ эхнэрийг хаанаас буулгаж авав? гэж асуусанд тэр нь:

	— Би өөрийн төрсөн Сазаан отгоос буулгаж аваад явж байна гэсэнд Далан худалч:

	— Тэгвэл энэ удаад чамайг ерөөхгүй. Харин чамд үүнийг бэлэглэе хэмээн атгасан гарын чинээ цагаан чулуу газраас авч өгөөд, 

	— Чи гэртээ очоод энэ чулуугаар толгойгоо нэг сайн дэлсээд урьд миний захиж хэлсэн үгийг нэхэн санаарай гэж хэлээд ямар ч сайн үг ерөөсөнгүй мордоод явж гэнэ. Нөгөө сайн нөхөр нь “Далан худалч маань яагаад ингэж хэлдэг билээ?” хэмээн бодон бодсоор гэртээ буусан хойно урьд түүнийг гэнэн залуу явахад нь “Чи Сазаан отгоос гэрлэж болохгүй шүү. Тэд чинь цөм чиний ураг төрлийнхөн байгаа юм” гэж Далан худалчийн захиж хэлснийг сая санаад, эхнэрээсээ нууж шөнө гадаа гаруут өнөөх цагаан чулуугаар толгойгоо нэг сайн дэлсээд “Энэ тэнэг толгой юу!” хэмээн өөрийгөө зүхэн харааж гэнэ. Уг нь ингэж ураг төрлийн ёс зөрчсөн хүн, толгойгоо чулуугаар дэлддэг нэгэн дом байдгийг Далан худалч сайн мэдэх учир, эхнэрийн нь дэргэд зэмлэлгүй ийнхүү чулуу нууж өвөрлүүлсэн нь ийм учир шалтгаантай юм байжээ.

	 


8. Хэт гоёод ичингүйрсэн нь

	 

	Далан худалч өөрийнхөө сайн танил нэг ноёныд айлчлан ирсэнд ноён, хатан хоёр гэртээ байсангүй, харин танхи талбиун гүнж нь шивэгчин хүүхэнтэй хоёул Далан худалчид сээтэн хаяж элдэв юм асууснаа, илүү өргөөндөө орж гоёлын дээл гутлаа өмсөөд:

	— Би гоё байна уу? гэж асуусанд Далан худалч:

	— Гоё байна аа! гэсэнд өнөөх гүнж дахин гүйж гараад гоёлын малгай, хавтага, сүйх, зүүлт тэргүүтнээр нэмж гоёод:

	— Би гоё байна уу? гэсэнд Далан худалч мөн л, 

	— Гоё байна аа л гэж гэнэ. Өнөөх гүнж дахин гүйж илүү өргөөндөө ороод, нүүрээ оо энгэсгээр тарлан болтол будаад, хатан хүний дэргэр үс, түнтгэр мөртэй дээл, ууж тэргүүтнээр гоёод орж ирүүт:

	— Би гоё байна уу? гэж асуусанд Далан худалч урьд адил, 

	— Гоё байна аа! гэсэнд өнөөх гүнж өөрийгөө гоё сайхан хатан болжээ гэж хэлүүлэх бодолтойгоор:

	— Би чухам юутай адилхан байна? Та нуух хаах юмгүй хэлэхгүй юу! гэхэд Далан худалч:

	— Би урьдаар нэг оньсого таалгая! Чи түүнийг таа гээд, 

	— Урдаас нь харахад ухна ишиг шиг, хойноос нь харахад хомтой тэмээ шиг... Тэр юу вэ? гэсэнд өнөөх гүнж бодон бодсоор, 

	— Тэр чинь голиог хэлдэг байхаа! гэсэнд гоё ганганаа гайхуулах гэсэн өнөөх гүнж ихэд ичингүйрэн, илүү гэрт орж хамаг хувцсаа тайлж хаяад орж ирэхэд нь Далан худалч, дөрвөлж дотроос нь тэмээний хоргол авч дэрсэнд хатган “Миний дүү энэ мэргэн гоодойгоор сайн тогло! Тэгвэл ухаантай болно” гэж хэлээд яваад өгч гэнэ. Гүнж бүр шалдаа бууж өөрийгөө зэмлэн зэмлэн уйлж гэнэ ээ.

	 


9. Хүч сорьсон нь

	 

	Нэгэн өдөр Далан худалч нэгэн хошууныхан овоо тахиж, овооны наадам хийж байхад нь тааралдав гэнэ. Гэтэл овооны наадамд барилдах эрчүүд эс хүрэлцсэн учир энд ирсэн эрчүүд бүгдийг барилдуулахаар шийдэцгээж, хүүхэд шуухад, өвгөд хөгшдийг хүртэл бөхийн аманд өгч, нэр бөглөж ядан байсан учир Далан худалчийг үзээд эс танин, 

	— За залуу эр барилдана шүү! Манай энд овоон дээр ирсэн эр хүн бүгд барилддаг журамтай гэж тулгав гэнэ. Далан худалч бас барилдахдаа зүгээргүй болоод, мөн ч зарим газар овооны наадамд очоод түрүүлж байсан удаатай учир дуртайяа зөвшөөрөн, богцон дотроосоо зодог шуудгаа гарган өмсөж эхэлтэл, 

	— Өө та тэгж түвэгдээд яах вэ дээ? Тэртэй тэргүй манай хошууны даян аваргын аманд очих хойно маяглаад яах вэ дээ? гэж гэнэ. Тэгэхлээр нь Далан худалчийн эгдүү нь хөдлөн, 

	— Би ч бас аварга хүн шүү дээ. Гурвын даваанд танай аваргын цолыг дуудахад би бас цолоо дуудуулж байж л барилдана гэж гэнэ. Тэгээд гурвын даваанд хошууны аварга “Алтан Боохой” гэгчийн цолыг дуудаж гарахад Далан худалч зүүн магнайд босож цолоо дуудуулах болж, засуул нь:

	— За та цол чимгээ хэлээч гэсэнд Далан худалч хэлрүүн:

	— Далай даяар дуурьсагдах, дархан аварга, далан таван хошуунд цуутай Далан худалч Бэлэн Сэнгэ алдартай, Богд хааны босоо цоохор, болдоггүй бүхнийг чаддаг бодон цоохор, даамай мэргэн даяар цоохор гэж цолоо хэлж дуудуулсанд хамаг хүмүүс нь ихэд гайхан, 

	— Энэ ер нь Далан худалчийн нэр барьж биднийг мэхэлж байгаагаас зайлахгүй биз? гээд, 

	— Чи үнэхээр Далан худалч мөн юм бол далдынхаа хар малгайг өмсөөд орхи! Харъя! гэж хашхиралдсанд, Далан худалч босоо хар малгайгаа өмсөөд дэвтэл үнэхээр үзэгдэхээ больсонд цөм гайхаж, хошууны аварга нь ихэд аюун бэмбэгэнээд “Далан худалч гэдэг чинь үнэхээр Богдын бөх мөн гэдэг нь үнэн байх, Үүнийг хаях гэж оролдоод яах вэ” хэмээн сэтгээд жаахан ноцолдсон дүр үзүүлэн өөрөө унаад өгч гэнэ. Тэгээд үлдсэн хэдэн жулдрайг нь баруун зүүнгүй ширвэн хаяж түрүүлээд “Уран мэхт удган Сэнгэ” гэдэг цол хүртээж, шанд нь шар халзан мориор шагнуулж, хүчтэний өмнө хүчээ сорьж чадсан гэнэ ээ.

	 


10. Монгол тэмээ харийн хүний аргад орохгүй ээ

	 

	Нэг хятад худалдаачин хөдөөгийн нэг айлаас сайхан номхон атан тэмээ худалдаж аваад, хоёр тал шуудайтай юм тохож ганзагалаад, тэмээгээ хөтөлсөөр ихэд ядарсан бололтой замаар явган алхалж явахад нь Далан худалч уулзав гэнэ. Тэгээд тэмээндээ түүртэн ядаж яваа тэр хятад хүний арга мохсоныг мэдээд:

	— Ай шушмаа, чи тэмээн дээрээ мордоод явахгүй яагаа вэ? гэж асуухад, 

	— Ай энэ их зальтай золиг байна. эзнийхээ дэргэд бос гэхээр босож, суу гэхээр сууж байсан шүү. Тэгээд намайг болохоор эс тоож, суу гэхэд суухгүй байна шүү! Би пүүс дээрээ очоод нэг модон шат хийлгэж аваад дээр нь амархан мордоод чамайг нэг сайн чадав аа гэж явна гэсэнд Далан худалч даапаалан инээд алдаад:

	— Би чамд илбийн аргаар одоохон сургаж өгье! Чи надад юу шагнах вэ? гэж асуусанд өнөөх хятад, 

	— Би энэ шуудайд нанжин чавга ачиж явна аа. Түүнээс ав ба! гэхэд нь:

	— За тэгвэл миний үзүүлсэн үйлдэл бүрийд нэг жин чавга өг! гэж Далан худалчийг хэлэхэд тэр хятад, 

	— Тэр болно оо! Чи надад үзүүлж сурга ваа! гээд тэмээний бурантгийг Далан худалчид шилжүүлсэнд, тэрээр тэмээг сөг сөг гэж хэвтүүлээд, шушмааг дээр нь суулгаад хөөг, хөөг! гэж босгон хэсэг хөтөлж яваад дахин тэр мэтээр арав дахин үйлдсэнд өнөөх хятад, 

	— Энэ ямар амархан сурна вэ? Одоо манай үз ваа! гээд дээр нь мордоод Хөөг! Хөөг! гэхийн оронд Хоого! Хоого! гэж хашхираад хэвтүүлэхдээ бас Чог! Чог! гэж дуугарсанд тэмээний ярдаг дахин хөдөлж шилээ шөргөөн бархирсанд Далан худалч бас дахин хэдэн үйлдэл үзүүлээд, шанд нь арван жин чавгыг нь авч гэнэ. 

	Тэгээд өнөөх шушмааг арай ядан тэмээн дээр нь мордуулаад замд гаргасанд өнөөх нь жаахан яваад хэвтүүлэх санаатай Чог! Чог! гэсэнд тэмээ эс хэвтэв гэнэ. Тэгэхээр нь Далан худалч дэргэд нь очоод, 

	— Ай шушмаа, одоо нэгэнт мордсон хойно буух гээд хэрэггүй ээ! Зүгээр энэ замаараа ороод бушуухан харь ваа! гэсэнд, 

	— Тэгээд би маргааш яана аа? гэж асуусанд Далан худалч:

	— Монгол тэмээ харийн хүний аргад орохгүй ээ! Ингэхлээр монгол хүнийг хөлслөн авч тэмээгээ хөтөлгөсөн нь дээр байхаа! хэмээн зөвлөөд өнөөх нанжин чавгаа ганзагалан зам салж одсон гэнэ ээ.

